
	“УЛСЫН ХЭВЛЭЛИЙН ГАЗАР” Улаанбаатар хотноо 1974 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Орчуулсан Г. Сосор, Ч. Галсан



	
ТАВДУГААР БҮЛЭГ

	Дидерихийн биеэ тоон хөөрцөглөх нь дарагдаж амжаагүй байтал муж улсын ерөнхийлөгч Вулковын хатагтай хоёр бүсгүй дүүг нь цайнд урьсан нь ойрын нэгэн үдэш «Хармони» гэдэг театрт өөрийн зохиосон нэгэн жүжигтээ тоглуулах гэснийх ажээ. Ерөнхийлөгчийнхөөс ирээд хоёр хүүхэн, тавагт нь өөрийн гараар бялуу тавьж өгсөн эрхэмсэг хатагтайн ялдам аашийг магтахын сацуугаар, цэргийн дарга нартай цуг тоглох болсноо хэлэхдээ

	— Инга Тиц одоо ч атаархсандаа болоод лав л дэлбэрнэ дээ! гэцгээж байв.

	Хоёр дүүгийн нь гоёж гоодох нь ихдэн:

	— Тавин маркаар ч амжихгүй болох нь ээ! гэцгээв. 

	Дидерих энэ удаад нарийлсангүй. Түдэлгүй өрөө тасалгаа бүхнээр л нэг хиймэл цэцэг, торгон тууз хөглөрөн хэвтэх болсон боловч дүү нараа дориухан хөдөлгөх гэсэн Дидерихийн сэтгэл бас л ханасангүй.

	— Наадах чинь юу ч биш гэсэнд гоёлохын дон шүглэсэн хоёр хүүхэн бүр хөл алдаж орхив. Тэгтэл Густа Дэймхэн тэднийд ороод ирлээ.

	Тэрээр:

	— Сүй тавилцаад байгаа найздаа өдий болтол баяр хүргэж амжаагүй явснаа уучлалт гуйя гэж хэлэхдээ шалаар нэг хөглөрсөн цаасан цэцэг, торгон туузыг харахдаа нүд нь гунигтай болон, — Ээ та нар өнөө балай жүжигт оролцон тоглохоор хөл хөөр болж байгаа юм уу? Вольфгангийн ярихаар бол ёстой балай жүжиг гэнэ лээ гэхэд Магда

	— Чамайг тоож тоглуулаагүй болохоор л чи тэгж байгаа биз гэв. Дидерих

	— Вулков хатагтайн таныг уриагүй орхисон нь өөрөөс нь шалтгаалсан болохоор мань эр аргагүйн эрхэнд тэгж байгаа л даа гэж ярианд оролцов. Густа тоомжиргүй инээж

	— Вулковтой Вулковгүй бид «Хармони» очих юм чинь гэсэнд Дидерих хүүхний төлөөнөөс санаа зовсон дуугаар:

	— Таслан шийтгэх хурал даанч саяхан болж өнгөрсөн тул та олны дунд орохоо бяцхан хүлээсэн чинь дээр биш үү? Бид гэдэг чинь эрт багын танилууд шүү дээ, хонгорхон Густа минь! Түүнийгээ бодоод би таныг одоо үед Букийнхэнтэй сүлбэлдэх нь нэг л сайнгүй дээ гэж бодох юм гэвэл хүүхний аньсага нь чичиргэнэсэн нь өөрөө ч тэгж бодож явсныг нь гэрчилнэ.

	Магда:

	— Бурхны авралаар миний сүйт эр Фридрих минь даан ч таны Вольфганг шиг биш шүү гэсэнд Эмми эсэргүүцэн:

	— Вольфганг тэрийг чинь бодвол сонирхолтой хүн л дээ. Шүүхийн хурал дээр түүнийг үг хэлж байхад би яг л театрт эмгэнэлт жүжгийн баатрын өгүүлэхийг сонсох адил сэтгэл хөдлөн уйлсан шүү гэв. Үүнд нь урамшсан Густа:

	— Тийм ээ, ерөөс сонирхолтой хүн. Тэр маань үүнийг өчигдөрхөн бэлэглэсэн шүү! гэж алтадмал түрийвчээ харуулав. Эмми, Магда хоёр орж ирэхээс нь авхуулаад л тэр түрийвчнээс харцаа салгаж чадалгүй байсан ажээ. Магда байж ядсан байртай:

	— Тэр чинь өмгөөлж байгаа нь энэ гэж зөндөө мөнгө тоншиж л дээ. Харин Фридрих бид хоёр бол арвич чанарт дуртай улс гэлээ. Густа сэтгэл бүрнээ ханасан янзтай

	— За тийм байж, явъя даа. Та бүгдийн ажилд садаа болоод яах вэ гэлээ.

	Дидерих түүнийг даган шатаар буух замдаа

	— Таныг зөвшөөрвөл би гэрт тань хүргэж өгье. Харин урьдаар би үйлдвэр лүүгээ нэг шагайгаад орхиё. Ээлж солигдож байх учиртай юм сан гэвэл Густа

	— Тэгье л дээ. Юунд нь үнэрхэх билээ гэв. 

	Бүсгүйд, сэтгэгдэл төрүүлэх сэн гэхдээ Дидерих түүнийг цаасны нүсэр том машин байгаа тасаг руу дагуулан орж:

	— Та ч ийм юм үзээгүй биз гээд тэр л танхимын энгээр нэг сунайн харагдах урт машинд хуучин бөс даавууны өнгөгүй нойтон мяндсан хигдэс яаж урсан орж хэдэн арван булаар нь хэрхэн дамжин индүүдэгдэж бэлэн цаас болдгийг тайлбарлав. Тэгэхэд сониучирхан толгой дохин явсан Густа хүүхэн

	— Үгүй бас хачин юм! Юу нь ч их чимээтэй, бас юун ч бүгчим юм бэ дээ? гэв. Густагийн хэлсэн үг сэтгэлийг нь хангаж чадсангүй тул Дидерих бачимдахдаа өө сэв эрэн, нүдэндээ өртсөн ажилчин болгоныг л баахан дайрч давшиллаа. Тэгтэл Наполеон Фишер тааралдаж машины нүргээнд хоёул урд урдаасаа нэлээн хашхиралдаж авлаа. Тэдний үгнээс Густа юм ойлгосонгүй. Бас ажилчны шингэн сахалт нүүрэнд нь эзнээ үл тоомсорлох аймшигт далд инээд нуугдан, түүнээс нь Дидерих эвгүйрхэн айж байгааг мэдсэнгүй. Эзнээ хэдий чинээ агдганах тусам ажилчин нь төдий чинээ тайван байна. Тийм тайван байж чадна гэдэг бол эсэргүүцэж байгаагийн л тэмдэг яриагүй мөн гэж Дидерих үзнэ. Ихэд хилэгнэснээс амьсгаадан салгалсан Дидерих зэргэлдээ тасаг руу явахын түйс болон хаалга онгойлгон Густаг урдаа оруулахдаа

	— Энэ бол социал-демократ амьтан байгаа юм. Ийм этгээд гал түймэр ч тавьж болзошгүй. Гэхдээ би үүнийг хөөгөөд зайлуулчихгүй л байгаа юм. Байж байг! Хэн нь хүчтэй, ирээдүйтэй гэдгийг түүнд харуулах гэж байгаа юм! Социал-демократуудыг хэтдээ хэрхэхээ би мэдэх юм чинь гэснээ гайхшираад зогсчихсон Густаг харав. Тэгснээ ахиад л

	— Намайг ямар хариуцлагатай бөгөөд аймшигт харуулд зогсож байгааг та төсөөлөхгүй байгаа даг аа! Эр зоригтой, үнэнч шударга байх нь миний өөртөө тавьсан ариун зарчим минь бил ээ! Би эндээ эзэн хааныхаа сүр сүлдэн доор манай үндэсний, ариун гэгээн бүхнийг хамгаалан зогсдог шүү! Чухам энд чинь л шүүхийн хуралдаан дээр уран донгодохоос хавьгүй илүү самбаа зориг шаардагддаг юм гэв.

	Густа хэлснийг нь хүндэтгэлтэй сонсов.

	Тэрээр

	— Энд тань харин тийм ч бүгчим биш байна шүү. Тэрх халуун тамыг бодвол энэ чинь жаргалтай газар байна гэсэнд Дидерих

	— Эдэнд үү? Нээрээ л эд нар диваажинд байгаа шиг жаргалтай улс л даа гэснээ бэлэн болсон цаасыг нэг бүсгүй хуудас хуудсаар дугаарлахад, нөгөө нэг нь шалган гурав дахь нь тав, таван зуугаар толгойлон боох ширээ тийш явав.

	Тэндэх бүх хүмүүс яг л оньсон техник шиг хөдөлж байв. Хуудас цаасыг үерлэн урсахад тэдгээрийг хооронд нь салгахаар тэр олон эмэгтэйчүүдийн гар, мөр, нүд, ухаан бодол, зүрх сэтгэл, бүх бие, тийн агшнаа яралзан хөдлөх нь тэндэх бүх хүн зөвхөн тэр хуудас цаасны л төлөө бий болсон юм шиг сэтгэгдэл төрүүлнэ. Дидерихийг

	— Өсгөн нэмэгдүүлэх цалингаар ажилладаг мөртөө эдгээр авгайчуул хүний үнэргүй зан гаргадаг шүү гэж тайлбарлатал Густа эвшээлгэлээ. Дидерих булан нь урагдсан нэгэн хуудсыг шүүрэхээр тэдний хоорондуур ухасхийтэл. Густа

	— Та ингэтлээ авгай хүүхнүүд рүү ухасхийхгүй байвал зохилтой бус уу? Целлих гэлэнтний Кээтхэний голыг харлуулж яах нь вэ? Төлөв томоотой хүн байж... гээд түүнийг 

	— Та тань юу гэв ээ! гэж асуухад их л учиртай инээмсэглэв.

	— Та тань юу гэх гээд байна даа? гэж Дидерих дахин асуусанд Густа төв царайлан

	— Би танд сайн санасандаа л үүнийг өгүүлнэм. Та юу ч ажиглаагүй гэж үү? Жишээлбэл ноён шүүгч Ядассонтай ямрыг нь? Ер нь Кээтхэн бол хоног төрүүлэгсдийн нэгэн юм шүү гэж тас тас хөхрөхөд Дидерих мэл гайхаж хоцров.

	Хүүхнийг цааш эргэхэд араас нь

	— Ядассонтай юу? гэж зүрх зориг муутайхан асуутал ажлын өдөр дууссан дохио хонх хангинан, машинууд зогслоо. Ажилчид дороо таран одов.

	Дидерих тэгэхэд мөрөө хавчисхийн:

	— Целлихийн охин надад юуны падтай билээ. Гэхдээ таны ярьсан үнэн болбол хөөрхий хөгшин гэлэн л хэцүүдэж дээ. Та тэгээд тийм сайн мэдэж байгаа юм биз дээ? гэхэд Густа царайгаа буруулан.

	— Итгэхгүй бол үзэж мэдэгтүн! гэвэл зусардуухан инээмсэглэсэн Дидерих дэргэдүүрээ өнгөрөн буй механикчдаа хандан,

	— Гэрэл битгий унтраагаарай! Би өөрөө унтраая гэв.

	Энэ үед хуучин муусайн бөс даавууны тасгийн хаалга тэнд ажилладаг авгай хүүхнүүдийн түрүүчээр онгойсон чигээрээ байв. Густа

	— Өө энд чинь ямар таатай юм бэ? гэж дуу алдсанаа цаана нь модны мөчир арсайн барсайн харагдах цонхонд тултал овоолсон хуучин бөс даавуунд дөхөн:

	— Аа юун их эрээн мяраан юм болчихоо вэ гэж бодсон чинь ийм их хэсэг бусаг бөс даавуу байсан юм бий гэж нүүрээ үрчийлгэв.

	Дидерих үйлдвэрийн дотоод дүрэм зөрчин шуудайн дээр суучхаад нэг хэсэг нь юм идэж, нөгөө хэсэг нь юм нэхэж суусан авгай нар дээр үсрэн хүрч

	— Та нар ингэж миний мөнгөөр дулаацан сууцгаана бий! Тонилцгоо! гэж хашхирахад тэд үг дуугүй босоцгоож үл таних ахайтныг сониучирхуу номой хяран, дэргэдүүр нь эрэгтэй хүний шаахайнуудаа тууврын үхрийн тагалцаг шиг нажигнуулан чирсээр өнгөрцгөөв.

	Бүгдийг нь гарахад нэг бүрчлэн хялайсан Дидерих

	— Хөөе Наполеон! Энэ бүдүүн, алчуур доороо юу нуунам? гэвэл ердийнхөөрөө хоёр нүүр гарган инээмсэглэн буй механик нь

	— Наадах чинь удахгүй төрөх юм аа гэв. Дидерих ууртай эргэн

	— Аа, би бас л хулгайлж явна уу гэж бодлоо. Эд нар бүгдээрээ энэ муусайн бөс даавуу, дээлийн хуулгыг хулгайлж, өнөө олон нусан бурантгууддаа хувцас оёдог улс гээд Густаг сэжиглэнгүй хамраа шантайлган ярвайхад нь

	— Энэ чинь үгээгүйчүүлийн халтруудад олдошгүй гоёл шүү гэв.

	Густаг, бээлийтэй гарынхаа хоёр хуруугаар газраас даавууны нэгэн өөдөс чимхэн авахад Дидерих гэнэт шуун дээрээс нь шүүрэн авч бээлийний нь товчлоосгүй хэсгээр цухуйх гарыг шуналтайгаар үнсэв. Тэгэхэд эргэн тойрноо эмээнгүй харсан Густа

	— Аа бүгдээрээ явчихсан хэрэг үү? гэснээ нүд нүүрээ тачаангуйгаар хөдөлгөн

	— Таны намайг наашаа дагуулсны учрыг чинь би гадарлах нь гадарласан л юм шүү гэлээ.

	Дидерих

	— Би ч таны яагаад ирсний учрыг гадарласан л даа. Таны сүйт эр Вольфганг тань ч дээ. Шившгээ хутгаж гүйцсэн гэвэл

	Густа уурсан:

	— Та больж үзэгтүн! Та хэзээ ч түүний дайнд хүрэхгүй байх аа! гэсэн авч нүд нь, харин өөр нэгийг өгүүлэх мэт байв аа. Түүнийг нь ажмагцаа Дидерих хөхиүнээр тас тас хөхрөн

	— За, тэр ч яах вэ. Вольфганг өөрийг тань яах гэж байгааг та мэддэг үү? Та тань түүнд ердөө л хоног төөрүүлэх зугаа нь тэгээд ч нэгэнтээ надад таныг уйдвал саатуулж байгаарай гэж байсан шүү! гэхэд Густа одоо бүр үнэнээсээ уурсан:

	— Та битгий мэхлээд байгаарай! гэв. Дидерих

	— Тэр чинь эхлээд таныг үнэхээр л сая маркийн хөрөнгө өвлөж гэж санажээ. Тэгтэл одоо тавхан түм болохоор сэтгэл гонсойхгүй юу? гэчихсэнд Густа ёстой л гал дөл болтлоо уурлан

	— Тавхан түм ий! Та тань эрүүл байна уу? Үгүй юу? Таны ингэж балайрахыг дуулах минь юун сонин! Банканд хэвтээ миний гурван бум, таван түм маркийг тавхан түм гэнэ ээ! Хүсэж гуйгаагүй байхад хэн тэгтлээ танд далан хэллэж гялайлгав? гэж нулимс цийлгэнүүлэхэд Дидерих тайвшруулах гэж аргадвал хүүхэн нусныхаа алчуурыг гарган: 

	— Та намайг тайван байлгагтун! Вольфганг надаас юу амтлахаа сайн мэдэх вий. Харин та ч түр худал үгэнд итгэн ичгүүргүй аашлах нь уу? гэв.

	Хүүхний цулцгар ягаан хацар нь уурласнаас таталдан, бяцхан шантгар хамар нь цайхад Дидерих сая биеэ эзэмдэн:

	— Үүнээс та, минийхээ мөнгөнд тань биш гэдгийг ойлгоосой гэж бодлогожуу өгүүлэхэд хүүхэн уруулаа хазан итгэмжгүйгээр түүнийг харан

	— Тэрийг тань хэн батлах юм бэ? Тань шиг хүмүүст таван түмэн марк ч чамлах эд биш байгаа биз? гэв.

	Дидерих дуугүй байх нь өлзийтэй биз гэж бодсоноос хариу хэлсэнгүй. Хүүхэн алтадмал түрийвчнээсээ оо гарган нүүрэндээ тавих зуур:

	— Та ч миний уурыг сүрхий хүргэж орхилоо, ёох! За танай үйлдвэр шүү юманд хүн сонирхмоор өөр юү байдаг бил ээ? гэж инээмсэглэвэл, харин л даа гэсэн байртай толгойгоо гилжийлгэсэн Дидерих

	— Та одоо хаана сууж байгааг мэднэ үү? гэхэд хүүхэн:

	— Бөс даавуутай шуудайн дээр л сууж байна гэж хариулахад нь

	— Чухам ямар дээр нь гэж бодном. Яг таны энэ сууж байгаагийн цаадах шуудай дээр нэгэн хос эр эм ажилчныг яг... байхад нь барьсан юм. Тэгээд юу болсон гээч? Өдөр нь тийн хөөгдсөн тэр хоёр тэр оройгоо... тийм ээ тэр оройгоо... гэж нүдээ дүрлийлгэн долоовор хуруугаа гозойлгон, — Залуу нь алагдаж мөнөөх бүсгүй нь галзуурсан шүү гэвэл Густа огло үсрэн:

	— Аа тийм бий! Юун муу ёрын юм бэ? Бурхан минь. Тэр тань харуулд алагддаг өнөөх ажилчин байсан юм уу?.. Энэ шуудайтайн дээр гэнэ ээ?.. гэж өнөөх шуудай дээр цусан толбо бэдэрнэм үү гэлтэй харснаа Дидерихэд наалдвал тэдний хос нүдний харц учран түдэлгүй хоёулаа хурьцах тачаалын хөлгүй эргүүлэгт автав. Халуун амьсгаа нүүрийг нь цоргиход Густа хормын хэрд нүдээ аньснаа хоёул мөнөөхөн шуудай дээр унан өнхөрч, чангад тэврэлдэн, шуухитнацгаан, шав шув болсоор далд оров.

	Густа эхлээд дахин гэрэлд гарч ирлээ. Тэрээр хөлөөс нь зууран буй Дидерихийн нүүр лүү нь байлгаад үсрэн зайлахад Дидерих ч араас нь амьсгаадсаар гарч ирлээ. Шолхгор харвингаа булхалзтал амьсгаадсан түүн рүү хоёр хөхөө түмбэлзтэл амьсгаадсаар Густа эргэж харах зуураа:

	— Хүслээ хангах гэвэл та өөрийг эрэхгүй юу даа? Очиж очиж сүйт хүнтэй хүүхэнтэй зууралдаж байхаар гэснээ машид ихэмсгээр, — Би танд гурван бум таван түм шүү гэдгийг давтаад хэлчихье! гэхэд Дидерих гэмшингүйгээр гараараа оролдоно. Густа улам чангаар

	— Бурхан минь би одоо ийм хувцас хунар, царай зүстэй яаж гадуур явах бил ээ? гэсэнд Дидерих айсандаа хий инээв. Тэгээд танд тань сойз байдаггүй юу? гэвэл Дидерих хүүхэд шиг дуулгавартай гүйн одвол Густа араас нь

	— Бүсгүй дүү нартаа битгий л сэжиг авхуулчихаараа! Тэгэх л юм бол маргааш бүхэл хотоор нохой шувуугүй шуугьцгаах байх шүү! гэв.

	Дидерихийг албан өрөөндөө л хүрээд тэр дорхноо буцаж ирэхэд Густа нь ахиад шуудайн дээр суучхаад нүүрээ хоёр алгаараа таглан, бэлцгэр богинохон хуруунуудын завсраар нулимс дуслуулан харагдав. Дидерих зогтуссанаа дагаад уйлав. Хувцсыг нь хичээнгүйлэн сойзодмогцоо ялдамхнаар

	— За юу ч болоогүй шүү дээ гэхэд Густа босон

	— Тийм нь ч тийм л дээ гэснээ түүнийг хөлөөс нь толгой хүртэл нь доогтойгоор харав.

	Дидерих тэгэхэд ахин зоригжин

	— Таны сүйт эр л мэдэхгүй байгаасай гэв.

	Густа

	— Мэдсэн ч яадаг юм! гэчхээд уруулаа хазав. Тэрх үгэнд сандрахдаа Дидерих Густагийн хувцсыг ахин сайтар сойздоод, дараа нь өөрийнхийгөө сойздов. Хүүхэн товчоо товчилмогцоо

	— За хөдөлье! Одоо би байсхийгээд л таны цаасны үйлдвэрийг тань үзэх гээд гүйгээд байх байх даа гэхэд Дидерих духаа хүүхний бүрхний хүрээнд нь хүртэл тонгойн:

	— Тавхан мөчийн өмнө зүрх сэтгэлийг эзэмдэж байсан сүйт эр одоо сохор зоосны ч үнэгүй болчихыг хэн итгэх билээ дээ? гэвэл Густа

	— Аль дэмий юмыг тэр гэхэв гэснээ дуу алдан

	— Энд тань юү хийдэг юм бэ? гэж өмнөө байгаа хайрцгийг заан өгүүлбэл Дидерих

	— Дотор нь муусайн бөс даавуу, дээлийн хуулга агуулан товч шилбэ, хог шорооноос нь ялгаж цэвэрлэх онгоц доо. Хар аа, ажилчид шороо элсээ ч гаргалгүй арилаад өгч гэхэд Густа мөнөөх шигшигдсэн элс шороог нь шүүрэн бяцхан хашлагаар хөдөлгөв. Дидерихийг

	— Сэгсрэгдсэн элс шороо нь л нэлээд хэдэн шуудай болдог юм даа гэвэл Густа

	— Энэ тань юун бэ гэж нэгэн гялалзан харагдах юман дээрээс бөхийв. Тэгтэл Дидерихийн нүд томрон

	— Эрдэнийн чулуу товч шив дээ! гэж дуу алдвал хүүхэн түүнийг нь эргүүлэн тойруулан харснаа:

	— Нээрээ жинхэнэ эрдэнийн чулуу байна шүү! Хэрэв ийм юм дандаа л олдоод байдаг бол танай үйлдвэр ч уруудахын учиргүй юм байна даа гэв.

	Дидерихийг эргэлзэнгүйгээр

	— Наадахыг чинь би буцаан илгээх юм байна гэвэл бүсгүй хөхрөн

	— Хэнд тэр вэ? Хаягдал таны хөрөнгө шүү дээ гэвэл Дидерих ч хөхрөн

	— Тийм ээ, эрдэнийн чулууны хувьд хэцүү л дээ. Харин энэ муусайн бөс даавууг хаанаас илгээснийг гаргаж цөхөх юухан байх вэ гэхэд Густа түүнийг хөлөөс нь толгой хүртэл нь нэгэнтээ харан

	— Та тань товчхон хэлэхэд эргүү хүн байна гэвэл Дидерих итгэлгүйгээр

	— Тийм ч бас биш ээ. Харин би болбол үргэлж нэр төрөө гэж явдаг хүн шүү гэв. 

	Гайхаш тасран мөрөө хавчисхийсэн бүсгүй зүүн гарынхаа бээлийг суга татан сайх эрдэнийн чулууг чигчий хуруун дээрээ тавьж үзээд

	— Энэ тань бөгжинд тун ч сайхан таарах юм байна! гэж нэгнийг бодсон байртай гялалзан буй тэр чулууг харан хэлснээ шүүрс алдан

	— Яах вэ үүнийг хэн нэгэн ядуу амьтан олж аваг! гэж буцаан хог руу нь чулуудав. Дидерих

	— Та тань галзуурав уу? гэж дуу алдаад хог руу бөхийж, амьсгаадан ухсаар байж олохтойгоо зэрэг

	— Бурхны ач гэж эрдэнийн чулууг Густад сарвайв. Тэгэхэд хүүхэн

	— Би наадахыг тань маргааш эхэлж харсан ажилчны олз болог гэж сананам. Олсон хүн яах вэ нуугаад л авна биз! Та тэгээд л тэр хүний эргүү бишийг нь харж мэдэгтүн гэж авахаас татгалзвал Дидерих

	— Тийм ээ, би үүнийг үнэхээр ийн чулуудаж ухаан сийлж болох оо. Тийм нөхцөлд би тэр олоод авсан хүнийг буруу гэхгүй... гэж өнөөх эрдэнийн чулуугаа ахин хүүхний чигчий дээр тавиад, — Таны хуруунд үүний зохих нь юун гайхалтай вэ? гэвэл Густа

	— Хүүе яах тань энэ вэ? Арай та надад бэлэглэх гэсэн юм биш биз? гэв. Дидерих тэгэхэд

	— Нэгэнт та олсон болохоор ингэхээс өөр хэрхэх бил ээ? гэсэнд Густа

	— Энэ тань тэгвэл миний хамгийн сайхан бөгж болно доо? гэж дуу алдав. Дидерих

	— Яагаад тийм байдаг бил ээ? гэж айж, хүссэн байдалтай асуув. Өөдөөс нь ширтсэн хүүхэн зальтай жуумалзан:

	— яах вэ ер нь... эрдэнийн чулуу битгий хэл, өөрөө унаад ирсэн өөдөс даавуу ч өлзийтэй байдаг биш үү! гэв. Дидерихийн царай улайн, тэдний харц тулгарахад хэн хэнийх нь нүд сүүмийн талимааран байтал Густа гэнэт

	— Ээ бурхан минь! Юутай оройтов! Долоон цаг болчихсон байна шүү! Ээжид юү гэдэг бил ээ? Бас тэгээд үүнийг тань юу гэдэг бил ээ? гэж өнөөх эрдэнийн чулууг харснаа, — Аа, тийм ээ тийм. Би, үүнийг эрдэнийн чулуу танихгүй нэг хөгшнөөс тавин мөнгөөр авлаа гэх юм байна гээд алтадмал түрийвчээ онгойлгон түүн рүүгээ унагамагцаа, — За баяртай. Зангиа тань суларчихжээ гээд зангиаг нь засахад хүүхний халуун гар эрүүнд нь хүрч, чийглэг шөмбөгөр уруул нь бүүр ойртоход Дидерихийн бүх бие нь халуу дүүгэн зүрх нь зогсох шиг болов.

	Густа

	— За болоо гээд явах гэв. Дидерих тэгэхэд

	— Түр азнагтий! Би гэрэл унтраагаадахъя гэснээ энэ завсар гараад явчихсан хүүхний хойноос, — Хүлээж байгаарай! гэж хашхирвал хүүхэн гаднаас,

	— Хүлээмз! гэв. Гэтэл түүнийг гараад ирэхтэй бүсгүй аль хэдийнээ арилаад өгсөн байв. Гайхаш тасран, үйлдвэрээ цоожилж байхдаа

	— Ингэсэн нь түүний төрөлхийн зан уу? Эсвэл өөр нэг учиртай хэрэг болж байна уу? гэж өөртөө чанга өгүүлээд эмэгтэй хүний үл тайлагдах нууц шинж бүхэн Густа хүүхэнд нэвт шувт шингэснийг бодохдоо толгой сэгсрэв.

	Дидерих: «Энэ Густатай ч болох л төлөвтэй, гагцхүү даан ч удаад байх юм» гэж бодно. Шүүхийн хурлаас хойш үүдсэн хамаг хэрэг явдал тэр бэлтэй хатагтайд сэтгэгдэл төрүүлсэн нь үнэн боловч түүнийг Дидерихтэй сууя барья гэж бүрмөсөн санаа шулуусахад хараахан хүргэж амжаагүй байв. Бас муж улсын ерөнхийлөгч түүнтэй цаашид яаж харьцах нь нэг л мэдэгдэж өгөхгүй зовооно. Ерөнхийлөгч Вулковын соёрхлоор ахмад дайнчдын нийгэмлэгт багтах болмогцоо: «За ингээд л ерөнхийлөгчид ойртоод авах хэрэг ээ!» гэж бодсон боловч өнөө хүртэл тэр хоёрын харьцаа Дидерихийн санасан шиг тийм дотно болоогүй л байв.

	Тэгтэл ерөнхийлөгчийн хатагтай хоёр дүүг нь цайнд урьж, тэднийг «Хармони» театрт өөрийн зохиосон жүжигт тоглуулах гэснээс хойш Вулковтой наалдах гэсэн горьдлого нь нааштай болоод иржээ. Гэхдээ жүжиг тоглох өдөр бас л болоогүй, хөдлөх сөн гэж сэтгэл яарах түүнд юм нэг л удаад байх шиг санагдана. Өнгөрсөн өдрүүдийг сэтгэлдээ шүүн тунгааж үзэхэд төлөвлөгөө бүхэн нь зовлонгүй биелж болохоор байснаа, яг цаг нь болоход нэг л явцгүй болчихдог байсан ажээ. Энэ удаа ч гэсэн тийм болчих болов уу гэж бодохоос сэтгэл түгшин байж сууж үл чадна. Сэтгэл түгшүүлсэн энэ өдрүүдэд Дидерих уушны газар очихоо эрс цөөлж, хотын хөл хөдөлгөөнт гудамжнаас зайлсхийн, хүн амьтан цөөн дуу шуугиангүй хөдөө хээрээр зугаалах болов. Тэгж хун амьтангүй Майзе гудамжийг өгсөн, улаачид морьдоо тэргэнд хөллөн, тэргэнээс мултлах чимээнээс өөр юу ч эс дуулдах буурчийн газар бүхий Гэббельхэн гудамжийг уруудан явахдаа эрч хүчээ их үйл хэрэгт гаргахаар хуримтлуулан байгаа агуу их хүний төрх, хүнд алхаагаар алхална. Явсаар байж заримдаа энэ насандаа ингэж зовно гэж зүүдлээгүй явсан Лауэрийн хоригдон суугаа шоронд тулаад ирэхдээ «Ихэмсэг зан юунд ч хүргэж мэдэх байна» гэж бодсоноо

	— Хар толгойдоо л гомд! гэж төмөр торны цаана цагдаа тахраар сахиулан суугаа түүнд хандан аман дотроо өгүүлнэ. Гэхдээ үйлдвэрийн энэ эзнийг хэн шоронд хийлгэсэн гэдгийг мартаж орхиод «Үйлийн үр нь тэр биз дээ, хөөрхий» гэж бодно. Тэгж явахдаа нэг өдөр шоронгийн хашаан дотор нэг юм сүүтгэнэх шиг болоход: «Энд ингэж явах юу байдаг бил ээ?» гэж агшнаа бодтол нуруу руу нь хүйт даах шиг болов. Дидерих тэссэнгүй, тэндээс яаравчлан холдлоо. Хүүхэд ахуй цагтаа айдаг байсан Швайнхенбург гэдэг шилтгээн рүү одох зам урд нь зурайна. Хүүхдийн гэнэн хонгор үе тэртээ хойно хоцорсон тул Дидерихэд одоо тэр замаар явахаас тэр зүг рүү очихоос айх юм байсангүй, харин ч бүр тэр зүг рүү тэмүүлнэ. Учир нь тэнд өөрт нь хөл хориотой диваажингийн орон шиг санагдах Гаузенфельдийн цаасны үйлдвэр байдаг билээ. Тэр нүсэр үйлдвэр Дидерихийг соронз адил өөртөө татна. Нэг л мэдэхэд тийшээ очих замд орчихсон, бас тийшээ явж байгаагаа хэнд ч мэдүүлэхгүй юм шүү гэж сэрэмжлэн бодож явна. Тэрээр цаасны үйлдвэрийн хэрмийг тойрч, тэр ч байтугай хэрмэн дээгүүр өнгийн дотогшоо шуналтайяа ширтдэг байлаа. Тийн зогстол нэгэн шөнө харанхуйд хүмүүс ярилцах дуулдсанд ухаан алдталаа айж дэргэдэх суваг руу үсрэн орж, гялтайх нүд минь харагдчихаж магадгүй гэж бодохдоо хоёр нүдээ тас анин хэвтлээ. Цаадуул нь тэндхийн ажлаас оройтож гарсан албан хаагчид бололтой, түүнийг анзаарсан шинжгүй хажуугаар нь өнгөрөөд явчихлаа.

	Тэднийг бүр холдсон хойно санд мэнд босож гүйсээр хотын хаалга хүрч тайвшрахтай болохдоо балга пиво уух юм сан гэж бодов. Түүнд хол явахын хэрэг ч гарсангүй учир нь хажууханд нь үгээгүй борчуул орогнодог, муу муухай юмаар нэрд гарсан, хуучирч муудаад дээвэр нь хотойсон «Мөнх ногоон тэнгэр» нэртэй пивоны газар байв. Ойртон очтол уушны газрын хүнхэр гонх руу нэгэн эмэгтэй хүн туялзан ороод явчих харагдав. Дидерихийн эрийн тачаал сэрэх шиг болж араас нь ухасхийн харайлгав. Хүүхэн дэнлүүний бүдэг улаан гэрэлд орохдоо тор унжуулан бүтээсэн нүүрээ дээрээс нь ханцуйгаараа халхлах гэсэн боловч хэн болохыг нь Дидерих таньж амжив. Тэгээд хүүхэнд хандан:

	— Целлих гэлэнтний охины амрыг эрье! гэвэл цаадах нь

	— Ноён докторын амрыг эрье гэв. Тэр хоёр бантсандаа цааш дуугарах тэнхэлгүй амаа ангайсан чигээр зогсож хоцров.

	Тэгээд хэсэг болсны хойно Кээтхэн эхлэн дуугарч

	— Энэ орчны хүүхдүүдийг адьяа гарагт аавын сүмийн уншлагад аваачих санаатай явна л даа гэв.

	Дидерих ч санаа авч нэг юм хэлэх гэсэн боловч хүүхэн түүнд ярихын сэхээ өгөлгүй,

	— Хүүхдүүд ч үнэндээ энд суудаггүй л дээ. Харин тэд ийшээ ирдэг юм. Тэдний эцэг эх нь социал-демократууд тул адьяа гарагийн уншлагын тухай тэдэнд юу ч дуулгаж болохгүй гэж учир утгагүй юм бурж гарав. Ингэхэд эхлээд өөрөө эвгүйрхэж байсан Дидерих Кээтхэнийг сэжиглэн эхлэв. Нэгэнт ийм болохоор өөрөө яагаад тэнд орж ирснээ тайлбарлан тайлагнах хэрэгцээгүй гэж үзээд хүүхдүүдийг тань иртэл, аяга пиво ууцгаах уу даа? гээд хүүхнийг юу ч идэж уухгүй гэж цааргалахад нь олон таван үг ярилгүй шууд л хоёр хууг захиалав.

	Дидерих пиво хүлээн суухдаа, «Зочдын өрөөнд нь эртэд сүй тавилцах шахсан шүү» гэж эвгүйрхэн бодов. Тэгээд пиво ирэхэд хуутайгаа аван,

	— Таны хүүхдүүд тань ирэх болтугай! гэж өргөвөл, унжуулсан торны чанадах царай нь нэг улайн, нэг цайх хүүхэн пивоо уулгүй дэмий л хуутай оролдоно. Хүүхэн ширээний мухарт шахагдан гарах зам нь хаагдсанаас, гайхаш тасарсан байртай харагдана.

	— Хүүхдүүд тань удахгүй ирнэ буй заа гэж Дидерихийг амгалан тайвнаар өгүүлтэл Ядассон орж ирэв. Тэрээр тэдний цуг сууж буйг хараад зогтусан хад чулуу шиг болон гөлийвөл тэр хоёр ч мөн хэл ам нь татчихсан юм шиг суув. Аа ингэж сууцгаадаг бий гэсэн байртай Ядассоныг хэрхэхээ мэдэхгүй зогсоход, Дидерих «цөм үнэн байх нь ээ!» гэж бодов.

	Адъяа гарагийн мөргөл, хүүхдүүдийн тухай яриагаа Кээтхэн эхлэхэд түүний дуу залбирлын гэлтэй гэгэлгэн сонсогдов. Бүсгүйн яриаг сонссон Ядассон, энэ чинь бас намайг хуурч үзэх гээд байх шив дээ гэж эгдүүцэн бодоод

	— Нэг л будилаантай юм болоод байна уу даа? гэж ёжтой хорноор өгүүлбэл Дидерих тэвчиж чадалгүй

	— Үнэндээ гэхэд цөм жирийн тохиол бус уу? Целлихийн ахайтныг энд ийн хүүхдүүдтэй уулзахаар ирэхэд бид хоёр түүнд туслах учиртай болж л дээ гэвэл Ядассон,

	— Хэнийг нь шилж сонгохыг бурхан л мэдэж дээ! гэж ёжлов.

	Кээтхэн,

	— Хэнийг нь гэдгийг хэрхэвч одоо айлдахгүй юм байлгүй гэв.

	Эрчүүлийг пиво уун, хоосон хуугаа ширээн дээр тавихад Кээтхэн уруу царайлахаа болин, тэгэх нь ч бүү хэл тороо сөхөн талимаарсан дүрлэгэр нүдээрээ тэр хоёрыг ээлжлэн харав. Тэгээд дууны нь өнгө хэвийн болж, эмээж ичихээ бүрмөсөн больсон тэрээр

	— За нэгэнт та хоёр энд ирчихсэн хойно! гэж Ядассоны янжуураас нэгийг аван зууснаа Дидерихийн өмнөх хундагатай шарзыг авч хөнтрөв. Кээтхэний төрх айв нь Дидерихийг бүр гайхалд оруулж гүйцэв. Харин Ядассон хүүхний энэ аашийг мэддэг бололтой байв. Үүнийг анзаарсан Дидерихийн уур шатаж

	— Та өнөөдөр үнэн нүүрээ харуулав даа! гээд ширээ дэлдэв.

	Кээтхэн царайгаа ихэмсэг болгон

	— Ноён доктор! Та юу гэж хэлэх гээд юу гэчхэв? гэвэл Ядассон

	— Би таныг бүсгүй хүнийг хүндлэх ёсыг мартахгүй байх гэж бодож болох сон болов уу? гэв. Дидерих тэгэхэд

	— Целлих ахайтаан! Одоо л та надад аятайхан санагдаж байна! гэж бувтнан нүдээ эргэлдүүлснээ, — Саявтархан сүй тавилцах шахаж байхад минь ахайтан арай л өнөөдрийнх шигээ ийн санагдаагүй сэн гэвэл Кээтхэн хүйтнээр тас тас хөхрөв.

	Бүсгүй хөхрөхөд эгдүүцэхдээ Дидерих дэмий л даган хөхөрвөл Ядассон ч мөн тэссэнгүй. Тийн гурвуул хэсэг зуур хөхрөлдөв. Тэгээд хоёр эр

	— Шарз! Шарз! гэж пивоны газрын эзэн рүү хашхиралдахад Кээтхэн

	— За миний явах цаг боллоо. Эс тэгвэл аав маань надаас түрүүлээд харьчих юун! Аав маань өвчтөн эргэхээр одсон юм. Тэнд ийм л ил захидлууд тарааж буян үйлдэж байгаа даа гэж илгэн түрийвчнээсээ хоёр ширхэг эрээн хуудас цаас гарган Май! Хожмын дурсамждаа авцгаагтун! гэв.

	Ядассоныг хилэнцэт Магдалина эм гэгчийг авахад Дидерих төлгөн хонь гэгчийг нь аваад сэтгэлдээ эс таашаан

	— Би ч бас хилэнцтэнийг л авах сан гэв.

	Кээтхэн тэгэхдээ түрийвчээ баахан онгичсон боловч юү ч эс олов.

	Тэгээд

	— За, за, чи төлгөн хонийг голоод байхдаа яадаг юм! гэж шийдмэгхэн хэлээд босоход нь хоёр эр ч босон, гурвуул хөтлөлцсөөр тэндээс гарав.

	Кээтхэнийг үнэн сүсэгтний мөргөлийн нэгэн дууг эхлэхэд харчуул түрэн, гуйвчин бүдэчсээр муухан гэрэлтэй Геббельхэн гудамжийг уруудав.

	Кээтхэн тийнхүү явсаар гудамжны нэгэн буланд хүрмэгцээ тэр хоёроос яаралтай салан, тэртээх мухар гудамж руу эргэхдээ Дидерихэд хандан

	— Төлөг минь баяртай! гэж хашхирсанд мань эр араас нь ухасхийтэл Ядассон түүнийг барьж аван, гэнэт албархуугаар

	— Энд шөргөлцөөд байхаар юм болсонгүй гэдгийг хэлчихье гэхэд Дидерих

	— Үгүй дээ үгүй гэв. Ядассон тэгэхэд

	— Целлихийнхэн надтай ургийн барилдаа тогтоохоос буцахгүй байгаа энэхэн үед өнөөдрийн энэ учралыг би дэмий юм боллоо гэж үзэхгүй байна гэдгээ танд хэлчихье гэхэд Дидерих

	— Гялайлаа. Таны эелдэг аашийг үнэлэхгүй байхын арга надад алга аа гэв.

	Хоёр эр тэгээд цэргийн хүмүүс шиг өсгийгөө тас хийтэл хавсралцаад гар барилцан салав.

	Хүүхнийг салаад явахдаа Ядассонтай хэрхэн нүдээ ирмэлцсэнийг Дидерих анзаарчээ. Тэрээр одоо мөнөөх хоёрыг «Мөнх ногоон тэнгэртээ» эргээд очих биз гэж бодохдоо өөрийгөө аюултай занга тааралдахад ёс горимоо алдалгүй түүнээс мултарсан хүнд тооцон их л додигор байв.

	— Дидерих, яагаад ч юм бэ Ядассоныг дотроо гэнэт хүндлэн, «Харчуул ч яах вэ, бие биесээ ойлголцож цөхөх биш. Харин энэ эмс үү? Гэлэнтний охин ч замаа алдаж, самуурч гүйцэж дээ!» гэж бодов. Тэгээд даарах шиг болохдоо пальтогоо товчлон, одоогоор ноён Лауэрийн багтаж буй тэрх ертөнцөөс гадна, бас өөр нэгэн шинэ ертөнц байдгийг санав.

	Дидерих гэртээ ирмэгцээ шуухитнасаар зуушны ширээнээ суув. Түүний царай нь баргар, дуу нь чанга байсан тул гурван бүсгүй үг дуу ч үгүй байв. Гэтэл эх нь зүрхлэн,

	— Хүү минь хоол чинь амтгүй болж уу? гэхэд түүнд хариулахын оронд бүсгүй дүү нартаа хандан

	— Целлихийн охинтой битгий хүзүү сээрээ холбоод байгаарай! гэвэл дүү нар нь түүнийг гайхсан байдалтай харав. Тэгэхэд тэрээр «Юу ч хэлчхэв дээ!» гэж ичингүйрхсэн авч нэгэнт эхэлсэн тул зориг шулуусан: «Цаадах чинь замаа алдсан байна шүү!» гэв.

	Тэгтэл Магда нь эмээж зовсон шинжгүй

	— Та тань Ядассоны тухайд л ярих гээд байна уу? гэж асуухад Дидерих «Иш-ш энэ бүсгүйчүүл ч ёстой л цөм нэг ижил, холбож хэлхчихмээр богино бодолтой улс даа. Бас Густа ч нэгэн адил мөн иймэрхүү л юм ярьдаг юм» байна билээ гэж бодлогошрон духныхаа хөлсийг арчихад нь

	Магда

	— Хэрэв та Кээтхэний тухайд сонирхож байсан бол биднээс эртний асуудаггүй тоогүйеэ гэхэд Дидерих нэр алдраа хамгаалахаар ээж дүү нараа уулга алдтал нь ширээгээ түлхэн, дүү нартаа,

	— Хүнийг хэлэхээсээ өмнө өөрсдөө л төлөв төвшин байцгаагтун! гэж хашхирав.

	Эх нь хоолойгоо чичрэгнүүлэн

	— Хүү минь! Чи л нээрээ, дүү нараа гэхгүй бол өөр хэн ч тэгэх билээ дээ? гэхэд Дидерих нээрээ ч тийм дээ гэсэн байртай тэднийг айж ичсэн шинжгүй гөлрөн «Иш-ш энэ хоёр ч дээ. Ингэхэд ер нь юу л хийж явдаг бол!» гэж бодсоноо

	— За байз! Юу ч гэх юм билээ дээ. Та нар ч хатуухан шиг л гарт таарах улс даа. Хожмын бэргэн эгч чинь намайг гайхах вий! гэчхээд бүсгүй дүү нараа жуумалзахад тэгж хэлэхдээ Густагийн тухай бодсоноо санан, эд нар түүнийг минь мэдчихээгүй байгаа гэж хирдхийн цочив.

	Тэгээд тэрхэн дороо эдний хэнд нь ч итгэж болохгүй нь байна шүү гэж бодтол нүдэнд нь Густагийн цагаан хонгор үс, булцгар ягаан царай, пэмбэгэр зузаан уруул нь тэр ч байтугай хэлээ гаргах нь харагдах шиг болов. Түрүүн Кээтхэн хэлээ гарган, «Төлөг минь баяртай!» гэж хашхирсан билээ. Густа хөлчүүгээр хэлээ гаргаж: «Төлөг минь баяртай!» гэж хэлбэл Кээтхэнтэй тун ч төстэй харагдах байсан байх даа гэж бодлоо. Тэгтэл Магда

	— Кээтхэн ч толгой нь хамуурсан амьтан л даа. Гэхдээ хань болох хүн олдохгүй юм чинь арга ч үгүй юм биз дээ. Тийм үү? гэвэл Эмми

	— Чи чухам хэнийг хэлэх гээд байна даа?

	Тэгэхдээ Кээтхэн чиний зүрх сэтгэлийн соронзон Фридрих шиг юмыг тоохгүйд л хамаг гай байна л даа гэв.

	Магда би өөдтэйхөн шиг зүс царайтай болоод л тэр дээ гэсэн төлөвтэй ширэв татан юу ч эс дуугарахад Эмми ам арчих алчуураа чулуудан,

	— За чи Кээтхэний тухай харчуулын бурахад юунд нь тэгтлээ итгэв? Энэ шиг бузар юм гэж байх уу! Хийх байхаа олж ядсан энэ харчуулын хов живээс хөөрхий бүсгүйчүүл биднийг өмгөөлөн хамгаалах юм юу ч үгүй болсон гэж үү? гээд уурласнаа мартах гэж номоо дэлгэхэд Магда нь дургүйхэн мөрөө хавчисхийв. «Густа ч бас хүний сүйт бүсгүй мөртөө зүгээргүй л явдаг даа» гэж бодож суусан Дидерих тэгэхэд

	— Ёс горимгүй амьтад байдаг нь ямар худал биш гэвэл Эмми номоо шидэн

	— Ёс горим гэдэг чинь юу юм бэ? Кээтхэн, хүссэнээ л хийж байгаа биз! Бүсгүйчүүл бидэнд бас өөрийнхөөрөө та нартай адил хүссэн эрмэлзсэнээ гүйцэтгэх эрх байх шүү дээ! Тийм ч гэсэн эцсийн эцэст бид та нарынх л болдог шүү дээ. Түүнд баярлагтун! гэв.

	Тэгэхэд Дидерих огло үсрэн:

	— Ийм үг, миний эцгийн гэрт бүү дуулдаг! гээд Магдаг инээхээ больтол нүдээ цахилуулав.

	Эх нь тэгэхэд хөвгүүндээ янжуур авчирч

	— Миний хүү л тиймэрхүү нэгэнтэй хэзээ ч суухгүй гэдгийг би мэдэж байна гэж толгойг нь илэхэд Дидерих үг бүрээ цутгах адил цохон

	— Ээж ээ! Би цэвэр герман хүн. Үнэхээр цэвэр герман хүн хэзээ ч ийм юмыг гэвч их гэж үү? гэв. Ээж нь тэгэхэд

	— Нээрээ л бүгд миний хөвгүүн шиг өв тэгш бус хойно доо. Юмыг харж байхад ихэнх нь эд агуурсын дон тусаж, арилжих наймаалахаа л боддог болж гэж хүүдээ цаасан малгай өмсгөөд түүнийхээ догшин харц доор, — Жишээ нь гэхэд Густагийн эхийн нөхөр байсан Дэймхэнийг хар л даа. Бурхан минь, тэр хөөрхий эр талийгаач болсон л доо: Одоо түүнд ямар хамаа байх вэ? Түүнийг амьд сэрүүн байхад нь мөн ч их шагшсан даа гэснээ гурван хүүхдээ нэг нэг хараад

	— Сонсдог юм биш. Бук өвгөн, Густагийн эх хоёрыг цааш наашаа болдог гэдэг байлаа. Густа чинь энэ үеэр гарсан хүүхэд дээ гэв. Задгай ханан зуухныхаа өмнө суугаа эхийнхээ тийн өгүүлэхийг дуулмагцаа тэр гурав түүн тийш дөхөхөд Эмми Магда хоёр нь

	— Ээж ээ! Нээрээ гэж үү? Та цааш нь яригтун! гэж ам амандаа шуугилдахад нь Дидерих авгайчуулын тэрх хов живээс эгдүүцэн уурлаваас дүү нар нь харин, — Бид нар харчуул та нарын ярианд оролцдоггүй шүү дээ. Биднийг тайван байлгаж үз гэж хашхиран түүнийг зуухнаас холдуулах гэв. Хүүхдүүдийнхээ тийн шуугилдахад эх нь:

	— За хүүхдүүд ээ! Ээжийгээ юу ч яриагүй гэж бодогтун! Уг нь тэр үед хүүхэд хөгшидгүй л цөм Бук өвгөнийг Дэймхэний авгайд инжний юм өгч гэнэ гэлцдэг байлаа гэхэд Магда

	— Хаанаас тэдний хөлжсөн нь илт болов бус уу? Тэгээд л яах вэ, цэврээр нь хамаатныхаа өв идсэн болоо биз! Одоо л сайх алтадмал түрийвч чинь чухам хаанаас ороод ирсэн нь илт болов! гэв. Дидерих, Густагийн өв залгамжилсныг хамгаалан

	— Тэр өвийг Магдебург дахь хамаатнаасаа л залгамжилсан нь үнэн юм билээ гэхэд Эмми ёжтойгоор

	— Сүйт эр нь тэгвэл хаанахынх байх нь вэ! Тэр бас л Магдебургээс ирсэн байх нь уу? гэв.

	Тэгтэл тэд нар гэнэт хэл нь татсан юм шиг дуугүй болчхов. Эммийг диван руугаа очин номоо авахад, Магда нь ширээн дээрхээ янзлан хөдөлж эхлэв. Ханан зуухныхаа дэргэд шигдэн суугаа эх рүүгээ Дидерих очиж:

	— Ээж ээ, агт алдахаас ам алдах хэцүү шүү! Хараа биз! Та Вольфгангийг өөрийнхөө дүүтэй суух нь гэж хэллээ шүү! гэхэд эх нь цээжнийхээ хөндийгөөс:

	— Хүү минь. Тэр нь надад ямар пад байх вэ. Ээж нь эрт урьдын тэрх явдлыг бараг санахгүй шахам болжээ. Түүний үнэн худлыг хэн мэдэх вэ? Лавлая гэхэд одоо түүнийг санах амьсгалтай хүн ч олдохгүй болжээ гэхэд Эмми номоосоо нүдээ салгалгүй

	— Бук өвгөн хүүгээ бэлжих мөнгийг хаанаас олохоо андахгүй шүү дээ гэвэл Магда нь ширээнийхээ бүтээлгийг эвхэх зуураа

	— Аль балай юмыг тэр гэдэг юм бэ? гэв.

	Дидерих тэнгэр бурхнаас аврал өршөөл гуйн, аймшгаас гэтлэх гэнэ үү гэлтэй хоёр гараа наманчлан

	— Би чинь ер нь хаана ямар нутаг усанд хүрч ирчхээд байна вэ? Арай л эх захаа алдсан дээрэмчдийн үүрэнд уначхаагүй бололтой сон! гэж албархуухан өгүүлснээ гэдийсхийн цэргийн хүний намбаар хаалга руу алхав. Тэгснээ босгон дээрээ гэнэт зогтусан эргээд, — Та нарын энэ үүсгэсэн цуурхлыг хотоор нэг шагшихад би л яаж ч чадахгүй байх шүү. Тэр үед би үүнд оролцоогүй гэдгээ хэлнэ. Миний ярьсан бүхнийг сонинд гаргадгийг санаарай гэчхээд гарч одов.

	Тэрээр өөрийн эрхгүй Клапшийн пивоны газар хүрчихсэн, тиймэрхүү аймшигт түгшүүрт автан буй орчныхоо тухай бодлогошров. Тэрх бузар булайг бүрмөснөө шүүрдэн зайлуулахад нигүүлсэнгүй сэтгэл хэрэггүй болох нь илт байв. Бук өвгөнийхний тэрх олз омгийн төлөөх жигшүүрт хэргийг илчлэхийн төлөө яахаас ч буцахгүй байхаар шийдсэн Дидерих догшноор

	— Гагцхүү төмөр нударгаар л! гээд дөрөв дэхээ ууя гэж пивоны хууны тагийг хангинуулав. Тийн хэсэг зуур догшин дайнч байдал гаргаснаа энэ чинь би юу болох нь энэ бил ээ? гэсэн байртай эргэлзэж эхлэв. Бодоод үзэхэд энэ шившигт намтрын тухайд шуугиан дэгдээвэл бүхэл хотоороо Густаг чичлэх нь зайлшгүй болж түүнтэй нэр алдраа гэж бодох ямар ч эр ойртож болохгүй нь мэдээж байлаа. Ийнхүү элдвийг бодтол яс махнаасаа туйлбартай загнан, эр зоригоо илтгэх гэж сүржигнэдэг түүний толгойд бодолтой л эс хөдөлбөл Густагийн гурван бум таван түмэн маркийг хэн ч атгадаа оруулж чадахгүй нь байна шүү! Харин зөв шиг хөдөлбөл тэнгэрийн хишиг өөрөө л унаад ирэх нь, тэгэх л юм бол түүгээр юу ч хийж болно дог гэсэн бодол ороод ирлээ. Гэвч энэ тухай бодох нь түүнд аймшигтай байлаа. Тиймээс ч өөртөө зориг оруулан:

	«Өөрийнхөө л үүргийг нэр төртэй биелүүлдэг хэрэг! Гэмт үйлдлийг тас зогсоох нь чухал! Авгайчуулд өөрсдийн нь төлөө тулалдаан болж байгааг мэдүүлж үл болно» гэж бодов. Тав дахь хуу пивоны дараа эргэлзэл нь арилж өөрийнхөө л хар толгойг бодохоор нэгэнт шийдэв.

	Өглөөнийхөө цайн дээр тэрээр «Хармони» театрт болох багт наадамд дүү нараа олигтойхон хувцаслахыг сануулав.

	Гэтэл багт наадам хоёрхон хоноод болох гэж байхад тэдний нь хувцас хунар нь яагаа ч үгүй байв! Хотын нэртэй оёдолчин үйлчид тэр өдрүүдэд хотын хүндэт хүн Букийнх, сонины үйлдвэрийн эзэн Тицийнх, хуулийг чандлан сахих муж улсын төлөөний түшмэл Харнишийнх мэтийн айлуудын захиалгад одож, Дидерих мэтийн бяцхан үйлдвэрийн одой эзнийд олдох нь бэрхэджээ.

	Дидерих өөрийн биеэр нэгэн оёдолчныг гуйж гувшиж байж гэртээ дагуулан ирэв.

	Хоёр дахь цайгаа уухаар түүнийг гэртээ чимээгүйхэн орж ирвэл гэрийнхэн нь хэн нэгэн хүнтэй шивэр авир гэлдэх нь сонстов. Харвал өнөө өөрийнх нь залаад ирсэн оёдолчин ажээ. Тэд яриандаа улайрчихсан байв.

	Тэгтэл нэг хоёр хүний нэр гараад ирэхэд бүсгүй дүү нар нь бүр гайхаж хоцорсон аятай уулга алдацгаан байв. Эх нь хүртэл оёдолчинд: 

	— Үгүй ээ, үгүй! Ийм юм даан ч яаж байх вэ! гэж хэлж байв.

	Оёдолчин бүр ч эрэмшин үүнийг тань бүхэл хотоороо шагшиж байна шүү дээ! Өнөөдөр хотын даргынд үйл үртэс хийж байхад хадам эх нь тэр хэргийг сөхөөд өг гэм гэж хүргэн хүүдээ даалгавар өгч байна билээ гэв.

	Дидерих ихэд баярлав, учир нь хэрэг нэгэнт иймд хүрч амжсан тул тэр цуурхал хаанаас гараад ирснийг мэдэх арга үгүй болжээ

	Гэхдээ: Үгүй гэр орны маань хана туурга нь онгорхой цоорхойгүй сэн биш бил үү? Хаалга хатавчгүй цөм л түгжээстэй байхад энд хэлсэн үг утаа ууртай л хамт яндан салхивчаар гарчихааргүй бол хотоор нэг түгчихмээргүй сэн. Ээ мөн хачин аа!» гэж бодов.

	Тэгэвч санаа нь нэг л зовуурьтай байв. Дидерих сэвжидтэй эрийн эрүүл зөн болбол аятай нөхцөлд үргэлж унац хонжоог хардаг бус уу? гэж өөрөө өөртөө өгүүлээд үд хүртэл механик Наполеон Фишерээ гоочлохоор дэргэдүүр нь эргэлдэж байтал хэн нэгэн хүн чарлаад явчихлаа.

	Дидерих механиктайгаа тэр зүг гүйн хүрвэл нэг ажилчин охин цаасны машины ил ган булын завсар гараа хавчуулсан байв. Тэр механиктайгаа хамжилцан машины булыг сойж охины зэмдэглэгдсэн гарыг гаргаад хотын түргэн рүү утасдав. Гараа боолгохдоо аяархан гинших нь яг л шархадсан залуу араатныг санагдуулна. Ажилчны охин тэрхэн үед эзнийхээ хүнлэг сэтгэл үзүүлэн гэр орных нь байдлын талаар асуусан асуултыг нь ойлгосонгүй. Харин охиныг төлөөлөн механикийн хариулахыг сонсвол: эцэг нь хаа нэгэнтээ ор сураггүй одож эх нь хэвтэрт үхлүүт хэвтэж буйн дээр хоёр нялх дүүгээ тэжээдэг, арван дөрөвхөн настай гэнэ. Тэр бүхнийг Дидерих сонсоод

	— За юу ч гэх билээ дээ? Машин дээр хянуур болгоомжтой байгаарай гэж бишгүйдээ л хэлсэн шүү дээ. Ажилчин өөрөө л буруутай. Маньд хариуцах юм алга! гэснээ механикчдаа хандан ихэд эелдэгхнээр

	— Аль вэ? Наполеон оо! Наашаа ороод ир! гэв.

	Контортоо ормогц Дидерих шарз гарган хоёр хундаганд хийгээд

	— Наполеон минь! Айсны дараа сэтгэл тайвшруулахад зүгээр байдаг юм... Та намайг ард нь үлдсэн тэр гурвыг тэжээх үүрэгтэй гэж бодож байна уу? Үгүй юу? Үнэнээ хэлж хайрла! Машин дээр хөдөлмөр хамгаалалтын төхөөрөмж хангалттай хийгдсэн байгаа шүү дээ? гэхэд механик нь гайхсан байртай мөрөө хавчисхийв.

	Дидерих

	— Та намайг зарга заалхайд хүргэнэ байх гэж бодно уу? Би түүнд чинь мөнгө өгнө өө өгнө гэв. Наполеон Фишер том морин шар шүдээ ярзайлгав. Дидерих

	— За яах вэ, энэ бол миний хэрэг. Лауэрийн үйлдвэр дээр гарсан хэрэг бол үүнээс илүү ноцтой л доо. Тэрээр ажилчдадаа элэгсэг байж танай намын сонины магтаалыг олсоон. Гэхдээ би л лав эзэн хаантныг доромжилсон хэргийн учир шоронд суун өөрийнхөө ажилчдаа зүсэм талхнаас нь салгахгүй. Би үнэндээ нийгэмчирхүү өгөөмрийнхөө хувьд арай илүү дадал туршлага бүхий арга барилыг сонгосон байгаа биз? гэж ихэд баяртай амьсгаа авснаа, — Тэгээд ч би тэр охиныг эмнэлэгт хэвтэж байх бүхий л хугацаанд нь цалинг нь өгнө гэснээ механикийг аргадсан байртай, — Ингэхэд цалин нь чухам хэд билээ дээ? гэв. Наполеон,

	— Нэг марк тавь гэхэд Дидерих

	— За яах вэ дүүрч... Сайндаа хоёр сар л хэвтэнэ буйз. Бүүр цаашилбал гурван сар л биз... Харин гарснаас нь хойш цалин өгнө гэж ярихгүй шүү дээ гэв.

	Механик нь тэгтэл өөрийг нь, аа тэгнэ бий гэсэн байртай духан доогуураа харан

	— Тэр охин насанд хүрээгүй болохоор зэрэмдэглэгдсэнийхээ төлбөрийг авах л болно доо гэхэд Дидерих сандран шуухитнав.

	Үл мэдэг инээд нүүрэнд нь жирвэлдэх механик Наполеон тэгэхэд, эзнийхээ халаасандаа нуусан нударгыг харвал Дидерих гараа халааснаас суга татан:

	— Та миний нигүүлсэнгүй сэтгэлийг харж байна шүү дээ! Тийм үү? Түүнээс цааш бол ярьдаг юм биш. яах вэ, их л бодож хөрөнгөтөн биднийхээ булай бузрын тухай бахаа ханатал шуугьцгаана л биз! Одоо ч танайхны хурал цуглаан дээр Бук өвгөнийг л нэг их магтдаг болсон биз гэв.

	Наполеоныг гайхсан байртай нүдээ бүлтийлгэхэд Дидерих үүнийг нь анзаараагүй төрх үзүүлэн

	— Тийм ээ, тэр бүхэн тань миний үзлээр ёс зүйд нийцэхгүй байна. Хэрэв хэн нэгэн хүн эхтэй нь цааш нааш бололцож байгаад бутач охин төрүүлчхээд, хожмын өдрөө өөрийн голомт сахих хүүгээ, түүнтэйгээ суулгах гэх бол... ингэхэд... гээд Наполеоны царай бодлогошронгуй болоход

	— Би ажилчдаа, энэ тухай зар цуу тараагаасай гэж бодохгүй байгаа юм шүү. Харин Наполеон танд гэхэд хотын тамгын газрынхны нэгэн ч түүнийг хэрхэн тайлбарлаж мэдэхгүй байгаа тул, тамгын газрын нэр хүндийг гутаан, түүний эсрэг ажилчдыг турхирахын хэрэггүй гэдгийг дуулгая! гэснээ гараа хий шаан, — Лауэрыг хэрэгт хийсэн гэж миний тухайд цуу тархжээ. Би ажилчдаа амар жимэр байлгах сан гээд ер нь хов жив хөөцөлддөггүй юм шүү гэснээ Наполеон руу бөхийж, — За Наполеон минь би өөрийн чинь нөлөөг сайн мэднэ ээ гээд алгаа тэнийлгэвэл алган дээр нь гурван том алтан зоос шаргалтан харагдав.

	Тэдгээрийг хармагцаа Наполеон, чөтгөр шуламс үзсэн юм шиг нүүрээ үрчийлгэн

	— Үгүй, үгүй. Хэзээ ч үгүй. Би өөрийнхөө бодол санаатайгаа дуусъя! Дэлхийн бүх алтыг өглөө ч гэсэн би үзэл бодлоосоо няцахгүй гэж хэлэхдээ нүдээ улаанаар эргэлдүүлэв. Айхдаа дуу алдсан Дидерих үймээн самууны биелсэн дүр болох механикийнхаа царайг ойроос харахгүйг хичээн гэдрэг ухарвал Наполеон

	— Бид үнэн мөнийг хүн зонд үзүүлэн харуулна аа! Энэ бол манай үгээгүйчүүлийн чинхүү зорилго! Ноён доктор! Энэнд минь битгий саад түйтгэр бологтун! Эзэгнэгч ангийнхан, та бүхний бузар үйл... гэтэл нь Дидерих яаравчлан шарз хундагалаад,

	— Наполеон оо! Би мөнгийг зөвхөн энэ хэргийн тухайд нэрийг минь битгий цохон гаргаж үзээрэй гэж өөрт чинь бэлэглэж байна л даа гэж ээрэгнэхэд цаадах нь харин юу ч сонсоогүй юм шиг дээгүүр харан

	— Ноён доктоор! Бид та нартай адил албаар хэрэг түвэг үүсгэн, баалах гэдэг улс биш ээ. Та нарын тэрэнд бид дүй муутайг сайн тунгаагтун. Хэн харин бидний сониныг цаасаар хангана, түүнд айх явдалгүй гэхэд дотор нь онгойсон Дидерих,

	— За тэгвэл бүх юм учраа олох нь тэр ээ. Би таныг ийм их улс төрийн бодлогоч хүн гэдгийг мэдэж байсан юм аа. Нэгэнт ийм болохоор тэр охины хувьд бол санаа зовох юмгүй боллоо гэж бодож байж болох шив?

	Харин Букийнхны бузар явдлын тухай ярьсан минь танд зөвхөн сайныг санаснаас л шүү гэв.

	Наполеон сэтгэл ханамжтай инээмсэглэн:

	— Би нэгэнт таны болгоосноор улс төрийн томоохон бодлогоч хүн болохоор... охины эрэмдэг болсны төлбөрийг орхихыг хичээе. Ноёд дээдсийн хүрээнийхний хэн нэгэн нь ч бол нууж далдлах сан л гэх юм. Тэдний булайг олны сонорт хүргэн илчилж, түмний нүдийг нээхээс чухал юм манд үгүй! гэвэл Дидерих

	— Ганц ажилчны хувь заяа ч дүүрч, бусдынхыг нь л гэсэн байртай, юмыг та дандаа л улс төрийн бодлогоч хүн шиг шийдвэрлэж байна шүү гэвэл Наполеон

	— Тийм ээ. Бид дандаа зөв шийднэ шүү, ноён доктор! Үдийн завсарлага боллоо. Баяртай! гээд тасаг руугаа буцаад одоход Дидерих үгээгүйчүүлийн явуулж буй бодлогод бас ч ойртож болмоор зөв юм буйг анзааран гурван алтан зоосоо өвөртлөв.

	Маргааш орой нь гэрийн бүх л толийг суух тасалгаанд ярайлган тавьж, түүнд Эмми, Магда, Инга гурав хүзүүгээ хөштөл тольдож тольдож эцэст нь сандлын булан дээр ёгхийтэл суумагцаа.

	— Ээ бурхан минь! Өнөө явах цаг чинь болчхож! гэлцэв.

	Дидерих, Лауэрийн хэргийг таслахад очсон шигээ дахиад нэг их эрт очихгүй юм шүү гэж боджээ. Учир нь хэдий чинээ л эрт очих тусмаа төдий чинээ үнэ хүндгүй болдог байв. Тэгж гэж хүүхнүүдийг явах болоход Инга Хеслинг авгайд:

	— Охид тань намайг таны суудалд хамтдаа сууя гээд байна гэж уучлалт гуйхад авгай:

	— Тэг, тэг хатагтай минь. Над мэтийн хөгшинд, тэр олон хүн хурсан газар чинь ядрахаас өөр юун аж. Хүүхдүүд ээ, хөгжилдөн цэнгэцгээ! гэж хэлэхдээ сэтгэл нь хөдөлснөөс нулимс цийлгэнүүлсээр охидоо тэврэхэд тэд нар нь салахын түйс болж буй харагдав. Яагаад гэвэл тэд эхийнхээ дэгдээсэн мөнөөх цуурхал нь ихэд тархсанаас хүний нүүр харахаа нэг л халшран буйг нь мэдэж байлаа.

	Сүйх тэргэнд суумагц Инга өнөөх л дуу шуугианы тухай ам нээж

	— Өнөөдөр Бук өвгөнийхөн болон Дэймхэн авгайханд театрт ирэх зүрх байгаа болов уу? гэвэл Магда тайвнаар,

	— Тэд нар яалаа гэж ирэхгүй байх билээ? Хэрэв ирэхгүй л бол бүх юмыг үнэн гээд баталчихна шүү дээ гэв. 

	Эммиг тэгтэл

	— Юу гэнэ ээ! Надад бол ирэх ирэхгүй нь тэдний хэрэг шиг санагднам. Бидэнд юуны хүртээлтэй юм бэ? гэхэд Дидерих

	— Энэ бүхнийг миний бие одоо л Тиц хатагтай танаас сонсож байгаа болохоор надад хэлж мэдэх юм алга гэв.

	Инга хүүхэн тэгэхэд уурлан:

	— Ийм бузар юм нэгэнт бүгдийн чихэнд өртсөн болохоор үнэн худлыг нь мэдэж байж л салах хэрэг ээ гэвэл Дидерих «Энэ ч үнэн бөгөөд аймшигтай үг шүү!» гэж дотроо бодов. Магда тэгтэл

	— Зарц нар нь ч хүртэл ярьж байна гэх чинь билээ гээд ахынхаа өвдөг рүү ёворвол Дидерих

	— Аа, тэгвэл энэ чинь ер нь зарц нарынх нь л тараасан цуу байхаас зайлахгүй дээ гэж ажиггүй царайлан өгүүлэв.

	Тэд нар эзэн хаантан Вильхелмийн алдраар саявтархнаас нэрлэгдэх болсон гудамжинд түдэлгүй буугаад, Рике гэгч хажуугийн гудамжинд орших театр луу очихоор шатаар уруудав.

	— Бороо цутган, бүжгийн нь гутлыг норгосонд Дидерих хараал тавьсаар явлаа.

	Ёслол төгс чимсэн, хавь ойроор нь ядуучуул хөлхөлдөн үймсэн, түүхэн барилга гэдэг нэрээр үлдээсэн «Хармони» театрын хаалгаар нь шагаймагц хөгц үнэртэнэ. Театрын бараа харагдахад Дидерихийн уур шатан энэ муу саравчийг ингэж байлгаад байлгүй орчин үеийн театр нэгийг хотынхоо төвд сүндэрлүүлэн босгох учиртай бил ээ! гэж бодов. Үүрдийн эв түнжинг бэлгэдэн хэзээ нэгэн цагт босгосон, эдүгээ овгор үснээс нь өөр тийм гэж танигдах юмгүй болсон нэгэн баримлыг нь хараад хүүхнүүд хөхрөлдөв.

	Дидерих шатан дээрээс

	— Болгоомжтойхон явцгаагаарай! Эс тэгвэл ясаа яйлж магадгүй шүү! гэж он жил улирахад хүний гарт зүлгэгдсээр тос даан хүрэнтсэн, хөгшчүүлийн гар гэлтэй турь муутай, дугуйран өгссөн шатны хайсыг харан хэлэв. Дээшээ гартал энэ театрыг үндэслэсэн Букийн элэнц болох хотын өнө эртний даргын, гэзэг бүхий гантиг чулуун баримал тааралдана. Дидерих баримлыг нэгэнтээ ширэв татан хараад дэргэдүүр нь өнгөрөв.

	Шил толь болсон урт танхимд анир чимээгүй бөгөөд тэртээ буланд нь цорын ганц эмэгтэй хүн хаалганы завсраар үзэгчдийн танхим руу шагайж харагдахад хүүхнүүд жүжиг эхэлчихсэн байна гэдгийг мэдэв. Магда уйлагнан ухасхийв. Тэгэхэд өнөөх ганц эмэгтэй эргэн уруулаа хуруугаараа дарахыг харвал тэр нь мөнөөх жүжгийг зохиогч Вулковын хатагтай ажээ. Тэрээр баясгалантай инээмсэглэн

	— Ашгүй дээ. Жүжиг таалагдаж байгаа бололтой, Хеслингтэн Та бүгд яг цагаа олж ирж. Даруйхан шиг хувцаслаж үзэгтүн! гэж шивгэнэвэл жүжиг эхэлчихсэнд хоёр дүүгээсээ дутуугүй сандарсан Дидерих: «Энэ хоёр чинь нэгдүгээр бүлэгт гардаггүй бил үү?» гэж бодохдоо сэтгэл нь амсхийв.

	Дүү нар нь хувцасны өрөөнд орохоор Ингатай яаравчлан байх хооронд Дидерих өөрийгөө муж улсын ерөнхийлөгчийн хатагтайд танилцуулбал хатагтай.

	— Та одоо тийшээ битгий орогтун! Үзэгчдийг үймүүлчихнэ гэв. Тэгэхэд нь Дидерих уучлал гуйн амандаа хэдэн юм гөвтнөөд, хана туурганы хээ хуарыг харагчаа болж, тэрхүү хээ хуаруудын хооронд шигтгээстэй, царайгаа харвал үл танигдах, дүлий цагаан шилүүдийг ажиглав. Нарийн хээ хуар юм уу даа? гэж бодогдохоор ан цав нь бүдэг шаравтар дэвсгэртэй ханан дээрх зургийн хүн байгалийн өнгө сүрийг дарах ажээ.

	Сурвалжтан Вулковын хатагтайг өмнөх хаалгаа сэмхэн хаавал уг хаалган дээр зурсан шилбүүр барьсан хоньчин бүсгүйн дүр нүдэнд нь урган, нээрээ л амьд хүн танхимд орж ирэх шиг болов.

	Хатагтай, тайзан дээр тоглож буй жүжгийн явцыг саатуулчих вий гэж болгоомжлохдоо хаалттай хаалгыг дээрээс нь дарвал тоос босох нь мөнөөх хоньчны оодсон үснээс нь оо нь бургина уу гэлтэй. Тэгтэл хатагтай

	— Эндэх чинь юутай сэтгэл хөдөлгөм газар вэ? Тийм үү ноён доктор? Энэ толинд харах бүрд цантаж бууралтсан даашинз өмсчихсөн юм шиг харагдах юм гэж шивгэнэв. Дидерих славянуудынх адил шаргал үстэй цайж, анхил идэр бие нь бэлцийн турж, хавчуур шил чөргөр туранхай хэнхдэгтээ нарийн бэлхүүстэй өргөн даашинз өмссөн нь, яг л нэгэн янзын өлгүүр шиг үзэгдэх хатагтайг гайхаш тасарсан янзтай хараад

	— Ерөнхийлөгчийн эрхэмсэг хатагтай! Тийм ээ. Энд их сайхан байна гэснээ, — Сурвалжит эрхэм ахайтан гэж нэмж хэлэв. Вулковын хатагтайд сурвалжит гүн Цюзевцын төрсөн охин гэдгийг нь тэр болгон хүн дурсдаггүй бололтой; баяссан хатагтай

	— Үнэндээ гэхэд, энэ театрыг үнэхээрийн язгуурт сурвалжтанд зориулаагүй, харин Нетцихийн дэвшилт иргэд гэгч хөрөнгөтөн ноёдод зориулан барьсан юм шүү дээ гэж өршөөнгүй өгүүлэхэд Дидерих

	— Тийм ээ. Юм гэгч их сонин юм даа. Гэтэл өнөөдөр, манай үед язгуур сурвалжит ахайтан та энд яг л гэртээ байгаа юм шиг байх юм гэж амыг нь дагуулан хэлээд хоёр өсгийгөө хавсрав. Ерөнхийлөгчийн хатагтай тэгэхэд

	— Та ер нь гоо сайхны мэдлэгтэй хүн юм аа даа гэвэл Дидерих нахисхийв.

	Хатагтай:

	— Тийм болох тусам та нэгдүгээр бүлгийг үзэлгүй өнгөрөөж болохгүй шүү. Май энэ хаалганы завсраар шагайгтун гээд гар дахь дэвүүрээр тайзны зүг дохисхийснээ хойшоо зайлж өгөв.

	— Ноён Кунцийн тайзан дээрээс явах нь болоод байна. Жүжиглэх тийм их авьяас бэлгэгүй ч, харин «Хармони» театрын тэргүүлэгч гишүүний хувьд жүжгийн минь санааг нийтэд ойлгуулах талаар их зүтгэл гаргасан юм шүү, хөөрхий гэв. Хошуучийг хялбархнаа таньсан Дидерих зохиогчийн дужигнуулан тайлбарлахыг сонсох зуур тайз руу харвал «Бутач ахайтан» гэгч уг жүжгийн гол баатар тариачин охин нь өөрийнхөө язгууртан гарлын нууц эцэг болох Кунцтэйгээ ярилцаж байв. Нууц эцэг нь энэхэн мөчид бутач охиндоо урьдын явдлыг тайлбарлаж, одоо түүнийгээ өөрийнхөө холын садан нэгэн ядуувтар дэслэгчтэй суулгаж, өвийнхөө хагасыг эзэмшүүлэх гэж байгаагаа хэлнэ. Ингээд нууц эцэг нь яваад өгөх бөгөөд хүүхэн өрлөг эхдээ энэ учраа мэдэгдэхдээ хөл нь газар хүрэхгүй баярлаж байна. Дидерих нэгнийг бодсон байртай,

	— Тэрх муухай амьтан чинь хэн байна даа? гэвэл

	— Аа, тэр үү? Тэр чинь хотын театрын нэгэн алиа хөгшин өлөгчин. Тэр муухай авгайд тоглуулах хүн олж ядаад аргагүйн эрхэнд л тэр хөгшин өлөгчнийг сонгож авсан юм даа гэв. Дидерих хирдхийн цочив. Учир нь тэрээр хөгшнийг биш, залууг нь асуусан ажээ. Тэгээд яаран: — Таны эрхэмсэг ач охин тань юутай сайхан бүсгүй вэ? гэж хэлэхдээ бүсгүйн, Вулковынх шиг өргөн цээжинд нь нугдайх занзгар толгой, манцгар царайг харан дотроо эвгүйрхэвч хэлснээ улам ч үнэмшүүлэх гэхдээ тэр тань бас авьяастай юм байна гэв. Харин хатагтай шал өөр юмны тухай бодсон бололтой

	— За та одоо л сайн анхааралтай байгаарай гэв. Хөшигний цаанаас Ядассон гарч ирэв. Тэгэхэд Дидерих эвэртэй туулай үзсэн юм шиг болов. Харвал нугалаас индүүдлэг нь гараагүй цоо шинэ хүрэм өмд өмсөн, нарийн пансан цамцан дээр томоо гэгчийн улаан чулуу бүхий хатгуурт далбагар торгон зангиа зүүсэн байв. Ядассоны дэлбэгэр улаан чих нь зангианы хатгуур дээрх чулуунаас ч тодоор улайран харагдав. Жүжигт тоглохоор үсээ богиносгон засуулснаас хоёр чих нь улам ч томдсон мэт, хоёр улаан дэнлүүнээс өөрцгүй харагдав. Хувцас хунараа гял цал татуулан чанх зогссон тэрээр шар өнгийн бээлийгээ гараасаа сугалах нь хэн нэгнийг олон жил хорих ялын төлөвлөгөөг уншихаар зэхэв үү гэлтэй. Тэгтэл ч түүний өмнө тариачин охин нээрээ л уйлж хайлан өнөөх муухай өрлөг эх нь ч бөхөлзөж тонголзоно. Вулковын хатагтайг

	— Энэ ч дээ базаахгүй л этгээд байгаа юм даа гэвэл Дидерих энэ үгийг нь бушуухан өлгөн авч

	— Нээрээ шүү! гэв. Хатагтай гайхан

	— Та миний жүжгийг уншчихсан юм гэж үү? гэвэл Дидерих сандран

	— Үгүй үгүй ч гэж дээ, ер нь юу болох нь харагдаад байна л даа гэчхэв.

	Хатагтай,

	— Сурвалжит хөгшин ноён болох Кунцийн голомт сахих хөвгүүн нь эцгийнхээ нууц охины түүхийг мэдчихээд түүнд хөрөнгөнийхөө хагасыг өгөхөөс татгалзаж байгаа юм. Тэрээр өв идэлцэх хүнээ нүднээсээ эртхэн шиг л зайлуулах гэхдээ эцгийн минь үлдээж буй өвд шунавал зальт этгээд гэж зар цуу тараагаад баривчлуулна шүү гэж сүрдүүлж байгаа юм л даа гэв.

	Дидерих тэгэхэд

	— Юутай бузар булай хэрэг вэ? Тэр бүсгүй тань түүний төрсөн дүү нь шүү дээ! гэхэд зохиогч

	— Тэр ч тийм л дээ. Нөгөө талаасаа бол эцгийнхээ бүх хөрөнгийг гартаа авах гэсэн түүний зөв шүү дээ. Тэр чинь голомтыг нь сахих хөвгүүн болохоор өрх гэрийнхээ ёс төрт барилдлагыг өмгөөлөн хамгаалахын төлөө юу ч хийхээс буцахгүй байх нь зүйтэй биз дээ? Харин бутач охины хувьд эмгэнэлтэй л юм гэв. Дидерих

	— Бас ч боддог л санаа!.. гэснээ аа сурвалжит язгууртны ийм үзлийн үүднээс болбол би Магдаг эрд гарахад нь ч үйлдвэрээ хамт эзэмшүүлэн эцгийнхээ буяныг үрэн таран хийхгүй байх ёстой байна гэж бодмогцоо, — Эрхэм хатан таны бүтээл тань ёстой л сонгодог жүжгүүдийн нэгэн болжээ! гэв.

	Тэгтэл ширээ сандал нажигнан танхимд инээд шуугиан дэгдэв. Вулковын хатагтай Дидерихийн тохойноос татаж айсан байртай.

	— Цаадах тэнэг чинь хэтрүүлчихлээ! Би уг нь түүнд олонтоо хэлсэн юм сан гэв.

	Үнэхээр Ядассон арай л хэтрүүлчихжээ. Тэрээр Вулковын ач охин ширээний нөгөө талд суусан инээдэмт хөгшин хоёрыг хэт тамлан, өөрийн сурвалжит язгууртан төрх байдлаа хэт овойлгожээ. Нэг үгээр хэлэхэд үзэгчдийг хэдий чинээ дургүйцэх тутам жүжиглээч төдий чинээн зоргоор аашилжээ. Хэн нэгнийг

	Чш! гэхэд үзэгчид, Вулковын хатагтайн дагжин зогсож байгаа хаалганы зүг эргэн харав. Бодвол хаалга хяхтнан дуугарсан биз. Ингэхэд зохиогч гэдрэг огло үсрэн, хавчуур шилээ унаган, тусламж эрэн самгардахад Дидерих унагасан шилийг нь газраас авах хооронд

	— Ядассон ч даруйхан тайзнаас зайлаад өгнө биз, хатагтай минь гэж тайвшруулахыг оролдвол цаадах нь танхимд дуулдахаар чангаар,

	— Ээ бурхан минь! гэснээ шүдээ тачигнуулан байж: Одоо ч уг нь энэ гайт Ядассон эндээс явж Кунц дэслэгчтэйгээ гарч ирэх болсон сон! гэв. Дидерих

	— Энэ жүжигт тань бас дэслэгч гарах уу? гэвэл хатагтай.

	— Тэгэлгүй яах вэ. Мужийн шүүхийн даамал, ноён Шпрециусын хөвгүүн, гимназын сурагч залуу мөнөөх бутач охиныг эхнэрээ болгон авах дэслэгч нь болж тоглох юм аа. Тэр хөвгүүн нь өөрийнхөө заяаны ханиа бэдрэн дэвэн дэлхийгээр явж явж эцэст садныхаа бутач охиныг олох учиртай юм даа гэв. Дидерих тэгэхэд

	— Бүр ч ойлгомжтой. Энэ нь түүний өөрийн нь санаа зориг уу гэхэд Хатагтай

	— Та одоо удахгүй түүний ямар шударга эр болохыг нь үзнэ гэв. Дидерих

	— Ядассоны хувьд гэхэд!.. Эрхэмсэг хатагтай та түүнийг жүжигтээ тоглуулахгүй л байж дээ гэж сэтгэл ханамжтай хэлээд,

	— Ээ дээ түүний тэрх дэлбэгэр улаан чих үү? гэтэл урам нь хугарсан хатагтай

	— Би ч уг нь түүний тань тэр чихийг тайзан дээрээс тийм их сүртэй харагдана гэж бодсонгүй л дээ. Ингэхэд та миний жүжгийг амжилтгүй болно гэж бодож байна уу? гэвэл Дидерих баруун гараа зүрхэн тус хүргэн

	— Сурвалжит ахайтан. Таны жүжиг шиг урлагийн ийм дорвитой бүтээл амжилт олохгүй байх гэж байхгүй гэв. Хатагтай санаа нь амарсан янзтай

	— Тийм нь ч тийм шүү. Жинхэнэ сайн бүтээл жүжигчдийн үр чадвараас шалтгаалдаггүй нь үнэн билээ гэхэд Дидерих

	— Хэлээд яах вэ. Гэвч саяын хоёр дэлбэгэр улаан чих ч бас л амаргүй нөлөөтэй биз гээд зохиогчийг харваас цаадах нь дахиад л шалчийтлаа бууж өгсөн байртай:

	— Яана даа! Уг нь хоёрдугаар үзэгдэл нь бүүр сайн болсон юм сан. Энэ үзэгдэлд өнөөх бутач ахайтан, нэгэн ихэмсэг үйлдвэрийн эзнийд зарц болсон байна. Тэгтэл үйлдвэрийн эзний охидын хөгжмийн багш гэгдэх нэгэн өөдгүй эр түүнийг маань харчхаад дурламар болж сууя гэж гуйхад цаадах нь зохих хариуг нь өгнө. Очиж очиж нэг хөгжмийн муу багшид юу гэж хариу өгөх нь тодорхой шүү дээ гэв. Дидерих:

	— Нээрээ л дээ, тэр хоёр яаж ч таарцгаах билээ дээ гэж амыг нь дагуулбал хатагтайн зүрх хөөрөн

	— Харин цаашдаа бүүр эмгэнэлтэй юм болно гээч! Хөгжмийн багштай сээтгэнэдэг үйлдвэрийн эзний охин тэгтэл сайх бутач ахайтантай суух ёстой дэслэгчтэй нь багт наадам дээр дайралдаад сүй тавилцана. Өнөөх дэслэгчтэй шүү... гэвэл Дидерих хэдэнтээ гар алдлан ийн дуун алдруун:

	— Таны жүжгийн үйл явдал юутай нарийн төвөгтэй болоо вэ? Бүр гайхмаар!

	— Эрхэмсэг хатагтай минь, та ийм юмыг яаж санана вэ? гэв. Хатагтай сэтгэл ханамжтай инээмсэглэн

	— Тийм ээ. Хамгийн сонирхолтой нь л эндээ байгаа юм. Тэр орооцолдож, зангирсан үйл явдлыг сүүлдээ би ч өөрөө ойлгохоо байна! Заримдаа надад энэ минь үе удмаасаа өвлөн авсан төрөлхийн авьяас мэт санагдах юм гэвэл Дидерих

	— Таны хүндэт ураг төрлийнхөнд зохиолч олон биз ээ? гэвэл Хатагтай.

	— Манай удмынханд зохиолч хүн байхгүй. Харин миний элэнц Крехэнверд дахь тулалдаанд ялаагүй сэн болбол би ийн «Бутач ахайтан» гэгч жүжгийг туурвихгүй байсан биз ээ. Эцэг сайн бол үр сайн гэдэг үг бий билээ гэв. Крехэнвердын тулалдааны тухай дуулахдаа өсгийгөө хавсарсан Дидерих цааш юм хэлж эс зүрхлэв. Хатагтай

	— Одоо л дуусах болоод байх шив. Танд юм дуулдаж байна уу? гэв. Дидерихэд юу ч эс дуулдав.

	Хатагтай «За юу болдог бол?» гэсэн янзтай орох байх газраа олж ядан дороо хавьчин:

	— Одоо л дэслэгч, заяаныхаа хань бүсгүйд насан туршид үнэнч байхаа тангараглаж байх учиртай сан гэж шивнэтэл үзэгчдээс энд тэнд ганц хоёр хүн шиврээ бороо шиг чол чол хийлгэн алга ташихчаа болоход арагш ухрав.

	Ахин хөшиг яруулан Шпрециусын хөвгүүн, ач охин хоёр тайзан дээр гарч ирсэнд алга ташилтын чимээ түрүүчийнхээс арай чангарах нь сонстов. Тэгтэл

	Ядассон тайзны араас сум шиг харван гарч ирснээ өнөө хоёрт зориулсан алга ташилтаас хуваалцах гэсэн байртай бөхөлзөхөд танхимд аяархан исгэрэх дуулдав. Вулковын хатагтай зэвхий царайлан ухарлаа. Хаалга нээгдэн үзэгчид гарч ирлээ.

	Хотын дарга Шеффельвайсын хадам эх, шүүхийн танхимын дарга Харнишийн авгай нар түрүүлэн ирж өөрт нь баяр хүргэсэнд хатагтай

	— Ноён ассесор Ядассон албандаа тэнцэхгүй хүн юм даа. Хар хүндээ би тэгж л хэлэх санаатай байнам гэж чангаар хэлэв. Авгайчуул ч ийм чихэр шиг амттай үгийг гээсэнгүй, даруй олны чихэнд хүргэж амжив.

	Түдэлгүй толь шиг болсон тэрх танхим Ядассоны чихэнд хачирхсан хүмүүсээр дүүрэв.

	— Ерөнхийлөгчийн хатагтайн бичсэн нь яах вэ зүгээр сайхан болж... Харин Ядассоны тэр дэлбэгэр улаан чих үү... гэсэн үг ч дуулдав. Гэхдээ Ядассон хоёрдугаар үзэгдэлд гарахгүй гэж дуулахдаа хүмүүс тэгтэл ч бас баярлацгаасангүй.

	Густагийн хамт яваа Вольфганг, Дидерихтэй уулзмагцаа

	— Ядассон ноёны чихийг албан тушаалаас нь огцруулах гэнэ ээ гэдгийг та дуулав уу? гэхэд Дидерих

	— Эр хүнийг долоо бүдрэхэд нь найм дахийг нь гэж нэрвэж болдоггүй шүү дээ! гэж их л төв даруу дуугаар хэлсэн боловч «Та хоёр л чухам өнөө оройн бай болох учиртай сан даа!» гэж хорсолтой бодов. Тэгтэл хамаг амьтны нүд өнөө хоёр дээр тусч Ядассон түдэлгүй мартагдав.

	Хаалганы дэргэдэхнээс мөнөөх Кюнхэний жингэнэсэн дуу

	— Ямар ичгүүртэй вэ? гэж хадахад гэлэнтэн Целлихийн авгай, түүнийг тогтож үз гэж ятгах байртай гараас нь хөтөлтөл цаадах нь тэгэхээс тэг гэх шиг эргэн

	— Тийм ээ, тийм. Ёстой юутай ч зүйрлэшгүй ичгүүртэй юм! гэж хашхирав. Густаг нүдээ жонийлгон

	 — Тэнд бас л маны тухай хөөрөлднөм бололтой гэж аяархан өгүүлэхэд Дидерих

	— Юун тухай бил ээ? гэж юу ч мэдээгүй юм шиг асуув. Тэгэхэд Густа,

	— Юу ярьж байгааг нь бид мэдэж байна. Тэр ч байтугай хэн энэ цуурхлыг тараасныг ч мэдэж байна гэхэд Дидерихийн духанд хөлс бурзайв. Густа бие тань зүгээр үү? гэж түүнээс асуув.

	Хөнгөн зуушны хайсны ванданг налан буй Вольфганг тэгэхэд хүйтнээр

	— Хеслинг доктор болгоомжтой хөдөлдөг улс төрийн бодлогоч хүн болохоор юу ч дуулаагүй хүн шиг царайлан явах атлаа, заримдаа ч хадам эхдээ бурантаглуулсан хотын даргаас дутуугүй зөөлөн чихтэй, гэрийнхнийхээ аяыг дагадаг хүн шүү гэхэд, Дидерих царайгаа гэнэт барайлгаж

	— Энэ тань жигшүүртэй доромжлол байна даа, эрхэм минь! гэв.

	Түүнийг тэгэхэд Густа тавлана уу гэлтэй инээд алдав. Юу ч хэрэгссэн шинжгүй зогсоо Вольфганг харин,

	— Үзвээс таны найртайд гайхаж цөхдөгөөрөө Шеффельвайсын хатагтай л нэгнийг зохион, түншдээ ярьсан нь хотоор нэг түгж нохой шувуугүй шагших нь халаг болоо биз? гэтэл Густа цочир чангаар

	— За ноён доктор! Та л нэг ариун үйлстэн болж аврагдах шив дээ! гээд сүйт эр лүүгээ их л дотноор харахад Дидерих нүдээ цахилуулан

	— За, яамай, учраа олцгоов бололтой гээд эргэхдээ «Ээ бурхан минь! Ашгүй, эд нар хотын даргынхныг хардаж байгаа юм байна» гэж бодоход дотор нь онгойх шиг болов. Тэгээд тэрээр жимсний охь уухаар хөнгөн зуушны мухлаг руу очин Кюнхэний бүлэгт нийлэв. Хотын даргын хадам эх чавга шиг улайчихсан:

	— Гайгүй та нар удахгүй манайхыг гэцгээн гүйлдэх вий! гээд хэсэг авгайчуултай хөтлөлцөн одоход нь дэлгүүрийн эзэн Коон эргэлзэнгүйгээр

	— Үгүй мөн хачин аа! Нэрд гарсан Букийнхэн арай л тэгтлээ ёс горимоо алдмааргүй саан! гэв.

	Кюнхэний үзлээр бол радиклизм ёс суртахууныг гутаадаг ажээ.

	Чөлөөт сэтгэгчдийн цуглааныг адьяа гараг бүр хийдэг Хойтойфель доктор хүртэл Бук өвгөнийг гэр бүлийн асуудалд доголдолтой хүн шүү гэсэн санаа цухуйлгаадахлаа. Тэгснээ бүр улаан цагаандаа гарав бололтой:

	— Ноёд оо Бук өвгөн одоо өөрийнхөө бутач охиныг голомт сахих хүүтэйгээ суулгаж мөнгөтэй болох гэсэн нь эмч миний оношилсноор балар эртнээс нааш ноёрхож ирсэн удам угсаагаа хамгаалах байгалийн хуулийн илрэл мөн байна гэв.

	Тэгэхэд авгайчуул айн гэлмэж, гэлэнтний авгай бүр байж ядахдаа охиноо өврийн алчуураа авчруулахаар хувцасны өлгүүр лүү явуулав.

	Кээтхэн замдаа Густатай дайралдсан боловч доош харан мэнд ус ч үгүй дэргэдүүр нь өнгөрлөө. Үүнд нь Густа ихэд гомдов. Лангууны тэнд бөөгнөрсөн хүмүүсийн харцыг харвал санаанд багтамгүй нүгэлд орооцолдсон өөрийг нь зэвүүцэхийн зэрэгцээгээр бас өрөвдөж байгаа ажээ. Тэрээр энэхэн мөчид: «Хүн юу л гэдэг санж гэж л байг. Тэр нь надад л падгүй дэг!» гэж бодож чадахаа болиод: «Бушуухан л харьж ээж гэдэг зөнөгөөс хамаг учрыг нь асуух минь. Худал байх шинж алга» гэж цухалдан бодох ажээ. Тэгтэл хотын даргын хадам эх:

	— Би Дэймхен авгайнхаар очиж зөндөө шалгаасан боловч үг дуулж чадсангүй. Бук та хоёр залуу зандан насандаа алдсан жаргалаа хожим насны нар хэвийх үед эргүүлж авах гэж нэг оролдсон байх аа гэж хэлээд ч дуугаргаж ядлаа шүү гэж хэлэхийг дууллаа.

	Тэгтэл нөгөө этгээдэд цугларсан хэсэг улсын дундаас Кюнхен ийн жонгинов:

	— Ноён өмгөөлөгч Вольфганг энэ шившигт хэргийн тухай эцгээсээ дуулж мэдээгүй байхын учиргүй юм даа. Лауэрийн гэр бүл дэх балай хэргийг мэдээгүй байлаа гэлтэй биш! Тэгээд шүүхийн хуралдаан дээр эгч, хүргэн ах хоёрынхоо тухай юутай хэнэггүй бурж байлаа даа. Өөрийнхөө нэрээ гаргах гэхдээ тэднийхээ хамаг бузар булайг нийтийн өмнө илчилсэн биш бил үү?.. Шүүхийн хуралдаан дээр хэлсэн өчгөө залруулахын түйс болж явсан Хойтойфель эмч:

	— Тэр тань өмгөөлөгч биш, алиалагч л байгаа юм гэж ярианд оролцов. Энэ үед Дидерих ярианд оролцож

	— Букийнхэнд маргаантай ч гэсэн өөрийн гэх улс төр, ёс суртахууны үзэл бий шүү гэв. «Ноён доктор. Та бол Букийн найз нь. Тэгэхлээр таны ингэж хэлэх тань зүйн хэрэг ээ!» гэж зүг зүгээс нь яаран хариулав. Дидерих үүнийг сонсоод цөхөрсөн ч, ухаарсан царай үзүүлэн тэндээс холдон явахдаа зүсэм талхан дээр гахайн татсан мах тавиад идэх завсар бусдын ярианаас нэг ч үг гээхгүй юм сан гэсэн байртай суусан сонины эрхлэгч Нотгрошеныг хараагүй юм шиг дэргэдүүр нь өнгөрөв. Гэнэт нам гүм болчихлоо. Учир нь тайзны ойролцоо өвгөн Бук хэсэг охидын дунд харагдав. Тэрээр тэдгээр охидод аз жаргалтай явсан урьдын амьдрал, эргэн тойрон ой мод нуга хөндийгөөр хүрээлэгдсэн хот, өнөөдрийн хүмүүст аль дивангарын юм шиг бодогдох элэнц хуланцынхаа тухай өгүүлэх үзэгчдийн танхимын ханын зураг чимэглэлийг тайлбарлах ажээ. Гаднаас нь харахад өвгөн болон охид тэдгээр өнгөрсөн үеийн хүмүүсийг дуурайна уу гэлтэй байв. Тэдний цаана байгаа шилтгээний хаалганы өмнө гадаа шатан дээр гантиг чулуугаар хийсэн хүний баримал бий агаад хиймэл үс нь намиран байна. Эдүгээ Гаузенфельдийн цаасны үйлдвэр байгаа тэр газар модот нуга ногоорох бөгөөд тэндээс тэвэр тэвэр цэцэг түүсэн цовоо сэргэлэн хүүхдүүд урдаас нь угтан гүйж ирэх шиг болоход Бук өвгөний царайд баярын мишээл тодорно. Хүрээлэн тойрсон охид өвгөний ханцуйнаас чангаах тул өвгөн зураг дээрх хүүхдүүдийн авчирсан эрээн цэцгэн эрихэн дотор амьдын жаргал эдлэн умбан суугаа юм шиг харагдана. Гаднаас нь харсан хүнд ийм амарлингуй тохитой өвгөн бутач охиноо голомт сахиулах хүүтэйгээ нийлүүлэх болтлоо хүнлэг чанараа гөвчих гэж баймааргүй юм даа! гэж өөрийн эрхгүй санагдах тул, өвгөний тийнхүү сайхан охидын дунд аз жаргалтай зогсох нь хүмүүсийн уур шарыг улам бадруулна. Дэлгүүрийн эрхлэгч Кооны авгай тэсэж ядсан байртай:

	— Манай охидод л тийм бутач мутач гэх юм байхгүй. Сидоны минь Дэймхен авгайн Густатай хөтлөлцөөд явж байдаг... ээ бурхан минь... санаанд багтамгүй! гэнэ.

	Бук өвгөн болон түүнийг тойрсон охид хоосон танхимын нэг буланд тулж очсоноо анзаарсангүй. Дайсагнаж зэвүүцсэн улс урд нь хэрэм мэт сүртэй зогсох бөгөөд үзтэл тэдний зориг нэмэгдэж байгаа нь илэрхий.

	— Энэ өрх гэрийнхнийг хэчнээн ч үеэр тахих билээ дээ? Нэг нь шоронгийн хадаас болсон юм сан. Хоёр дахь одоо ингэж хөгөө чирэх байжээ!

	— Ёстой л холионы эзэн чинь энэ байна даа?

	— Харахаас дотор арзганаж, цухалдах юм гэж энд тэндээс хашхирна. Тэгтэл хэрэм мэт архайн зогссон олны дундаас хоёр авгай сугаран гараад хоосон танхимын дундуур салхи татуулан явсаар Бук өвгөний дэргэд овоорсон охидын дундаас охидоо чирэн ирэв. Урт улаан даашинзныхаа хормойг шалаар чирэн яваа нь Харнишийн авгай, нөгөө шар нь Кооны авгай ажээ. Харнишийн авгай Сидоныгоо, Кооных нь Метагаа аваад ирэхэд гэлэнтний авгай:

	— Бурхан минь золтой л муужраад уначихсангүй, Кээтхэн минь л тийшээ очоогүй нь яамай! гэсээр тэднийг угтав. Яваандаа хүмүүсийн сэтгэл тайвширч, Бук өвгөнийг хар нүгэлт гэж нэрлээд түүнийг ерөнхийлөгчийн хатагтайн жүжигт гардаг гүнтэй үйлийн үргүй адил юм аа гэцгээв. Густагийн хувьд бол тэр бутач бүсгүйтэй огтоос төсгүй, учир нь жүжигт өнөө бүсгүй үеэлтэйгээ суухаас биш, даан ч төрсөн ахтайгаа суудаггүй бил ээ! гэлцэнэ.

	Бук өвгөн зэргэлдээ өрөөнд орж ирчхээд хэтийн бэр, нэгэн зээ хоёроос нь өөр хүн дэргэд нь үгүй болчхоод, бусад нь түүний зүг дайсагнан харж байгааг үзэхдээ харцанд нь гайхал төрнө. Энэ үед Дидерих эхийнхээ тараасан цуу шуугианыг үнэн юм биш биз дээ? гэж анхлан бодохдоо тэр нь энэ хэрэгт холбогдолтой шүү гэж бодоход нэн аймшигтай санагдана. Учир нь энэ удаа тэрээр ерийн нэгэн жулдрай Лауэртэй бус, дөчин найман оны цогт тэмцэгч, хүүхэд ахуй цагийнх нь ариун шүтээн, энэ хотын хамгийн нэртэй иргэн Буктэй үзэлцэх болжээ.

	Үнэндээ Дидерих дотроо өөрөө өөртэйгөө маргасаар байв. Энэ цуу шуугиан шиг аюултай юм хөгшний хувьд байхгүй бөгөөд хэрэв тэр үг эргээд эзнээ олоход хүрвэл Хеслингийн гэрийн үнсийг бүрмөсөн хийсгэх байлаа. Буцах замгүй болсон тул зүтгээд л үзэхээс өөр аргагүй болсон байв.

	Өнөө хүртэл дүү нь санхүүгийн дампууралд орон, хүргэн хүү нь шоронд сууж, охин нь хөндлөнгийн эртэй харьд доншуучлан, хөвгүүдийн нэг нь тартагтаа тулж тариачин болоход нөгөө нь амьдралын буурь сууриа ололгүй тавтиргүйтэн явсан бол одоо бүх өрх гэрийн ганц ноён нуруу болсон хөгшнийг аюул дайрчээ. «Тийм байдалд хүрсэн дээр нь л дараад авах юм шүү!» гэж Дидерих бодлоо. Тэгэвч нэг л аймшигтай санагдаад болохгүй болохоор тэндээс сэмхэн шиг зайлан одов.

	Жүжгийн хоёрдугаар бүлэг эхлэх хонх дуугарсанд Дидерих хожимдохгүйг хичээн ухасхийтэл, жич шалтгаанаар яаран явсан хотын даргын хадам эхтэй мөргөлдчихөв. Тэр авгай эхнэрийнхээ шахалтаар Бук өвгөнд бараалхан, тал зассан үг хэлэх гэсэн хүргэнээ:

	— Чи хотын дарга гэдэг нэр төрөө ингэж түймэрдэх нь үү? гэж загнана. Нөгөө талд нь зогсоо авгай нь харин

	— Энэ хотод ямар ч гэсэн Букийнхэн шиг л айл байхгүй. Өчигдөрхөн надад өвгөний охин Милли хувцасны сайхан загвар өгсөн шүү гэж жонгинов. Хотын даргыг тийн хоёр талаасаа чимхлүүлэн, нудруулан байхад хууз сахалтай загзгар шанаа нь дэмий л хоёр тийш татвалзан нүд нь бутанд хурсан туулайных шиг бүлтгэнэнэ.

	Хажуугаар өнгөрөх хүмүүс дээгүүр доогуураа нудралцан хөөрхий хотын даргын тухай олонд ихэд түгсэн нэгэн шогийг шивнэлдэнэ. Дидерих түүнийг Вольфгангаас дуулсан ажээ. Шеффельвайс түүнийг дуулаагүй царайлан өсгийгөө хавиран зогсов. Тэгтэл эхнэр, хадам эх хоёроо орхиод Дидерихийн өмнөөс хүрч ирээд:

	— Эрхэм доктор Хеслинг минь! Сайхан үдэш байна. Сайхан цэнгэж байна уу? гэв.

	Дидерих хотын даргын ихэд таашаадаг хоосон маяглалд дургүй байгаагаа эс нуун, нүдээ омогтой гялалзуулан

	— Ноён дарга аа! Би танд шулуун шударга байх нь дээр гэдгийг сануулахаа үүргээ гэж бодном гэвэл Шеффельвайсын царай нь цонхийж,

	— Юу? гэвэл Дидерих

	— Энэ их шуугианыг хэлж байна гэж эрсхэн өгүүлбэл хотын дарга навтасхийснээ

	— Би таны хэлэх гэж байгааг мэдэж байна. Тийм ээ, харамсалтай нь манай хотын эрхэм иргэн гэснээ түгдэрч, өөдгүй этгээд хөгшин Букийн хамаг бузар булайг бултаар ярьж байна гэж Дидерихийн чихэнд шивнэв.

	Дидерих ингэсэнд зөөлөрсөнгүй,

	— Хотын ноён дарга аа! Өөрийгөө хуурах дэмий гэдгийг танд сануулъя! Аянга таны хар толгой дээр бууна шүү! гэв.

	Хотын даргын царай улам зэвхийрэн

	— Эрхэмсэг залуу минь! Би таныг гуйхад... гэвэл Дидерих үгийг нь таслан:

	— Хотын ноён дарга аа! Булзааруулах гээд үзвэл юунд ч хүрэхгүй гэдгийг танд эртхэн сануулчихъя гэв.

	Хэрэв доктор Шеффельвайс Дидерихийн гашуун үгийг тэгсхийгээд л аргацаагаад өнгөрүүлчихнэ гэж бодсон бол тэр нь эндүүрэл ажээ. Тэрээр яахын ч аргагүй Дидерихийн атгад орсон байв аа. Шил толь болсон уудам танхим хоосрон, авгай, хадам эх хоёр нь ч гараад явчихсан байв. Дидерих

	— Бук болон түүний талынхан тэмцэх болно. Тэдний үнэн нүүр царайг нэгэнт илчилсэн болохоор одоо өшөөгөө авах л гэж тэмцээд үзэх болно гэвэл:

	— Надаас өшөөгөө авах гэж үү? гээд хотын дарга огло үсрэв.

	— Тийм ээ. Гүжирдэж гүтгэх болно! Хүний санаанд оромгүй юмаар гүтгэх болно. Уг нь оргүй гүтгэлгээс айхын хэрэггүй гэж бодож болох сон, гэтэл улс төрийн маргаан тэмцэл дүрэлзэн энэ цөвүүн цагт гээд зориуд өгүүлбэрээ дутуу орхиж, мөрөө хавчисхийв. Доктор Шеффельвайс агших мэт бэгцийн Дидерихийн өөдөөс харах гэснээ нүд нь далдирав. Дидерихийн дуу гэсгээн шийтгэх шүүхийн дуу хоолой мэт авралгүй догшрон:

	— Хотын ноён дарга аа! Ноён Ядассонтай цуг байхад тань тантай ярилцсан миний анхны яриаг санаж байгаа биз!

	Тэгэхэд би танд ардчилал гэгч хоосон нялуурал үеэ өнгөрөөсөн тул, манай хотод үндсэрхэх шинэ үзэл санаа дэлгэрэх болно, түүнийг дэмжиж соёрх гэж танд хэлсэн бил ээ! гэвэл доктор Шеффельвайс сая л нэг дуугарах сэхээтэй болж:

	— Эрхэм минь би дотроо үргэлж таны талд байсан шүү. Манай цог жавхлант залуу сайхан хаантны талыг баримтлагчийн хувьд надад санаа сэтгэлээрээ таны талд байхаас өөр гавьяагүй билээ. Манай хаантан бол хамгийн мэргэн залуурч, ... хөгжил дэгжлийн уриач... гэтэл Дидерих

	— Тэнгэрлэг мөртөө хүнээс илүү хүний чанартай гээч! гэв. Доктор Шеффельвайс:

	— Тийм ээ, ёстой л тэнгэрлэг мөртөө хүнээс илүү хүний чанартай... гэснээ:

	— Миний хувьд өнөөдөр байдал хаданд хавчуулсан сонгино шиг байна. Та л одоо ямар нэгэн шинийг үүсгэн сэдэгтүн! гэтэл Дидерих

	— Сэдэгтүн гэнэ үү? Шүүхийн хуралдаан энэ их үйл хэргийн эхлэл байсан бил ээ! Тэгэхэд би эзэн хаантныхаа дайсныг няц гишгэсэн бус уу? гэв. Хотын дарга: — Би л тэгэхэд танд саад тотгор болоогүйгээр үл барам таны сэдсэн үйл бүтсэнд чин үнэнээсээ баярласан билээ гэтэл Дидерих:

	— Би дуулаагүй юм байна гэж хүйтнээр хариулав.

	— Ядахдаа дотроо сэм бодож л байсан даа гэж Шеффельвайс яаран өчив.

	— Хотын ноён дарга аа! Гал ус шиг эсрэг тэсрэг хоёр бүлэгт хуваагдсан өнөө цагт тэр хоёр бүлгийн алинд нь хамаарахаа илтээр харуулах цаг болсон шүү. Тэгээд ч эзэн хаантан маань: «Хэн миний төлөө биш байна. Тэр миний эсрэг!» гэж соёрхсон бус уу! Бидэнд одоо ичиж бүгэхээ больж, харин үймээн самуунчдыг бут ниргэж эхлэх болсоон гээд хотын даргыг хүлцэнгүйгээр тонгойход нь зарлиг буулгагчийн төрхөөр нуруугаа ганайлгасхийж,

	— За ноён дарга! Юу гэж шийдээд байна? гэж эргэн тойрон дахь аймшигт нам гүмийг цочоон, цуурайттал асуухад хотын дарга зүрх гарган Дидерихийг харсан авч харин дуугарч эс чадав.

	Дидерихийн нүд нь цахилан, цагаан хонгор үс нь өрвийн, сэлхрэн унжсан хацар нь барайх нь хотын даргад зүүдэнд ором аймшигт амьтан шиг санагджээ. «За байз нэг хажуу нь бол авирахын аргагүй хадан хясаа, нөгөө хажуу нь буухын аргагүй ангал хавцал байхаар чинь яадаг бил ээ?» гэж бодсон хотын дарга хатуу догшин эринтэйгээ цуг гарч ирсэн залуу үеийн төлөөлөгч болох яахаасаа ч буцахгүй шинжтэй зогсоо Дидерихийг харахдаа хөлс нь чийхарч, зүрх нь шантрах шиг боллоо.

	Завжаа унжуулан зогсож буй Дидерих тэгэхэд ёстой л «Би л» гэсэн байртай өөрийгөө агуу их үйл хэргийн төлөөлөгч гэж бодно. Хотын дарга өөрөөс нь хэдийгээр өндөр боловч хаан ширээнээс харах адил дээрээс нь хялайн хараад

	— Удахгүй хотын сонгууль болно. Танаас их зүйл шалтгаална гэж товчхон өгүүлснээ бодлогошронгуйгаар, — Лауэрийн хэрэг бол олон түмний санаа бодолд томоохон өөрчлөлт гаргалаа.

	Хүмүүс одоо надаас айж байна. Хэн надад тусална, би тэр хүнд тал өгнө. Харин хэн надад гай түйтгэр болно, би түүнийг... гэхэд нь хотын дарга доктор Шеффельвайс хэлэх гэснийг нь гүйцээлгэлгүй:

	— Би ч тантай нийлж байна гэж бялдуучлан шивгэнэснээ, — Букийнхнээс нэгийг нь ч сонгуульд нэр дэвшүүлэхгүй юм шүү гэвэл Дидерих:

	— Энэ бол ёстой ганцхан танаас л хамаарна. Хотын ноён дарга таны ариун нэрийг тэд заавал бузарлах тул та тэднээс урьтаж тэмцэхгүй бол хожим хар толгойдоо л гомдох болно шүү! гээд агшин зуур дуугүй болсноо хотын даргын чичрэн дагжихыг анзаараад, — Бүгд л танаас хамаарна шүү! гэж тун нухацтай хэлсэнд цаадах нь:

	— Та бол зүтгэлтэй, ёс зүйч хүн гэтэл Дидерих үгийг нь таслан:

	— Өндөр ёс зүйч гэв. Хотын дарга:

	— Хэлээд яах вэ. Хэлээд яах вэ... Гэхдээ залуу нөхөр минь улс төрийн бодлогод тийм ч хөнгөмсөг хандаж болохгүй шүү. Манай хотынхон чинь хараахан ухамсар төгс болчхоогүйг мартаж болохгүй. Та тэдэнтэй яасхийж учир зүйгээ ололцоно гэж бодном гэвэл Дидерих нэгийг хэлэх гэснээ гэнэт ухран өсгийгөө тас хавсрав. Харвал хаалган дээр муж улсын ерөнхийлөгч Вулков зогсож байв.

	Тэгтэл муж улсын ерөнхийлөгч палхгар том харвингаа шолхгонуулсаар тэдэнд дөхөж ирээд лужир том гараа хотын даргын мөрөн дээр тавьж сүртэйгээр

	— За энэ чинь хотын дарга хонгор гөөгөө юу даа! Та тань мөнөөх Лауэрээ хотын депутатаас нь хассан уу? гэхэд хотын дарга тал зассан аятай инээмсэглэв.

	Дидерих харин өдий хүртэл танхимын хаалгыг хаагаагүй байгааг анзаармагцаа саяын яриаг үзэгчдээс хэн нэг нь сонсчих вий гэж айхдаа Вулковын урдуур орж, хэдэн үг шивнэтэл ерөнхийлөгч цал цул гэсээр хувцас хунараа янзлаад түүнд хандан:

	— Хонгорхон минь, та ер нь их хэрэг болохоор хүн байна шүү гэхэд Дидерихийн царай туяаран:

	— Ноён ерөнхийлөгч өө! Таны намайг анхаарч соёрхсонд би баярлаад үл барнам гэвэл ерөнхийлөгч Вулков бүүр ч өршөөнгүйгээр,

	— Таны байдал сэтгэлд зохистой байна. Бид энэ талаар хожим уулзаж ярилцамз гээд гэдийснээ зэс шанагархуу хүрэн улаан нүүрээ нүүр лүү нь ойртуулан хорт санаа, догшин авир нуугдан буй онигор нүдээрээ түүнийг харахад Дидерих зүрх түгшин өөрийн эрхгүй санаа алдав. Тэр нь ч Вулковт таалагдав бололтой. Ерөнхийлөгч сахлаа толины өмнө очиж самнасан боловч дошсон бухын гэлтэй занзгар толгойгоо хүзүү рүүгээ шигтгэн нугдайлгахдаа дахиад өрвийлгөж орхив.

	— За хөдөлцгөөе! Өнөөх хэрүүл шуугиан нь бүүр гаарч байгаа буйз гэж нэг гартаа Дидерихийг нөгөө гартаа хотын даргыг бөнжгөнүүлэн чирсээр модон шал тус тас дэвсэлсээр танхимд орох гэтэл хөнгөн зуушны тэндээс гэнэт

	— Ээ бурхаан! Отто маань ирлээв шүү! гэж сулхан дуу алдахуйд Вулков

	— Аа өнөөх маань тэнд байна гэснээ угтан очиж:

	— Бүх юм санаснаар бүтэж байгаа ч гэсэн чамайг ингэж айна гэж мэдсэн юм шүү! Дайчин зохиол бидэнд хэрэгтэй, хайрт Фрида минь! гэвэл хатан нь

	— Бурхан өршөө! Отто минь! Миний хэрхэн сандарсныг чи төсөөлөхгүй биз ээ! гэснээ Дидерих хотын дарга хоёр луу хандан, чичрэгэнэсэн хоолойгоор:

	— Би тулалдаанд ороход зоригтой байхын чухлыг өнөөдөр л гүйцэд ухаарав гэлээ.

	Дидерих тийм сайхан бололцоог алдахгүй гэсэн бололтой

	— Нэн ялангуяа заавал ялбал зохих газар ялахын л төлөө тулалдах хэрэгтэй гээд хатагтайн өмнө мэхэсхийв. Тэгэхэд нь хатагтай түүнд дэвүүрээ хүргэн:

	— Ноён доктор Хеслинг нэгдүгээр үзэгдлийн туршид надад хань болсон шүү. Энэ хүн урлагийн сайн мэдлэгтэй, хожим хэрэг болох нь үзтэл илэрхий байна гэвэл Вулков

	— Би ч мэдсээн гэв.

	Дидерих өөрийг нь тийм өндрөөр үнэлсэнд эр эм хоёрт талархан өсгийгөө хавсран хоёр тийш ээлжлэн мэхэлзэв.

	Ерөнхийлөгч

	— За даа эндээ байцгаах уу даа гэвэл хатагтай нь

	— Миний цохилтын төлөвлөгөө ч бас ийм байсан юм. Яагаад гэвэл эндээс тайзан дээр юу болж буй нь сайн харагдах юм. Хаалга хаамагц бид өөрсдийн ертөнцөд, хаалга нээмэгц урлагийн ертөнцөд байх юм л даа гэж цэцэрхэн ярина.

	Гэтэл Вулков:

	— Хөөе! Хотын дарга аа! гэж тагнайгаа ташсанаа, — Та далайн хавчийн таташ авагтун! гээд ахин чихнээс нь чангаан:

	— Ингэхэд хотын тамгын газар хотын хөдөлмөр хуваарилах товчооны хувьд ахиад л гол гонсойлгом бодлого баримталсан шүү гэв.

	Хотын дарга өмнөхөө идэх зуураа ерөнхийлөгчийн хэлснийг дуулгавартай сонсоход ерөнхийлөгчийн хатагтайн хажууд зогсоо Дидерих харин тайз руу хялам хяламхийнэ. Учир нь тайзан дээр бүсгүй дүү Магда нь хөгжмийн хичээл дээр багшийгаа айхавтар шунамхайгаар озоход цааргалзсан шинжгүй харагдав. Үүнийг харсан Дидерих «Ээ бурхан минь! Өнөөх Кийнаст нь л битгий харчхаасай бил ээ!» гэж эвгүйцэхдээ:

	— Хатагтай та хөгжмийн багш бологчийн хэт нялуун тоглож буйг ажиглав уу? гэтэл ерөнхийлөгчийн хатагтай жишим ч үгүй:

	— Тэгэх тусам миний сэтгэлд нийцнэ гэв.

	— Надад ч бас харин... гэж амандаа бувтнаад Магдагийн эх болж тоглож буй нь яг л өөрийн нь эх үү гэмээр нэгэн авгайг тайзны чанадаас гарч ирэхэд «Үгүй энэ чинь юу сан бил ээ!» гэж хирдхийн цочвол харин тэр нь Эмми байлаа. Эх охин хоёрын явган хэрүүл үүсэн, орилолдоон уйлалдаан болов. Энэ үед Вулковын дуу чангарч:

	— За, хотын дарга минь боль доо! Хөгшин Букийн тухайд битгий шалтаг заагтун! Хөдөлмөрийн товчоонд орох тогтоолыг тэр төлөвлөөд, мөрдүүлэхийг нь та гүйцэтгэдэг шүү дээ гэхэд хотын дарга өөрийгөө цагаатгахаар нэг юм хэлэх гэтэл тайзан дээрээс:

	— Тийм юмтай сууснаас аягач шивэгчин болсон маань дээр! гэж Магдагийн дуу хадав. Ерөнхийлөгчийн хатагтай,

	— Уг нь энэ бүсгүй арай л баргилхан шиг дуугарсан бол зүгээрсээн. Жүжигчид маань арай л нэрэлхүү улс юм аа даа гэв.

	Хатагтайн тийн гэр орныхныг нь дайруулсхийн хэлэхэд Дидерих эвгүйцэвч, аяыг нь даган худал хөхрөв. Тэгж зогсохдоо «Эммигийнх зөв шүү дээ!» гэж дотроо бодов. Учир нь тэрээр хов жив шиг дэмий юм алга гээд зарц бүсгүйгээ гаднаас дуудав.

	Гэтэл хэн ороод ирэв гэвэл тэр нь бутач ахайтан байв. Вулков хотын даргад хандан аргил дуугаар:

	— За, та үйлдвэрийн ноёдынхоо яриагаар толгойг минь битгий эргүүлж үзэгтүн! Хөдөө аж ахуйг устгаснаар та үйлдвэрийн ноёдын эрх ашгийг хамгаалах гэж л байгаа биз? гэхэд нь үзэгчдийн олонх нь эргэж харахад зохиогч ухаан алдталаа айж:

	— Бурхан өршөө! Отто минь! гэж шивнэвэл нөхөр нь хаалга руу дөхөж,

	— Эд нар чинь яаж маяглаад байна вэ? Чадалтай бол шүгэлдэг л дээ гэв. Харин хэн ч шүгэлдсэнгүй. Тэгэхэд ерөнхийлөгч ахин хотын даргад хандан,

	— Танайхны тэрх өгөөмөр хөдөлмөрийн товчооны тань уршгаар зүүн Пруссийн газрын эзэд бид нар ажиллах хүчгүй болж байна шүү. Түүнээс гадна тэр гайтай юманд чинь үйлдвэрийн ажилчид хүртэл оролцсон байх шиг билээ.

	Түүнд чинь яваандаа хөдөөгийн ажилчид ч татагдан орж байхаас буцахгүй. Нээрээ л тиймд хүрэх аваас, аа хонгорхон минь! Мэдэв үү! Эрхэмсэг хотын дарга! Та одоо ямар юм хийх гэж байгаагаа мэдэв үү? гэж том гараараа Шеффельвайсын турьхан мөрөн дээрээс дарснаа, — Бид та бүхний далдын санааг мэднэ шүү! Тэгээд ч дуугүй л ажаад байгаа юм! гэв.

	Үйлдвэрийн эздийн гэр бүлийнхний сонсох дургүй тэр яриаг замхруулах гэсэн бололтой Вулковын ач охин үзэгчид рүү хашхирч гарсан нь:

	— Юу гэнэ ээ? Гүн хүний охин би очиж очиж хөгжмийн энэ муу багштай суух гэж үү? Тэгснээс үхсэн минь дээр. Хүмүүс надад уул овоо шиг алт амлавал амлаж л байг! Би л харин тэнгэрлэг ариун язгуур угсаагаа мөнгөнөөс худалдан нэр төрөө гутаашгүй. Надад эцэг өвгөдөөс минь хайрлаж ирсэн язгуур угсаа шиг үнэтэй хүндтэй юм үгүй!...

	Энд тэнд алга таших дуулдав. Харвал бутач бүсгүйн язгуур угсаагаа хамгаалан хэлсэн үгэнд сэтгэл нь догдолсон Харнишийн болон Тицийн хатагтай нар нулимсаа арчина. Гэтэл бүсгүй,

	— Аяа! Адгийн зарц надтай язгуур сурвалжит хэн л суув гэж дээ! гэсэнд өнөө хоёр хатагтай улам ч мэлмэрүүлэв.

	— Хотын дарга ерөнхийлөгчийн үгийг эсэргүүцэж зориглов бололтой, учир нь Вулков уурлаж бачимдсан дуугаар

	— Ажилгүйчүүлийг тэтгэн дэмжих гэдэг бол миний л үүрэг биш! Би үнэнч хүн учраас нүд улаан, мөнгө цагаан гэдгийн үнэнд итгэдэг! Миний хөрөнгө гэдэг чинь минийх л байх шүү дээ! гэж хашхирахад Дидерих тэсэж чадалгүй өсгийгөө хавсран ерөнхийлөгчид тал өгөх санаатай нахилзвал надад л ингэж байна гэж бодсон ерөнхийлөгчийн хатагтай

	— Тийм ээ, тийм. Би мэдэж байна. Энэ хэсэг ер нь догь болсон шүү! гэж баясгалантай чанга хэллээ. Дидерих өчүүхэн ч самгардсангүй

	— Хатагтай таны жүжиг ёстой л зүрх сэтгэлийн угаас ундран гарсан урлагийн гайхамшигт бүтээл болжээ! гэснээ хоёр бүсгүй дүүгээ тайзан дээр төгөлдөр хуурын тагийг тас нясхийтэл хаахад

	— Ёстой л жүжиг ийм байх учиртай! гэв. Тэгээд нөгөө тийшээ эргэснээ, — Ирэх долоо хоногт, Лауэр, залуу Бук хоёрын орны депутатыг сонгох байх аа. Бук ноёнтон хотын депутат байхаас өөрөө татгалзсан биз дээ? гэвэл нь Вулков,

	— Тэдний оронд сэтгэлд таарах хүмүүс оруулахын төлөө та хүчин зүтгэнэ дээ. Та ч «Нетцихийн хуудас» сонинтой нэлээн холбоотой байх аа! гэв. Дидерих

	— Тийм дээ, Ноён ерөнхийлөгч. Үндэсний хэрэг явдлын эрх ашгийг бодсоноос би ч дотроо нэг юм санаж байгаа гэж итгэлтэй, аяархан дуугаар өгүүлэхэд Вулков

	— Ашгүй юун ч ил цагаан юм? Та ч өөрийгөө л сонгоод аль гэх нь шив дээ! гэв.

	— Өчүүхэн миний бие нийтийн эрх ашгийн үүднээс сонгогдоход бэлэн байна. Эдүгээ хотын тамгын газрын удирдлагад үндэсний үзэл санаатай хүмүүс машид бага болоод байна шүү.

	— Хэрэв таныг сонгочихвол та юу хийх хүн бэ?

	— Юуны өмнө хөдөлмөрийн товчоо гэдгийг л лав устгах болно доо.

	— За тийм байж. Энэ ч үнэхээр үндэсний үзэлтэй германч хүний л хэлдэг үг гэтэл тайзан дээр гарч ирсэн дэслэгч

	— Хонгор Магда минь! Би офицер хүний хувиар энэ хэчнээн ядуу зарц ч гэсэн тэр бүсгүйтэй тийн бүдүүлэг харьцахыг тэвчихгүй шүү! гэж хашхирсанд тэдний яриа тасрав.

	Жүжгийн нэгдүгээр хэсгээс танил болсон мөнөөх бутач бүсгүйтэй суух ёстой байсан ядуу дэслэгч одоо Магдагийн сүйт эр нь болчхоод зогсож байлаа. Үзэгчдийн сэтгэл тун ч их хөдөлсөн нь харагдана. Түүнийг ажигласан зохиогчийн ч сэтгэл нь хөдөлчихсөн, хэл нь татчихсан юм шиг зогсож байгаа Дидерихэд хандан

	— Жүжгийн энэ хүчтэй өрнөл бол миний сэтгэлийн хатуугийнх шүү дээ гэж байв.

	Сэтгэлийг нь нэгэн муу зөн шаналгаж байсан болохоор хотын даргад үнэндээ жүжгийн өрнөлийг мэдрэх сэхээ байсангүй.

	Тэрээр арга ядсан байртай

	— Энэ шинэ үзэл санааг хэн ч таатай угтахгүй байх аа гэтэл Вулков яриаг нь таслан

	— Хонгор минь! Бид таныг юу эс андах билээ. Дургүй юмандаа ч та дуртай юм шиг харагдаж чаддаг гайхамшигт авьяас бэлгэтэй сэн биш бил үү? гэвэл тэндээс Дидерих

	— Эзэн хаантандаа шударга зүтгэгсэд бид чинь эзэн түүнийг эсэргүүцэн тэмцэгсдээс гал ус мэт ялгаатай биш бил үү? гэв. Хотын дарга тэгэхэд гараа залбирах нь уу гэлтэй өргөн

	— Ноёд оо! Намайгаа битгий буруу болгоон соёрхмуу! Би яахад ч бэлэн. Харин тэгэхдээ тэрх гал ус мэт ялгаа маань чонын заналхийллийг барынхаар солих лугаа нэгэн адил, чөлөөт сэтгэгчдийг сонгуулахаа болиулаад оронд нь социал-демократуудыг сонгуулна гэсэн үг шүү гэдгийг бүү мартаарай. Тийм үү? гэв.

	Вулковыг магнайгаа атируулан хиамтай талх цараас авахад «Ган төмөр шиг хатуу байх юм шүү!» гэж бодсон Дидерих

	— Болохгүй оргиод байгаа сонгууль юм бол хөндлөнгөөс нь оролцоод болгоод өгчихгүй юү! гэв.

	— Хэлдэг л үг. Харин яаж? гэдэгт л хамаг учир байна гэж Вулковыг өгүүлтэл ач охин нь тайзан дээрээс үзэгчдэд хандан:

	— Сурвалж угсаатай тэр минь намайг гүн хүний охин гэж мэдэх учиртай сан! гэж хашхирав.

	— Аяа, ерөнхийлөгчийн эрхэмсэг хатагтай минь! Дэслэгч үүнийг мэдээсэй бил ээ! гэж дуу алдсанд зохиогч: — Мэдэж байгаа! Сурвалжтан хүн ямар ч гэсэн танигдана шүү дээ! гэв.

	Тэгтэл Эмми, Магда хоёр бялуугаа сэрээгээр идэхийн оронд хутгаар амандаа хийчихсэнд дэслэгч, бутач бүсгүй хоёр зовж хоцрох шиг бие биесээ гайхаш тасран харав.

	Дидерих зовохдоо ангайсан амаа хамхихаа мартчихав. Тэрх үйлдвэрийн даржинхан эзний гэр бүлийнхний бүдүүлэг байдал үзэгчдэд харин тун ч хөгжөөнтэй байлаа. Букийн охид, Кооны авгай, Густа нарын бах тав нь ёстой л ханасан байртай үзэгдэнэ. Вулков ч чих тавин сонссоноо, хурууныхаа тосыг шавхийтэл долоож:

	— Фрида! Чиний бодсон бүүр онож шүү! Хүмүүс ч нэг инээлдэж алдах шив дээ.

	Зохиогчийн царай гэрэлтэн, нүд нь хавчуур шилнийхээ чанадаас гялалзан, чөргөр цээж нь оволзон, суудал дээрээ тогтож эс чадахдаа нуувчнаас цээжин биеэ ил гаргаад ирэв. Энэ үед үзэгчдээс олон хүн эргэн харж, хотын даргын хадам эх тэр ч байтугай талархлын тэмдэг болгон дохив. Тэгэхэд баярлахдаа самгардсан зохиогч

	— Ноёд оо! Тулалдаанд ялав! гэж хүмүүсийн толгой дээгүүр хашхирав. Бидний хэрэг ч ийм амархан бүтдэг сэн бол, ай хонгорхон доктор минь! Нетцихийнхнийг мөн ч амархан гартаа базна даа! гэж нөхөр нь өгүүлэв. Дидерих гараа зүрхэн дээрээ тавин

	— Ноён ерөнхийлөгч өө! Нетцихийнхэн удахгүй эзэн хаантны өмнө өвдөг сөхрөн, түүний гэгээн дүрийг таалан бишрэх болно. Үүнийг би эрхэмсэг танд тангараглая! гээд Вулковыг

	— Сайн байна. Сайн байна гэхэд цааш нь

	— Учир нь манай жагсаалын магнайд их эзэн хаан маань өөрөө зогсож байгаа юм! гэв.

	Хотын дарга доктор Шеффельвайс тэгтэл дутууг нь гүйцээж, дундыг нь дүүргэх гэсэн байртай

	— Эзэн тэнгэрийн хөвгүүн... Бүхнийг хөгжөөн дэгжүүлж цэцэглүүлэн бадруулагч... Суу билигтэн... гээч дээ! гэхэд нь Вулков дурамжхан

	— Тийм дээ гэснээ нударгаараа эрүүгээ тулан өлссөн махчин махаа мөрөөдөх мэт өлөн нүдээ шалан дээгүүр бэлчээв. Тэгээд

	— Ноёд оо! Та нартаа гэхэд Райхстагийг удахгүй тараах бололтой гэв. Цаадуул нь ухасхийн:

	— Ноён ерөнхийлөгч өө! Бүүр баттай болчихсон уу? гэвэл

	— Би саявтархан цэргийн яамны сайдтай, миний үеэл болох сурвалжтаны Квицин ноёны эдлэхүүн нутагт ан хийлээ л дээ гэв.

	Дидерих баярласандаа өсгийгөө байн байн хавсран юм хэлэх гэснээ ээрэн, дэмий л

	— Тийм болно гэж би мэдсэн юм аа, мэдсэн юм! гэнэ. Тэрээр нээрээ л дайнчдын нийгэмлэгт элсэх үдэш эзэн хаантныг хэлсэн болгон донгосохдоо ийм утгатай үг цухалзуулчихсан ажээ. Одоо түүнд гайхах ч шиг, айх ч шиг санагдана.

	Вулков

	— Одоо ноён Ойген Рихтерийн болон түүний бүлгийнхний үе нь өнгөрчээ. Хэрэв тэд нар цэрэг дайны төсвийн тухай хуулийн төслийг зөвшөөрөхгүй л юм бол үзүүлээд өгнө дөө! гэснээ амаа том савраараа арчих нь хүний мах цуслахаар зэхнэм үү гэлтэй харагдав.

	Тэгэхэд биеэ барьж чадахаа больсон Дидерих

	— Юутай сайхан юм бэ? Юутай сайхан юм бэ? Энэ лав л ганцхан эзэн хаантны маань цэцэн санаа биз гэхэд царай нь үл ялиг цонхийсон хотын дарга:

	— Аа, Райхстагийн шинэ сонгууль болох гэж байгаа хэрэг үү? Юутай гай вэ? Хэдэн депутатаа арай гэж нэг бүрдүүлээд автал гэчхээд: «Үгүй, энэ чинь би юу хэлчхэв?» гэж бодсон байртай царай нь бүр зэвхийрэн Кюлман ч яахын аргагүй Рихтерийн найз шүү! гэв. Дидерих

	— Тэр хорон санаат уу! Удам судраа мэдэхээ байсан тэнүүлч үү! гэхдээ нүдээ эргэлдүүлэн, — Ноён ерөнхийлөгч өө! Энэ удаад л лав Нетцих тэдэнгүй болно шүү. Ноён хотын дарга аа! Намайг л хотын депутатад л дэвшүүлээд аль! гэхэд нь Вулков: 

	— Бүү мэд... Болголоо гэж бодъё. Тэгээд та юу хийх хүн бэ? гэв.

	Дидерих үнэхээр хотын депутат болчихвол яахаа мэдээгүй л байв. Аз болоход танхимд сандал ширээ нажигнах чимээ дуулдсанаа том хаалга нээгдэн Кюльман гарч ирэв. Бие муутай хөгшин лагс том цогцсоо арай чарайхийн даан явнам уу гэлтэй яарамгүйхэн алхалсаар шил толь болсон зэргэлдээ танхим руу орж, зуушны газар очоод амьсгаадан зогсчихлоо. Харвал шүүхийн хурлаас хойших хугацаанд бие нь асар доройтсон байв. Дидерих

	— Бусад шүүгчид нь л хүчтэй хүмүүс байгаагүй бол энэ зөнөг Лауэрыг гэм зэмгүй тавьчих гээд байсан юм гэвэл доктор Шеффельвайс

	— Бөөрний нь чулуу удахгүй энэ золигийн учрыг нь олчих байлгүй гэв. Үүнийг сонссон Вулков

	— Бөөрний чулуунаас урьд бид Райхстагт учрыг нь олчих байлгүй дээ гэж тоглоом тохуу хийв.

	Хотын даргыг тэгээд зусардангуй наг наг хөхрөхөд нүдээ бүлтийлгэсэн Дидерих харин Вулковын чихэнд нь ойртон: — Түүний гэрээслэлийг дуулсан уу?.. гэхэд нь Вулков

	— Юу гэж айлтгаж гэнэ дээ гэвэл нь хотын дарга ихэд мэдэмхийгээр:

	— Бүх өв хөрөнгөө хотынхондоо хүртээх гэнэ лээ. Бид түүний тэрх өвөөр нь нярай хүүхдийг саатуулах газар бариулах юм байх аа! гэв.

	Дидерих тэгэхэд ихэд хүйтнээр,

	— Та тэгээд л тэр газрыг нь бариулж гарах нь уу? Тэр мөнгөөр эх оронд маань арай хэрэгтэй юм хийлгэвэл дээр биш үү? гэхэд Вулков Дидерихийг дэмжин толгой дохиод

	— За тийм байж! Тэгээд хэдий хэр юмтай юм бэ дээ цаадах чинь? гэвэл хотын дарга мэдэмхийрэн

	— Таван бум орчим даг. Харин түүнийг нь яасхийн гартаа...

	Дидерих ажиг ч үгүй

	— Аа тэр юухан байх вэ? гэв. Гэтэл энэ агшинд урьд өмнөхөөс шал өөр, бодвол үзэгчдийн бах ханаж буйг илчилсэн, тун ч хорон инээд үзэгчдийн танхимаас хадав.

	Арга тасрахад хүрвэл доогуур нь орж нуугдах минь гэсэн янзтай, зуушны вандан руу ухарсан ерөнхийлөгчийн хатагтай

	— Ээ, агуу их тэнгэр минь! Ингээд тулалдаанд ялагдах байжээ гэв. Нөхөр нь ч догдолсон байртай

	— За юу болчих нь энэ бил ээ? гэж чанга дуугаран ухасхийснээ хаалган дээр очоод зогтусав. Юу болов гэвэл Магда бутач бүсгүйд хандан

	— Хөдөөгийн муу хөдөс минь хөдөлж үз! Хүндэт ноён дэслэгчид кофе хийж өгнө үү, үгүй юу? гэтэл цаанаас

	— Цай гээч дээ! гэвэл Магда нэг нь кофе! гэж өөрийнхөөрөө зүтгэв. Үзэгчид нирхийтэл инээлдэв. Харин дэслэгчид тоглосон залуу овоо овсгоотой эр ажээ, тэрээр гутлынхаа давируулыг тачигнатал өсгий хавсран

	— Би хоёулыг нь ууна гэхэд хүмүүсийн инээд арай намдах аятай болов.

	Жүжигчдийн тэрхүү бяцхан эндлийг үл уучлан хөхрөлдөх үзэгчдэд ихэд дургүйцсэн хатагтай

	— Энэ хар малууд хэзээ нэг хүмүүжнэ дээ! гэж шүдээ хавирав. Вулков:

	— За аль эндэхийг тэр гэх вэ? гээд Дидерих рүү нүдээ ирмэвэл цаадах нь ихэд бялдуучлан:

	— Ноён ерөнхийлөгч өө! Ойлголцож л байгаа цагт эндэнэ ч гэж ярихгүй шүү гэв. Хотын даргыг түншүүдээ бүгдийг нь илчлэн, Вулковын хүссэнээр сонгууль явуулахаар ам алдаж байх зуур Дидерих ялагдсан зохиолчийг тайтгаруулахаар шийдээд түүний хосгүй ухаантайг болон жүжгийн нь сайхныг магтаж гарав.

	Тэрээр

	— Манай тэр мангуу дүү юү! Гайгүй би гэртээ хариад нэг өвчөөд өгье! гэвэл хатагтай сулхан инээмсэглэн

	— Хөөрхий минь тэр амьтан чадах бүхнээ л хийлээ. Харин үзэгчид л юутай ичгүүр сонжуургүй зан гаргав даа. Хөөрхий тэр бүсгүйн чармайж байгааг нь хүндэтгэн дуугүй өнгөрч болох шүү дээ гэхэд Дидерих сэтгэл нь ихэд догдолсон янзтай

	— Эрхэмсэг хатагтай, иймэрхүү гашуун туршлагыг ганцхан та бус, бид бүхэн цөм алхам бүрд амсаж байгаа юм. Нийгэм маань одоогоор ийм л байна шүү дээ! гэж хэлэхдээ эзэн хаантныг доромжлогсодтой хэрхэн баатарлаг тулалдсан, түүнээс үүдсэн хатуу хүтүү дундуур хэрхэн биеэр туулснаа дурсан улмаар зоригжихдоо

	— Гэхдээ сайн юм гэдэг сүүлдээ даравч далдайж, булавч бултайдаг юм шүү! гэв. Тэгэхэд хатагтай инээмсэглэн

	— Тийм ээ, сайн юм, сайхан юм, үнэн юм хэзээд ялна гэснээ түүнд чөргөр нарийн гараа сарвайн, — Доктор минь бид хэлээ ололцох улс байна гэвэл Дидерих агшнаа хоёр өсгийгөө хавсран хатагтайн хатангир нарийн гарыг үнсээд зүрхээ дарлан, итгэл төгс дуугаар

	— Эрхэмсэг хатагтай та надад итгэгтүн гэтэл хатагтай гүнээ шүүрс алдав. Учир нь энэ үед тайзан дээр бутач гүнж, дэслэгч хоёр хоёулаа өөрсдийгөө хэмжээгүй эрхт эзэн хаантныхаа ивээлт нарны доор тэнцэж таарах хүнтэйгээ жаргах сан гэж мөрөөдөн явдгийнхаа ачаар бие биесээ олж учирсан заяаны хоёр болохоо мэдэцгээв.

	Вулковын хатагтай

	— Танд л гэж хэлэхэд би орд харшаа ихэд үгүйлдэг юм. Учир нь би хар нялхаасаа орд харшид сууж идээшсэн сурвалжтаны унаган удмын хүн л дээ... Харин одоо гэснээ хавчуур шилнийхээ цаанаас хоёрын зэрэг сувдан нулимс бөмбөрүүлэв.

	Сурвалжит язгууртны амьдралын эмгэнэлт тэрхэн байдалд сэтгэл догдолсон Дидерих

	— Эрхэмсэг хатагтай! Ингэхээр ёстой нууц гүнж бол та гэснээ: «Үгүй би юу бурчхав?» гэж айхдаа уруулаа тас жимийв.

	Хотын дарга яг энэ үед Вулковын чихэнд Кюльман ахиад өөрийгөө сонгуулахгүй Хойтойфелийг дэвшүүлэх гэнэ. Тэгэхээр райхстагийн сонгуулийн нэрсийн хуудас хараахан тараагдаагүй одоо л даруйхан Хойтойфель мэтийнхний нэрийг дэвшүүлэхээргүй болгон хөдлөх сөн гэж шивнэж байв.

	Дуугүй зогссон Дидерих тэгэхэд гэнэт зүрхлэн:

	— Тэрх хөөрхий бүсгүйн хэрэг явдал сайнаар дуусна байх гэж найднам. Тийм үү? Тэднийг хэн ч хэзээ ч салгахгүй. Тийм үү? гэвэл өөрийгөө эзэмдэн сэтгэлийн ний нуугүй янаг ярианаас энгүүн хүүрнэлд шилжсэн Вулковын хатагтай

	— Бурхан минь! Ноён доктор хөрөнгө мөнгө л энэ хар гайг чирч буйг мэдэж байна уу? Мөнгөгүй болохоор хөөрхий хоёр маань яаж жаргалтай болох билээ дээ! гэв.

	— Яагаад заалдаж болохгүй юм бэ? гэж Дидерих сэтгэл хямарснаас хашхирах шахам чанга хэлэв.

	— Юу гэнэ ээ! Тэгэх л юм бол залуу гүнтэн эцгээ асрамжлахаа болино шүү дээ. Гайгүй та жүжгийн гуравдугаар бүлэгт үзнэ ээ. Энэ бол миний бүрэн боловсорсон гэж бодож байгаа бүлэг юм шүү. Тэнд дэслэгч

	— Ээ та минь! Би юутай нүгэл үйлдээ вэ? Өвгөд дээдсийнхээ үе залгамжлан хадгалсан тэр сайхан нэр төрийг ингэж түймэрдэх гэж! гэнэ дээ. Танай хүрээнд болох юм, манай хүрээнд очихоор болохоо байчихна гэдгийг бүү мартагтун! гэсэнд

	Дидерих нахилзан

	— Маны санаанд буушгүйг бодон сэтгэдэг эзэн дээдсийнхний юуг санан байгааг нь бидний муусайчуул яахан ухаж ойлгох бил ээ? Бидний мэдэх л шүүхдэх, заргалдах, хар амиа л бушуухан шиг авч гарах хоёрын л нэг нь шүү дээ гэхэд хатагтай ихэмсгээр инээмсэглэн

	— За тэр дээ. Тэгээд л жүжгийн дэслэгч маань ч бутач бүсгүйг болиод үйлдвэрийн эзний охинтой суух болно гэв. Дидерих гайхан

	— Магдатай юу? гэвэл хатагтай

	— Тэгэлгүй яах вэ. Харин бутач бүсгүй маань голсон юм голд орно гэгчээр мөнөөхөн хөгжмийн багштай сууна даа. За эрхэм доктор минь, тэр эрх мэдэл төгс эзэн дээдсийн тань хүсэж байгаа нь гэвэл... гэж дуугаа нам болгосноо, — Маныг юмыг ингэж л зүй зохисоор нь шийдэж байг гэж байгаа юм гэлээ.

	Дидерих хатагтайтай санал эс нийлэн дотроо эргэлзэвч хэлснийг нь зөвшөөрч байгаа царай гаргаж өнгөрлөө. Сэтгэл нь хөөрсөн түүний бодлоор бол дэслэгч инжгүй бутач хүүхэнтэй, эрхэм дээд язгуур угсааг нь бодоод суух учиртай байжээ. Ай цаг юутай цөвүүн болоов. Язгуур угсаа биш мөнгө шийдэх нь байна шүү! гэж гутран бодов.

	Хөшиг хаагдахад сэтгэл хөдөлсөн үзэгчид, нэг ч удаагаа үзээгүй орд харшийн амьдралыг дуурайх гэж ихэд чармайснаас бүр ядарч гүйцсэн жүжигчдэд тал өгөн удтал алга ташив.

	Харниш болон Кооны авгайчуул 

	— Юун аймшигтай вэ? гэж ам амандаа шагшив.

	Зуушны лангуу түшин зогсоо Вулков хотын даргатай яриагаа төгсгөх сөн гэхдээ:

	— Гайгүй, бид энэ сохор дүлийчүүдийг хардаг, сонсдог болгоод өгөмз! гэснээ дэргэдээ зогсоо Дидерихийн мөрөн дээр лужир том гараа тавин, — За хонгор докторхон минь! Манай авгай таныг аяга цай хамт уулцана уу гэж байна гэхэд авгай нь

	— Тэгэлгүй яах вэ. Та даруйхан айлчлаарай гэж гараа үнсүүлэхээр сарвайхад Дидерих дуртайяа үнсээд жаргалтай хүний намбаар холдон одов. Вулковтай уулзах гэсэн нь ийн биелэхэд Дидерих «Нетцихийнхнийг өмнөө сөхрөх цаг ирсэн дээ» гэж бодов.

	Шил толь болсон үзвэрийн гоёмсог танхим баярын амьсгалд умбахад Дидерих ерөнхийлөгчийн хатагтайтай танилцсанаа олонд тараахаар үзэгчдийн дунд орж жүжгийг магтсан хэдэн үг хэлэх гэтэл харин Хойтойфель, Коон, Харниш зэрэг хэсэг хүмүүс түүнийг нь жүжиг биш, дэмийрэл гэцгээв. Тэгээд арга мухардахдаа жүжгийн хамгийн дөнгүүр хэсэг нь байж болох гуравдугаар бүлгийг цохон тэднийг дуугүй болгох гэж үзэв. Тэгэхээр ч барахгүй жүжгийг зохиосон ерөнхийлөгчийн хатагтайн тухай нэлээд сайн мэддэгээ сонины эрхлэгчид товч хэлж бичүүлээд түүнийг даруй хэвлэхийг тушаагаад эцэст нь

	— Муу нохой! Хэрэв муу бичсэн байх юм бол эрээн цаасаар чинь хулхин дунд чинь татуулна гэдгийг бүү мартаарай! гэвэл цаадах нь хариу талархаад холдон одов. Сонины эрхлэгчид Дидерихийн юу гэхийг сонссон Кюнхэн дэргэд нь ирэн товчин дээрээс нь чимхэж аваад

	— Хайрт найз минь сонсон болгоогтун! Энэ чалчаа амьтанд та нэг юм хэлэхээ мартчихав бололтой гэхэд өөрийнх нь тухай ярихыг сурвалжлагч мэдэхдээ буцаж ирэв. Кюнхэн улам чангаар

	— Манай хүндэт ерөнхийлөгчийн хатагтайн хосгүй гайхамшигт бүтээлээс өмнө манай бичгийн их гүн Гёте «Бутач охин» гэдэг нэг жүжиг бичсэн билээ. Үүнийг дурдахаас өндөр шагнал гэж манай эрхэмсэг хатагтайд үгүй биз ээ. Тийм үү дээ! гэв.

	Кюнхэний тэрх айхтар дэвэргэн үгэнд Дидерих дотроо итгээгүй ч атугай харин тэр тухай түүнтэй маргахын хэрэггүйг сайн мэдэж байв. Тэгтэл сайх ойворгон хөөрүү хөгшин хэдэн цагаан үсээ сөрвөлзүүлэн, олны дундуур зүтгэсээр ерөнхийлөгчийн хатагтайн өмнө очих лугаа өсгийгөө хавсран нахилзаж мөнөөх нээлтийнхээ тухай гоё сайхан үгээр ярьж гарсанд түүнийг нь танхимд байгсад хаа хааяагүй тодхон сонсов. Кюнхэний тэр магтаалыг урагш муутай төгсөх байсныг хэн яахин тааварлаж мэдэх байсан бил ээ? Хатагтай хүйтнээр

	— Ноён багштан! Та эндүүрч байгаагаас зайлахгүй дэг. Тэр Гёте чинь «Бутач охин» гэдэг жүжиг бичсэн юм гэж үү? гээд ярвайв. Кюнхэнийг

	— Хатагтай би эндүүрээгүй шүү. Ямар ч гэсэн Гётед ийм нэртэй жүжиг байсан юм гэвэл

	— Ер нь ингэхэд та сэтгүүлд нийтэлсэн миний «Өөрийн голомт» гэдэг романыг уншсан биз. Би ердөө л түүнийгээ найруулан тавьсан юм. Миний зохиол бол гагцхүү миний бүтээл юм шүү. Ноёдын... гэж өөрийгөө тойрон зогсоо хүмүүсийг нэгэнтээ эргүүлэн харснаа... — санал ч ийм л байна гэв.

	Тэгснээр арай гэж хоёр яс хагацсан Кюнхэн бушуухан холдохын түүс болохдоо гүнээ амьсгаа авав. Хатагтайн дууны өнгөнөөс энэ чинь өрөвдөхгүй дэг шүү гэдгийг ажмагцаа «Өнөөх Нотгрошен чинь дэмий юм бичээд хаячих вий дээ!» гэж бодохдоо: Өнөөхийн араас хурдхан нэхэн очиж сануулаач гэж нэгийг хөөж явуулав.

	Тэгтэл тэндэх байдал эрс өөрөөр эргэж хүмүүс хатагтайг бус харин Бук өвгөнийг тойрон шаарч эхлэв. Тэр нь гайхалтай ч, ингэх ер нь хэзээнээс хүмүүсийн зан билээ. Өмнөхөн нь ямархан байснаа даан ч хурдан мартаж сурсан тэд нар Бук өвгөнд сайхан аашилцгаан, нэг нэгнээ дуурайн шавцгаах нь өөрсдөө бол бид тийм байцгаахгүй л гэж бодсоных биз ээ. Өрх гэрийнхний нь буурь суурь хэдийгээр ганхсан ч Бук өвгөн үхсэн буурын толгой амьд ат айлгана гэгчээр олныг сүр хүчиндээ бишрүүлсээр байх ажээ. Олноос онцгойрох нь амьтан хүний анхаарлыг татдаг тул Дидерих Вулковын яваад өгснийг самбаачлан ашиглаж хар бор санаагүй байгаа гэдгээ мэдэгдэхээр тайзны чанх урд тавьсан зөөлөвчит сандалд шигдэн суугаад зөөлөн цагаан гараа түшлэгийн дээгүүр сул унжуулсан өвгөнд дөхөөд очтол

	— Аа, Хеслинг ноёнтон уу? Би таныг ирээгүйд харамсаж суулаа гэж энгүүн найрсгаар өгүүлэв.

	Тэгэхэд нүдэнд нь өөрийн эрхгүй нулимс гүйлгэнэсэн Дидерих өвгөнд гараа сарвайж, гарыг нь удаан тааламжтай атгаад баярлан ажил төрөл гэр орныхоо тухайгаа нэлээн юм ярьснаа

	— Чин үнэнээ хэлэхэд эргэлзэж гуйвах болсон гэвэл Бук өвгөн,

	— Ингэхэд, та ашгүй өөрийнхдөө эргэлзэж гуйвах болсноо надаар оньсого шиг таалгах гэлгүй өөрөө хэлж байгаа чинь юутай сайн бэ? Та залуу болохоор цаг үеийнхээ үзэл бодлыг баримталдаг байж болно л доо. Хөгшрөөд ирэхээр хүн залуучуудтай таарахаа больдог ёсон бий. Би үүнээс чинь л айдаг юм гэж тун ч нигүүлсэнгүй зөөлнөөр өгүүлсэнд хүргэн хүүг нь гянданд хийлгэснийг минь л хэлж байна даа гэж бодсон Дидерих тэсэлгүй доошоо харав. Тэгтэл өвгөн: 

	— Тулалдахыг хүндэтгэдэг болохоор би өөрийнхнийхөө эсрэг тэмцэж байгаа хүнийг үзэн яддаггүй юм гэхэд Дидерих «Энэ чинь ер нь яваандаа алах тийшээ л ойртох шиг байна. Болохгүй бол худлаа ч хэлээд л үзнэ дээ!» гэж хулчганан бодов. Тэгтэл өвгөн түүнийг аврах гэсэн шиг

	— Би таныг ойлгож байна. Та эрэл хайгуулд гараад, өнөө хэр өөрийгөө ч олоогүй л явна даа гэв.

	Өвгөнийг тэгээд тэргүүнээ гудайлган, цагаан соёо сахлаа хүзүүнийхээ пансан ороолтын цаагуур шигтгэснээ гэнэт ил гаргаад ирсэнд Дидерих «За ашгүй яриа ч өөр л юм руу орох нь доо» гэж бодтол өвгөн:

	— Та тань өөрийнхөө байшингийн арын байшинг худалдаж авах хэвээрээ юу? Эсгэвэл төлөвлөгөөгөө өөрчилчихсөн үү? гэв.

	Дидерих тэгэхэд «Миний юу бодсоныг маань бүүр нэгд нэгэнгүй мэдсэн дэг шүү. Хамаг л нууц руу минь нэвтэрчхэж» гэж сандрав. Өвгөн зальтай мушилзан:

	— Та үйлдвэрээ урьдаар шинэ газар нүүлгээд, өргөтгөх санаатай юу? Миний бодлоор та боломжтой мөчийг л хүлээж байх шиг байна гээд нүд рүү нь ширтсэнээ: — Хотод нярай хүүхэд саатуулах газар бариулах санаатай гэв.

	Дидерих «Аа тэгнэ вий. Муу зөнөг нохой! Чи бас нэг нөхрийгөө үхсэн хойно хөрөнгөөр нь юу хийхээ одоогоос төлөвлөгөө зохиож байгаа вий!» гэж уурсан бодсон боловч Нетцихийг эрхэндээ оруулах тухай Вулковын хэлснийг санахдаа сэтгэл нь онгойх шиг болов.

	Тэгээд ч

	— Бук авгай! Тэгж таалж болохгүй биз ээ! Би эцгийнхээ өвийг үрэн таран хийчихгүй санаатай гэхэд нь өвгөн түүний гарыг дахин атгаад,

	
— Намайг жирийн нэг туршуул сонжуурын хүн бишийг та юу эс андах билээ. Эцгийн нэр төрийг хүндэтгэх нь таны эрхэм чанар шүү! гэвэл Дидерих дотроо «Би ч бас тийм ч буруу зөвгүй ноолуулах мал ч биш шүү» гэж бодов. Өвгөн:

	— За тэгвэл бид цуг ажиллаж болох өөр аятайхан газар эрж хаймз. Би таныг зөвшөөрөх байх гэж итгэнэм тийм үү, эрхэм Хеслинг минь! Нийгэмдээ үнэнхүү сэтгэлээсээ тусална гэдэг бол явж явж эцэстээ алддаг түр зуурын гараа сайтай буруу чигийг бодвол, эрхэм зүйл юм шүү гэтэл Дидерих холдон одохоор завдлаа.

	Тэгтэл өвгөн:

	— Хотын депутатаар дэвшихийг хүсвэл тань би танд туслахад бэлэн шүү гэв.

	Дидерих юу ч ойлгохоо болин, өвгөнийг хий л гөлрөн зогсов. Нүд нь цэлмэг тэнгэрийн өнгөөр цэнхэртэн гялалзах өвгөн очиж очиж хүргэн хүүг нь түлхэн унагаасан хүнд суудлыг нь амлав. Тэгэхэд Дидерихээс өөр хүн байсан бол дэлбэртлээ уурлан нулимах юм уу эсгэвэл орох байх газраа олж ядталаа ичих байв. Гэтэл тэр хэнэг ч үгүй өсгийгөө хавсран баярласнаа аятайхнаар илтгэвэл Бук өвгөн таатай нь аргагүй:

	— За харав уу? Нийгэмдээ үйлчлэх гэсэн нэгэн эрмэлзэл залуу хөгшин, өнгөрсөн одоо хоёрыг холбож байгаа биз? гэв.

	Өвгөн тэгээд өнгө будаг, гэрэл сүүдрийн хослолоор, хөгжөөн цэнгээнтэй нь мөнхжүүлэн харуулсан өнгөрсөн үеийнхнийхээ ханан дээрх зураг руу гараараа тойруулан заахдаа, хажуугаар нь өнгөрч явсан бэлхүүс нарийн, хормой нь дэлбэгэр даашинз бүхий өөрийнхөө ач охин, Мета Харниш нар луу харан инээмсэглэв. Өвгөн Бук ийн зогсохдоо цаана нь цэцэг ногооны дунд зогсоогоор зурсан хотын өнө эртний даргын хөрөгтэй нэн адил харагдав.

	Өвгөн ханын зургийг нэгээс нөгөө рүү нь гүйлгэн зааж,

	— Энэ ноёны тухай би олонтоо сонсож билээ. Би энэ ахайтныг муугүй таньдаг байлаа. За, энэ хүн хар гэлэнтэн Целлихтэй адил байна уу? Үгүй ээ! Тэгэхэд бидний хооронд юм л бол зөрөлдөн шөргөөлцөж, нэг нь нөгөөгийнхөө улыг шагайх гэгч байгаагүй санагдана. Одоо ч гэсэн дээ энэхүү «Хармони» театрыг бидэнд үлдээж өгсөн тэдгээр хүмүүсийнхээ гэгээн дурсгалыг хүндэтгэх л юм бол бидэнд бүр огтоос таарч тохиролцохгүй байх юм алга аа гэв.

	«Мөн ч зохицов оо!» гэж эгдүүцэн бодсон Дидерих ийш тийш харан зайлан одохын түүс болов. Өвгөнийг ажил албаны ухаалаг ярианаас хувийн нялуун ярианд ийн шилжихэд нь Дидерих «Ээ дээ, зохиолчид гэдэг чинь ингээд л тэнэг оргиж эхэлдэг улс даа хөөрхий» гэж бодов. Тэдний урдуур Густа Инга хоёр явж өнгөрөв. Густа, тайзан дээр дүү нарыг нь яаж хөглөснийг гайхуулан ярьж буй Ингатай хөтлөлцсөн харагдав. Инга

	— Цай, кофе, цай кофе гэж маргаж гарахаар нь тэнд байсан бидний зүрх хагарчих шахсан шүү гэхэд Густа

	— Вольфганг удахгүй үүнийг бодвол ёстой жүжиг шиг жүжиг бичнэ гэвэл Инга нь гараа суга татан авч, нүдээ дүрлийлгэн

	— Аа бас тэгэх үү? гэвэл Густагийн хөгжөөнтэй байсан цулцгар ягаан царай гунигтай болон:

	— Яагаад тэгдэггүй бил ээ? Чи чинь юу болоод уурлачхав? гэж уйлагнан шалгаав.

	Густагийн тэрх асуултыг Дидерих ой тойнд нь ортол хариулж чадах байсан боловч тэгсэнгүй, харин өвгөн рүүгээ бушуухан эргэсэнд цаадах нь яамай чи сонсож байна уу? гэсэн янзтай чалчиж гарлаа.

	— Тэр үед яг л өнөөдрийнх шиг биднийг талархагсад, биднийг тэрслэгсэд байлаа. Биднийг тэрслэгсдээс хамгийн нэртэй нь хэн байв аа гэвэл: гучин жилийн дайнаар Нетцих хотыг шатаалгаад өнөөгийн Рикеш гудамжинд нэрийг нь өгсөн, тэгээгүй бол ч ор тас мартагдах байсан Дон Антонио Манрик гэгч байсан юм. Тэрээр чөлөөт сэтгэгч маныг өвчих гэж мөн ч их зүтгэсэн дээ гэж, аяархан хэг хэг хөхөрснөө Дидерихийн гарт гараа хүргэн,

	— Манай өнөө үеийнхнээс бол ноён Вулков л түүнтэй адил баймаар байгаа биз? гэв.

	Дидерихийн биеэ барьж ядан байгааг нь эс анзаарсан хөгшин бас нэгийг санав бололтой, түүнийг таримал цэцэг бүхий торхнуудын цаанах булан руу хөтлөн аваачиж горхины нэг захаас нөгөө зах руу үсрэхээр завдан, гараа сарвайн зогсож буй хоньчин хөвгүүний урдаас тосон харайх гэж буй хоньчин хүүхнийг харуулсан нэгэн зургийг үзүүлэн

	— Та эднийг уулзана гэж итгэх үү? Эднийг уулзах эсэхийг мэдэх цөөхөн хүн үлджээ гэж шивнээд эргэн харснаа хэн ч олохооргүй нэгэн бяцхан хаалгыг онгойлговол хаалган дээрх хоньчин бүсгүй хөвгүүн рүү гүйх шиг ухасхийснээ, бүр далд орон хаалганы цаанах харанхуйд тэврэлдэх шиг болоход хөгшин өнөө нууц бяцхан өрөө рүү занган:

	— «Хайрыг хангагч өрөө» гэгч дээ! гэснээ гаднах хашааныхаа нэгэнтээ сүүмийх дэнлүүний гэрэл, хөшиггүй цонхоор толинд нь тусах тэрх бүрэнхий өрөөний бүгчим агаарыг нэгэнтээ шуналтай амьсгалахдаа өнгөрснийг санах мэт гэм хоргүй инээмсэглэсээр хаалгыг нь хаав.

	Тиймэрхүү юм сонирхож зогсох хүсэлгүй байсан Дидерих гэнэт өндөсхийн биеэ цэхлэхэд хүрсэн нь мужийн шүүхийн гишүүн, мөрдөн байцаагч ноён Фритц нүдэнд нь харагдсанаас болжээ. Тийм ээ, Фритц үнэхээр ирчихсэн тэдний дэргэд зогсож байв. Хүргэн хүүг нь шоронд хийлгэж, охинтой нь харьд цэнгэж явсан тэр хүн биеэрээ Бук хөгшний өмнө зогсож байв. Таних хүмүүсийн нүүрийг харахдаа даарьт морь шиг далбилзан, ичих зовохынхоо эрхэнд эв хавгүй хөдлөх түүний тухай хүн бүр шахам л шивэр авир ярихын сацуу Бук өвгөн рүү сэм сэм харна. Фритц «Алийн болгон ингэж байх вэ, дүүрсэн хэрэг» гэж бодоод ирсэн биз. Юутай ч атугай өвгөн түүнийг гэнэт харахдаа царай нь дун цагаан болчхов. Дидерих айхдаа дэмий л гараа сунгав. Гэвч агшин өнгөрөхөд өвгөн биеэ цэхэлсэн, охиныг нь самууруулж, хүргэнийг нь хорлосон ТЭэ эрийн өөдөөс хүйтнээр ширтэж:

	— Шүүхийн ноён зөвлөгч тийнхүү хурднаа ирэх байсан хэрэг үү? гэж сүртэй асуув. Тэгэхэд инээх гээд чадахгүй байсан Фритц

	— Хотын тамгын ноёнтоон! Өмнө зүгийн орон одоо манай эндэхтэй зүйрлэхээргүй сайхан байна аа гээд ханын зураг харагчаа болсноо

	— Тэгээд бас урлаг нь... гэхэд өвгөн

	— Тийм дээ, манай үүгээр урлаг гэгч зүйл царай муутайвтар байх шив дээ гэснээ түүнээс нүдээ салгалгүй хана руу заав. Өвгөний мууг үзэх гэж отож байсан улс одоо дотроо түүнийг талархаж эхлэв.

	Нас нь өндөр болж, айл гэрийнхний нь суурь бүрмөсөн ганхсан боловч өвгөн ажиггүй царайлан зогсож байх нь ялагдсан ч гэсэн ёстой баатрыг санагдуулнам ажээ. Түүний ийн зогсохыг харахад хэн ч үгийг нь авахаа больж өөрийг нь гань ганцаар орхин, эртнээс хүндтэй нэр төрийг нь түймэрдэн сүйрүүлж буй өрх гэрийнхнийхээ балай булайд үл автан тэдгээрийг аврахын төлөө ганцаар нэр төрөө хадгалан зогсоно уу гэлтэй... юутай ч гэсэн энэхэн агшинд хөгшин Бук тэнд байгсдын ихэнхийн талархлыг эзэмдэв. Тэрээр ажиг ч үгүй

	— Би зөвхөн л энэ байшин, энэ зургийг аврахын тулд хотын гудамжийг өөр зүгт гаргасан билээ. яах вэ, энэ зураг өнгөрсөн үеийнхний зан заншил, царай зүсийг хойч үеийнхэндээ дамжуулах мөнхийн хэл болог! гэж ёсорхуу тод өгүүлэв. Дидерих Фритцийн өмнөөс ичихдээ тэндээс зайлан одов.

	Хотын даргын хадам эх «Бутач ахайтан» гэгч жүжгийн хувьд Бук өвгөн юу гэнэм? гэхэд Дидерих

	— Одоо санахад, тэр тухай юу ч ярьсангүй байна шүү гэхэд хэн хэний нь урам хугарав.

	Өөрийг нь хоттой хонь ч үргээхээр чалх ч үгүй амьтан бол доо гэсэн байртай харж буй Кээтхэнийг ажихдаа Дидерих гэнэт

	— За Кээтхэн ахайтан! «Мөнх ногоон тэнгэр» гэгч уушны газраа үгүйлнэм үү? гэж нэлээд чангаар асуувал цаадах бүсгүй нь:

	— Аа тэрх уушны газрын тухайд та ч гэсэн бас бодсоор л уу? гэж хэнэггүй инээмсэглэвэл Дидерих духаа атируулан

	— Та болгоомжтой л байж үзээсэй. Би ёсыг дагаж таны хүндэт эцэгтэй чинь ярилцах байх шүү! гэвэл Кээтхэн тэр даруйхнаа

	— Аав аа! гэж дуудав. Дидерих айснаас арай л зүрх нь хагарчихсангүй. Азаар гэлэнтэн охиныхоо дуудахыг дуулсангүй. Кээтхэн

	— Тийм ээ. Би аавд, бидний бяцхан зугаалгын тухай ярьсан л даа. Тэрэнд чинь ичиж цөхөөд байх юу байгаа юм бэ? Та өөрөө явалцсан шүү дээ! гэж бүүр цаашлуулахад нь Дидерих шуухитнан:

	— Тийм ээ. Сайхан чихэнд дурласан хүн байдаг бол тэнд Ядассонтой дайралддаг юм билээ гээд хүүхнийг ганц давсан шиг давлаа даа гэхдээ бүүр зоригжиж, — Ахиад бид «Мөнх ногоон тэнгэр»-тээ дайрлдвал өнөө сайхан чихийг нь ногоон болгоод өгөмз. Улаанаас ногоон дээр биз дээ? гэв.

	Тэгэхэд «Аа, чамаар доромжлуулаад дээр нь бас дуугүй байгаад байх уу?» гэж бодсон хүүхэн бүр чин үнэнээсээ үзэн ядсан дуугаар:

	— Танд чих л хамгийн чухал нь юм байж дээ! гэвэл Дидерих «Эвгүй юм болох нь дээ» гэж бодоод айдас хүрэв. Тэгээд

	— Та хоньчин хүүхэн горхиор харайж гараад хоньчин хөвгүүнтэй уулзах байх гэж бодном уу? гэвэл бүсгүй

	— Тэнэг төлөг! гэж зэвүүцэн дуугарав. Дидерих дуулаагүй дүр үзүүлэн хана тэмтэрснээ, — Нууц хаалгыг олоод харахгүй юу? Өнөө бүсгүй чинь харайлаав шүү гэж онгойлгов. Кээтхэнийг ойртож очоод нууц өрөө рүү сониучирхан шагайтал нь ганц түлхээд цааш оруулчхав.

	Дидерих хаалгыг бушуухан хааж амьсгаадсаар бүсгүйг даран авав Кээтхэн нүүр өгөлгүй

	— Тавь л даа. Болохгүй бол нүүр амыг чинь урна шүү! гэж дуу шуугиан дэгдээх гэсэн авч харин түдэлгүй инээд алдан, ардаа байгаа зөөлөвчит урт сандал рүү түрэгдэн ухрав. Хүүхний гар мөр нүцгэрсэнд Дидерихийн тачаал дүрэлзэн

	— За би чамд хэн болохоо үзүүлээд өгье гэж сөөм сөөмөөр түүнийг арагш нь ухраасаар, — Одоо л би чамд хүн малын аль нь болохоо үзүүлээд өгье л дөө? Аа бас төлөв томоотой байх минь гэж хүндлэн явах тутам төлөг мөлөгтөө хүрдэг байна шүү! Юу болохыг чи одоо үзэмз гэсээр зөөлөвчит сандал дээр даран авбаас Кээтхэн

	— Ёоё! гэж хашхирснаа гэнэт хөхрөн, — Ингэхэд та тань яах нь вэ? гэв.

	Хүүхэн гэнэт хүчлэн мулт үсрээд хөшиггүй цонхоор тусах гэрлийн зурваст очив. Үс гэзэг нь сэгсийчихсэн, нүүр ам нь хавдартай мэт минчийчихсэн тэрээр хаалга руу давхийн харав. Дидерих ч тэр зүг эргэн харвал босгон дээр нь Густа зогсож байв. Тэр хоёрыг харах лугаа Густа дуугарах ч тэнхэлгүй гайхан гөлөрчихжээ. Кээтхэний нь нүд ч ичиж гайхсанаасаа дүрлийн, Дидерихийн өвдөг сөг сөг чичрэн байв.

	Гэнэт Густа хаалгыг огцом хаан, Кээтхэнд шийдмэгхнээр ойртон ирээд сэтгэлийнхээ бүр гүнээс

	— Чи ч ийм орооны өлөгчин байсан юм уу? гэвэл Кээтхэн ч мөчөөгөө өгсөнгүй.

	— Чи ч гэсэн ялгаа юу байна! гэв. Тэгэхэд уурлахдаа амьсгаадаж уухилсан Густа нулимс мэлтгэнэсэн нүднийхээ харцыг Кээтхэнээс, Дидерих дээр ичингүйрсэн шинжтэй шилжүүлэхэд Дидерих

	— Густа ахайтан минь! Бид зүгээр л тоглоцгоож байна гэвэл Густа харин зэвүү нь хүрсэн бололтой

	— Таныг би андахгүй болохоор, юу болсныг мэдэж байна гэв. Кээтхэн тэгэхэд

	— За тэгвэл чи бас мэддэгээс цааш адилдаа адил, годилдоон годил юм бус уу? гэж ёжтойёо инээмсэглэснээ Густа руу ойртож очив.

	Дидерих тэрхэн мөчийг самбаачлан, хүүхнүүд хоорондоо учраа ололцоно биз гэж ухрав. Густа

	— Үгүй ийм юмтай дайралдах гэж байх уу? гэж гасалбал Кээтхэн

	— Чамд бидний яасныг харах сачий ч даан ч үгүй биз! Үзсэн ч байлаа гэхэд чи яах юм бэ? Би даан ч чам шиг амьтны шившиг болоогүй байна гэв. Густа «Юу!» гэж гайхсан байртай таг дуугүй болчхов, Дидерих ч таг болчхов. Харин Кээтхэн л өндийсхийн дээгүүр харан

	— Чамд бол бидний юугаа хийх маань падгүй бус уу? Харин өөрөө ямар нүгэлд ороод байгаагаа мэдвэл барав!.. гэвэл Густа бүр ч гайхсан шинжтэй

	— Би юу? Яагаад тэр бил ээ? гэв. Кээтхэн, чамаас болж л энэ бузар амьтантай ам бузарлахад хүрэв гэсэн байртай Дидерихийг ширэв татсанаа Густад хандан,

	— Чи өөрөө мэднэ шүү дээ. Надад чиний хар бузрыг чинь тоочих зүрх алга аа! гэвэл Густа гомдож цөхөрсөн байртай

	— Би яасан юм бэ? Яасан юм? Хэлээд аль л даа гэв. Кээтхэн

	— Чиний холбогдсон шиг тийм бузар юм байдаг гэдгийг ч би дуулаагүй гээд хамраа шантайлгавал Густа тэсэж чадахаа болин

	— Аль вэ? Тийм л юм бол хэлээд аль! Та нар чинь юу болчхоод хүн үзэж ядаад байгаа юм бэ? гэвэл Дидерих хэрэг бишдэх нь гэж бодов бололтой:

	— За явцгаая та минь! гэв. Густа тэгэхэд дороо дэвслэн

	— Би, үүний юу яриад байгааг нь мэдэхгүйгээр эндээс хөдлөхгүй. Бүхэл оройжингоо намайг хүн алж хүрээ талсан юм шиг гөлөрцгөөв гэвэл Кээтхэн цааш эргэн

	— Чам шиг эцэг нэг, төрсөн ах Вольфгангтайгаа хүзүү толгойгоо холбоод олны шившиг болбол аятай байх уу даа? гэв. Густа

	— Хэнтэй гэнэ ий?.. Эцэг нэгтэй ахтайгаа гэв үү? Ахтайгаа гэнэ ий?.. гэж сэтгэлийн гүнээс амьсгаадан эхэр татсанаа эргэлзсэн харцаар Дидерих, Кээтхэн хоёрыг ээлжлэн харж, тэднийг нээрээ дээ тийм гэсэн байртай зогсохыг хармагцаа учрыг ойлгов бололтой

	— Юутай нүгэл вэ? гэж хашхирвал нь Кээтхэний царай баясгалантайгаар туяаран Дидерихийнх харин барайв.

	— Үүнийг хүүхнүүд та нар л бодож олоо биз. Миний хөрөнгө нүүрийг бодохоор та нарын шээс чинь хүрдэг болсон шүү дээ! гэж Густа давшлан хэлсэнд Кээтхэн

	— Яалаа гэж дээ! Чиний тэр инж чинь хэнд хэрэгтэй юм бэ? гэв. Густа

	— Энэ бүгд цөм гүжир гүтгэлэг! гэж чарлаад хажуу дахь зөөлөвчит сандал дээр унан, — Аа бурхан минь! Бурхан минь! Юунд ингэж биднийг залхаанам! гэж гасалбал Кээтхэн цагаан цайлганаар

	— За тэр, одоо чи хүлээлээ шүү дээ! гэв. Үүнийг сонссон Густа улам орь дуу тавин гасалсанд Дидерих мөрнөөс нь татан

	— Густа ахайтаан! Та хүнд муугаа үзүүлэхгүй байгаач! Хүн амьтан ирчих вий гээд тайтгаруулан ядахдаа, — Хэн тэгж бодох бил ээ? Та хоёр үнэндээ гэхэд юугаараа ч төсгүй шүү дээ гэв.

	Гэтэл Дидерихийн тэрх тайтгаруулалт нь Густаг биед нь өргөс шаах адил цочоов. Тэрээр нэгийгээ үзэлцэхээр шийдсэн байртай босон харайж ирээд

	— Гайгүй муу янхан минь... чамайг яаж байсныг чинь үзсэнээрээ хэлээд өгөмз! гэж Кээтхэнийг зүхэхэд цаадах нь

	— Чамайг л тэгж гэж бодох байх даа! Нэрээ барсан чамд итгээд нэр бүтэн надад итгэхгүй байх гэж үү? гэв. Густа шатах шиг болж

	— Үхсэний чинь нэр төр! Адаглаад наадах банзлаа гүйцэд татчихаад тэгж дэмийрээч! гэж хашхирвал

	— Ямар ч байсан чам шиг л хотын нохой шувууг хүртэл шуугиулаагүй байх даа! гэж Кээтхэн хариу хашхирав. Тэгснээ гэнэт хоёулаа дуугүй болчхов. Учир нь тэр хоёр хоёулаа минчийтлээ улайчихсан, мантгар зузаан нүүртэй, хөхөө сэрийлгэн ташаагаа тулчихсан багт наадмын гоё хувцсаа язартал амьсгаадчихсан зогсож байгаагаа ухаарчээ. Густа ярих юм минь дууслаа гэсэн байртай,

	— Би ямар ч байсан паянг чинь тоочно доо! гэвэл Кээтхэн цаашлуулсан дуугаар

	— Яарч л үзэхгүй бол би түрүүлж очоод санаандгүй энэ хаалгыг таттал дотор нь та хоёрыг байлаа гэнэ шүү гээд Густаг дэмий л нүдээ анивчин зогсоход нь гэнэт тайвширч, — Ер нь байдал чамд ашиггүй байгаа шүү дээ, Густа минь гэлээ.

	Дидерихийн харц Густагийнхтай тулгарах нь нээрээ ч тийм шүү дээ гэх шиг байв. Тэрээр хүүхний гар дээрээс нь шүүрэн авч ядам хурууг нь тэмтрэн олоод өнөөх хогон дотроос олсон алмас эрдэнийн бөгжийг дарлан үзвэл хүүхэн санааг нь ойлгосон мэт тайвширч биед нь наалдав. Кээтхэнийг хаалганы цаана далд ороход Дидерих Густа руу тонгойн

	— Сүйт эр чинь таныг дандаа л ганцаарыг тань орхичих юм даа гэвэл хүүхэн

	— Аа тэр амьтан уу? гэснээ дуугүй болов. Дидерих биед нь наалдвал хүүхэн яавал ч яаг гэсэн янзтай огтоос хөдөлсөнгүй. Тэгж байснаа Дидерих

	— Харамсалтай хэрэг байна гээд холдон явсанд хүүхэн золтой л уначихсангүй. Густа буурь сууриа бүүр үндсээрээ ганхаж доргисныг сая л дөнгөж мэдрэв. Одоо түүнд өв хөрөнгө нь ганцаараа хангалтгүй мэт санагдаж Дидерих шиг түшигтэй эрийг бараадах нь зүйтэй юм байна гэж бодлоо.

	Дидерих гэмгүй номой царайлан

	— Хэрэв би таны сүйт эр байсан сан бол арай л өөрөөр хөдөлнө дөө гэв.

	Кээтхэн хаалганы чанадаас сэмээрхэн гарч ирээд уруул дээрээ хуруугаа тавин

	— Та хоёр мэдсэн үү! Биднийг ингэсээр байтал нөгөө жүжиг маань орчихжээ гэв.

	Густа

	— Ээ бурхан минь! гэхэд Дидерих,

	— Ингэж ч занганд орох гэж байх уу даа? гэв. Тэгээд зөөлөвчит урт сандлыг хажуу тийш түлхэн, өөр хаалга байна уу гэж ханыг хэдэнтээ тэмтэрч юу ч эс олдохоор нь уурсан

	— Энэ ч ёстой л занга юм даа. Энэ муу өмхөрч нурсан саравчны төлөө Бук бүхэл гудамжийг өөрчилсөн гэнэ шүү. Гайгүй тэр намайг энэ новшийг нь газрын хөрснөөс арчаад өгөхийг тэр зөнөг үзнэ вий. Юуны л өмнө хотын депутат болдог хэрэг! гэв. Кээтхэн тэгэхэд хи-хи хөхрөн,

	— Та юундаа ингэтлээ хилэгнэм бэ? Энд байх нь аятайхан юм бус уу? Одоо л бид юу хүссэнээ хийцгээе л дээ гээд зөөлөвчит сандал дээр үсрэн гарвал сэгтэл нь хөөрсөн бололтой Густа ч дуурайх, гэснээ дутуу гишгээд унах шахтал Дидерих түүнийг түшсэн болж тэврээд авбал Кээтхэн ч бас тэврүүлэх гэв. Дидерих одоо хоёуланд нь нүд ирмэн

	— За яах вэ! гэвэл Кээтхэн

	— Одоо та л мэдэх байхдаа. Бид гуравт нэг нэгнээсээ нууж хаах юм байх биш... гэв. Густаг

	— Чухам даа! Бидэнд одоо алдаад байх юм байх биш гэхэд цөм хөхрөлдөв. Тэгж байтал Кээтхэн ихэд айсан янзтай

	— Нөхөд өө! Би энэ толинд яг л өөд болсон эмээ шигээ харагдаад байх чинь гэвэл нэг нь

	— Очиж очиж энэ муу хар толинд уу? гэхэд нөгөөдөх нь

	— Бүх л цар нь уначихсан юм байна шүү дээ! гэв. Тэднийг толь руу бөхийн, гаднах дэнлүүний бүдэг гэрэлд цайвалзах толинд элдвийн улирч өнгөрсөн он сар, хос зүрх, ваар, сав, янагийн тэнгэрийн дүрс болон авс зэргийн зураг байхыг хартал Кээтхэн

	— Хар аа та минь, тэр авсны нь доор нэгэн юм харагдах шив дээ. Хар аа та минь «Одоо л бид зовном» гэж бичсэн байх шив дээ... гэснээ — Яагаад вэ? Учир нь тэд энд байсандаа зовсон юм болов уу? Тэд ч солиотой амьтад байсан байх аа гэвэл Дидерих

	— Бид бол харин тэд нар шиг галзуураагүй байна. Густа ахайтаан! Алмас эрдэнийн бөгжөө нэг өгөөд орхихгүй юу? гэж бөгжийг нь авмагцаа тэр бээр гурван зүрх зурж орхисонд хүүхнүүд гайхалтай оньсоготой тулгарчихсан мэт дүлгэнэн зогсоно. Тэгэхээр нь

	— Үүнийг «Хайрыг хангагч өрөө» гэдэг юм гэнэ билээ гэхэд Густа ихэд сочин

	— Тэндээс хүн шагайгаад байх шиг байна! гэв. Толины цаанаас үнэхээр нэгэн муухай зэвхий царай харагдана... Кээтхэн хаалга хүрчихсэн ажээ.

	Дидерих

	— Та нааш ирэгтүн! Энэ чинь зүгээр л зураг байхгүй юу даа гэв.

	Толины нэг тал хананаас хөндийрөхөд өнөөх зэвхий царай хүний бүтэн дүрс болон харагдав.

	— Энэ чинь мөнөөх горхиор гарах гээд байсан хоньчин бүсгүй байна шүү дээ гэвэл Дидерих

	— Тэр хүүхэн хоньчин эртэйгээ уулзаж л дээ. Тэгээд л энд уйлж суухад нь хоньчин эр нь толины нөгөө талд цааш явж байна шүү дээ гээд гэрэл тусах бяцхан завсрыг заан, — Хар даа! Энд гарц байна! Занганаас ингэж л гардаг юм даа гэсээр яваад өгөхөд нь Кээтхэн хойноос нь дооглонгуйгаар зангаж:

	— Энэ надыг яаж ч чадаагүй шүү гэвэл Густа сэтгэл хямарсан дорой дуугаар

	— Намайг ч бас... гэв.

	Дидерих хүүхнүүдийн хэлснийг дуулсан боловч зогсож цаг алдах гэсэнгүй яаран алхсаар шил толь болсон үзмэрийн танхим руу орж нөгөө талаар гарч ирж буй олонтой хутгалдаж амжив.

	Хүмүүсийн нүүр царайны байдлыг харвал эцсийн эцэст хөгжмийн багштай суух болсон бутач ахайтны эмгэнэлт хувь заяа бүхний сэтгэл зүрхийг донсолгосон нь илт байв. Харниш болон Кооны авгай нар болон хотын даргын хадам эх тэргүүтэй дээдсийн зиндааны бүсгүйчүүл цөм нүдээ бүлцийтэл уйлсан байв. Оо энгэсгээ арилгачхаад, магтаал дуулахаар гарч ирсэн Ядассоныг тэд барьж идэх шахан

	— Хууль сахигч ноёнтоон! Энэ бол таны түмэн буруу, тэр хүүхэн тань таны төрсөн бүсгүй дүү чинь шүү дээ гэвэл Ядассон

	— Уучлаарай хатагтай нар аа! Тэгэхээс өөр ямар ч арга алга гэснээ эцгийнхээ өвийг хамгаалах ёстой байснаа хууль зүйн үүднээс зөвтгөж гарав. Тэгтэл Мета Харниш

	— Та чарай хэтрүүлсэн л дээ. Бүр улаан галзуу тоглосон гэвэл хүмүүсийн харц тэрхэн дор нь чихэн дээр нь тусч, энд тэндээс жиг жуг хөхрөлдөхөд сандарсан Ядассон яах ч учраа ололгүй байтал хорсол өвөрлөн явсан Дидерих хүрч ирж сугадаж аваад ерөнхийлөгчийн хатагтайн байгаа тэр зүг аваад очвол тэрээр жүжигт нь сайн тоглосон хошууч Кунцэд талархлаа илэрхийлэн байв. Тэгтэл Ядассоныг үзэнгүүтээ буруу харчихлаа. Ядассон чулуу шиг дороо хөшчихөв. Дидерих нялуун дуугаар

	— Та тань яагаад зогсчхов доо гэснээ илэрхий бах нь ханасан дуугаар, — Аа тийм. Ерөнхийлөгчийн хатагтай таныг таалсангүй ажээ. Таныг бас прокурор болгохгүй юм ярьж байсан шүү. Учир нь та чихээ дэндүү ил гаргачихсан гэнэ билээ гэв.

	Дидерих Ядассоныг ичээнэ гэж мэдэж байсан боловч даанч тэгтэл газар оруулна гэж бодоогүй ажээ. Учир нь энэхэн мөчид Ядассоны бүхэл амьдралдаа хөтөлбөр болгон мөрдсөн өнөөх ихэрхэг ширүүн зангаас нь ул мөр ч үлдсэнгүй. Тэрээр 

	— Ээ дээ, миний зовлонг та мэддэг сэн бол! гэж шивнэн өгүүлэхдээ ямар ч чанга хашхирахаас илүү хүч гаргаж байгаа нь илт байв. Тэгснээ дороо дэвхцэн

	— Танд нүүр царай тань хэчнээн тус хүргэж байгааг та даан ч мэдэхгүй байна л даа. Би таны наадах чинь шиг нүүр царайтай болбол арван жилийн дараа сайд болчихсон доо гэж уйлах нь холгүй хэлэв. Дидерих

	— Нүүр царай гээд яах вэ. Чих, чих! гэж хэлээч! гэж бүр даапаалав.

	— Та чихээ надад худалдах нь уу? гээд Ядассон өөдөөс нь цоо ширтсэнд Дидерихийн айдас хүрээд явчихлаа. Тэгээд

	— Тэгж болдог юм уу? гэж итгэмжгүйхэн асуувал Ядассон Хойтойфель руу очин ёжтойхон инээмсэглэснээ,

	— Ноён эмч ээ! Та тань чихэнд сайн гэл үү? гэв. Хойтойфель тэгэхэд одоогоор Франц улсад хүний чихийг нэг дахин багасгах мэс засал хийдэг болсныг тайлбарлаад

	— Та бүгдийг нь авхуулж яах гэсэн юм бэ? Хагасыг нь аваад хаячихад л болоод явчихна гэвэл Ядассон биеэ сая л нэг эзэмдэн

	— Ёстой л цэцэн үг байна! Шүүхийн хурал дээр очихдоо наад үгээ битгий л мартчихсан байгаарай даа, луйварчин минь! гээд гэдэс рүү нь ёвров. Дидерих энэ зуур бүжигт орохоор хувцаслаад ирж яваа бүсгүй дүү нараа угтан очив. Эргэн тойрныхондоо алга ташуулан угтуулж буй тэд нар нь тайзан дээр болж өнгөрсөн бүхнийг яриад бусдын юу хэлснийг дуулах сэхээгүй байгаа бололтой. Магда

	— Цай гэх гээд кофе гэсэн шүү бурхан минь! Уймрахад ухаан ч ул руу орчих юм гэж дуржигнана.

	Дидерих ч мөн дүү нарынхаа буянаар овоо л талархал хүлээв. Тэрээр хоёр дүүгээ сугадан олны өмнүүр сүртэй алхална. Гэхдээ нэг гарт нь Магда өөрөө зүүгдэн явахад, нөгөө гарт нь яваа Эмми нь алдуулахаар зүтгэн

	— Ингэж олны инээдэм болохоо боль л доо! гэж шивнэх боловч наадах нь ихэмсгээр инээмсэглэсээр хүмүүсийн улаан нүүр лүү ширтэн явах зуур Эммигийнхээ чихэнд

	— Чи үнэхээр шальгүй дүрд тоглосон чинь үнэн. Гэхдээ чи түүнийгээ голохын оронд олдсон нь яамай гэж баярла. Бас Магдаг хар л даа гэж шивнэнэ.

	Магда нь өрх гэрийнхнийхээ аз жаргалын амар жимрийг илтгэхэд хэзээд бэлхнээ үзүүлж, өөрийн нь хүссэнчлэн биед нь эрхлэнгүйхэн наалдахад Дидерих түүнийг ихэд хүндэтгэсэн янзтай

	— Дүү минь чи өнөө үдэш амжилт олов. Үнэнийг хэлэхэд би ч ялгаагүй... гэснээ нялуунаар, — Чи өнөөдөр үнэхээр гуа үзэсгэлэнтэй болжээ. Кийнастад өгөхөд бараг харамсмаар байна гэв. 

	Ерөнхийлөгчийн хатагтайг явахдаа тэдэн рүү хандаж тал өгөн, толгой дохисноос хойш тэдний явсан суусан газар болгон л инээмсэглэж баяр хүргэсэн хүмүүс тааралдах болов. Танхимыг бүжиглэхэд зориулан зайчилсны дараа ярайлган тарьсан далдуу модны цаанаас хөгжим нирхийхэд Дидерих Магдагийн өмнө очиж ёсорхгоор бөхийн уриад хамгийн урд яваа хошууч Кунцыг шил даран эргэлдэв. Тэд Кюнхэний гилжгий охинтой цуг суун бүжигсдийг арга тасрангуй ширтэн буй Густагийн дэргэдүүр эргэлдэн өнгөрөв. Дидерихэд тэр царай гянданд хоригдохоор туугдаад гарч байсан Лаурынх шиг аймшигтай санагджээ. Магда

	— Хөөрхий муу Густа гэхэд Дидерих хөмсгөө атируулан

	— Тийм ээ. Хөөрхийлөлтэй болж гэв.

	— Чухам яагаад тэр вэ?

	— Яана гэхэв дээ, дүү минь! Цаг ийм болсон хойно.

	— Дидерих ах аа! Та хөөрхийг нэг ч болов бүжигт урь л даа.

	— Тэгж болдоггүй юм. Өөд нь хаясан чулуу өөрийн нь толгой дээр гэдгээ хүн мэдэг! 

	Бүжиг дуусмагц Дидерих танхимаас гарч явав. Түрүүн дэслэгч болж тоглосон гимназын төгсөх ангийн сурагч Шпрециусын хөвгүүн Кюнхэний гилжгий охиныг бүжигт урив. Тэгсний учир гэвэл мөнөөх залуу Кюнхентэй сайн харилцаа тогтоох гэснийх биз ээ. Густа одоо бүр орь ганцаар торойн сууж хоцров. Дидерих энэ зуур хөзөр тоглосон настайчуулаар дүүрсэн зэргэлдээ өрөөнд очтол хаалганы цаана Кээтхэн нэгэн жүжигчин эртэй сээтэн хаяад зогсож байх нь тааралдахад өргөсөнд хатгуулсан юм шиг давхийн, хурдхан шиг зуушны лангуу руу очив. Тэнд нь бяцхан ширээний хажууд Вольфганг тэмдэглэлийнхээ дэвтэрт тасалгааны тэртээ буланд охидоо хүлээсэн эхчүүдийг зураад сууж байв.

	— Юун гоц авьяастай вэ, та тань? Арай л сүйт хүүхнээ зурж суугаа юм биш биз? гэвэл Вольфганг

	— Яалаа гэж. Цаадхад чинь хүний анхаарлыг татаад байхаар юм юу байдаг бил ээ? гэж эхүүнээр хариулахад Дидерих, сая «Хайрыг хангагч өрөөнд» юу болж өнгөрсөн нь ч чиний сонирхлыг татахгүй юм болов уу? гэж эргэлзэн бодоод

	— Таныг хүн сүүл сүүлдээ бүүр ойлгохоо байх юм гэж урам хугарсан байдалтай хэлэв. Вольфганг үүнд нь:

	— Харин таны хувьд бол хүн ойлгож цөхөөд байх юмгүй амархан юм даа. Таныг шүүхийн хурал дээр өнөөх нуршуу айлтгалаа тавьж байхад тань зурах минь яалаа гэж харамсах юм гэвэл Дидерих,

	— Та ч бас чамламгүй л айлтгал өргөсөн дөө. Миний аз болоход нэр төрийг минь баллах гэсэн таны санаархал даан ч биелээгүй билээ гээд нүдээ гялалзуулахад Вольфганг түүнийг гайхсан байртай харснаа

	— Та ч лав гомдсон байх аа. Би ч чамлахааргүй хэлсээн гэж толгой сэгсрэн бодлогошронгуй инээмсэглэснээ, — Эр улс байна. Ганц шил дарс ууцгаах уу? гэв. Дидерих очиж очиж тантай архидаад сууж байх хэрэг үү? гэсэн боловч түдэлгүй зөвшөөрч шүүхийн хурлаас миний эсрэг дайрч давшилсан тэр бүх зэмлэлийг тань зөвхөн миний эсрэг бус харин бүх үндэсний үзэлт германчуудын эсрэг байна гэж үзсэн болохоор одоо надад хар бор санаад байх юм алга даа гэв. Вольфганг

	— За Хайдзиек минь? Тулгачих уу даа? гэснээ, — Хүндэт Хеслинг ноён та! Таны тухай надаас өмнө хэн ч тийм нарийн утга төгөлдөр юм ярьж байгаагүй гэдгийг та зөвшөөрнө биз... Одоо л харин танд гэхэд шүүх хуралдаан дээрх таны тоглосон роль надад харин өөрийнхөөс минь илүү сонирхолтой байсан юм шүү. Сүүлд би харьчхаад толины өмнө таныг дуурайж үзсээн гэвэл Дидерих

	— Та миний рольд тоглосноор миний үзэл санаанд бас итгэсэн үү! Үнэхээр өнөө цагт жүжигчин гэдэг чинь хамгийн хувь тавилантай хүн гэж та ярьдаг бил үү? гэлээ. Вольфганг

	— Үүнийг миний бие өөр нэгэн хүний тухай бодож хэлсэн билээ... Гэхдээ Вулковын дотуур өмдийг хулгайлсан хэрэгт сэрдэгдсэн угаалгын авгайг өмгөөлөх байгаагүй сэн бол би маргааш Хамлетын рольд тоглох сон, за наадхаа барьчих. Таны эрүүл мэндийн төлөө! гэвэл Дидерих

	— Таны эрүүл мэндийн төлөө! Даанч танд өөрийн гэх баттай үзэл бодол үгүй болжээ дээ гэв. Вольфганг

	— Ай бурхан минь! Өөрийн гэх үзэл санаагүй гэж та намайг яахин гүжирдэж зүрхэлнэ? Гэхдээ үзэл санаа гэдэг чинь хэзээ ч хувиршгүй... гэснээ, — Та надад театр нь дээр гэж зөвлөх гээд байна аа даа? гэв. Дидерих «Тийм ээ» гэж хэлэхээр амаа ангайснаа Густаг ирж явааг харчхаад царай нь улайв, учир нь тэрээр Вольфгангийн асуултыг сонсохдоо тэр хүүхний тухай боджээ.

	Вольфганг бодлогошронгуйгаар

	— Энэ зуур гал дээр тавьчхаад байгаа хиам байцаатай хайран шөл минь дэврээд асгарчих вий гэж зовох юм гэтэл Густа араас нь сэмээрхэн гэтэж ирээд нүдийг нь дарав.

	— Хэн бэ? гэхэд нь Вольфганг

	— Миний... гээд бөгс рүү нь алгадах аядав.

	— Харчуул ингэтлээ юугаа хүүрнэлднэм? За миний хэрэг ч энд байхгүй шив дээ? гэхэд нь Дидерих уг нь Вольфгангтай ганцаартай нь ярих сан гэж бодсон ч найртай байхыг хичээн, сандал авчирч тавихаар ухасхийв. Учир нь Густагийн нүд нь хилэнтэй гялалзах нь нэг л муу юм болохыг ёрлох адил байжээ.

	— Та нар ч үнэндээ дориун таарсан хоёр юм аа? Харин жүжиглэхээ болиод санаснаа ил ярилцмаар юм даа гэж хүүхнийг уурсангуй өгүүлэхэд Вольфганг

	— Энэ бол бие биесээ харилцан хүндэлж байгаа хэрэг гэв. Тэгэхэд ичингүйрэн хэл нь татчих шиг болсон Дидерих

	— Густа ахайтан, та ойлгож болгоогтун! Таны хүндэт сүйт эр бид хоёр чинь хэрэлдэж салаад л баярлалдан уулздаг хоёр байхгүй юу? Би хэрэв үндэсний үзэлтэн биш байсан сан бол сүйт эр тань намайг ч тийм болгон хүмүүжүүлэх байсан сан гэж хэлчхээд үүндээ өөрөө ч гайхах шиг болов. Вольфганг

	— Хэрэв би үндэсний үзэлтэн байсан сан бол доктор намайг түүнээс минь салгах сан. Ийм л учраас бид хоёр бие бие рүүгээ тэмүүлдэг юм даа гэж сэтгэл хямарсан байдалтай инээмсэглэв.

	— Густагийн хувьд харин сэтгэл зовоосон шал өөр юм байсан болохоор царай нь зэвхийчихсэн шүлсээ хилэнтэйеэ залгилан,

	— Вольфганг! Би чамд нэг юм хэлмээр байна. Чи дуулмагцаа гайхсандаа гэдрэгээ унана даа. Мөрийцсөн ч болно гэтэл сүйт эр нь ажиг ч үгүй

	— Зөөгч өө! Шарз! гэж хашхирав. Тэгээд залуу Букийг шарз дарс хоёрыг хольж суух хооронд Дидерих Густагийн гар дээрээс шүүрэн авч, хөгжим нижигнэхийг далимдуулан чихэнд нь:

	— Та битгий тэнэглэж үзэгтүн! гэвэл хүүхэн тоомжиргүйхэн инээмсэглэн

	— Ноён доктор гуай! Айж байх шив дээ? Аргагүй тан шиг боловсон хүнд дэндүү ичгүүргүй яриа болох нь мэдээж ээ. Харин миний хувьд шал инээдэмтэй юм гээд тачигнатал инээд алдсанаа Вольфгангад хандан

	 — За сонсож бай. Хүмүүсийн ярих нь чиний эцгийг миний эхтэй... чи ойлгож байна уу? Хэрэв тийм бол чи бид хоёр... чи мэдэж байна уу? гэв. Вольфганг тэгэхэд толгойгоо алгуурхан эргүүлж, амаа мурийлгаснаа

	— Тийм бол тийм л байхаас биш яая гэхэв гэвэл Густа инээхээ болин

	— Тэр чинь юу гэсэн үг вэ? гэв.

	— Яах вэ, Нетцихийнхэн тийм гэж итгэж л байгаа юм бол тийм байж л гэж бодъё. Тэднийг заавал тийм биш гэж итгүүлэх гээд яах вэ.

	Сүйт эрээ ингэж хэлэхэд бүсгүй

	— Уг нь нохойн олон хүнийг идэхээс биш, хүний олон хүнийг иддэггүй сэн гэв.

	Тэгэхэд эдний ярианд оролцох хэрэгтэй гэж бодсон бололтой Дидерих

	— Аль алдаж онохыг тэр гэхэв. Харин тэгэхдээ орчин тойрныхныхоо бодол санааг хэний хүү хэн гуай ч анзаараагүй байж болдоггүй юм шүү гэвэл Густа

	— Орчлон хуурамч, би үнэнч гэж бодсоор яваад юунд л хүрэх юм бэ, бүү мэд дээ хөөрхий гэв. Дидерих

	— Эдүгээ цаг цөвүүрчээ. Хэн өөрийгөө эс бодвол мөхөх болоод байна гэв.

	Густа ихэд зовж шаналсан хүний сэтгэлийн гүнээс гарах дуугаар:

	— Хар даа! Доктор Хеслинг чам шиг бус байна шүү! Энэ хүн хүртэл намайг хамгаалж байна. Надад үүнийг батлах баталгаа ч байна. Ганц Хеслинг л намайг амьтны өмхий амнаас өмгөөлөн хамгаалж байсан гэж Мета Харниш надад ярьсаан. Хэрэв чиний оронд энэ хүн байсан бол амныхаа хэрээр бурж байгаа тэдгээр өөдгүй амьтдыг ганц болгоод өгөх байсан даа. Тэгээд хэн ч тэр талаар ам ангайлгаж зүрхлэхгүй байсан гэв.

	Дидерих нээрээ л тийм дээ гэсэн янзтай толгой дохино. Хундагаа зай завсаргүй эргүүлэн түүн дотор өөрийгөө харж суусан Вольфганг гэнэт хундагаа тавиад

	— Хүний нэр төрийг л гутааж байж гэмээж идсэн хоол нь хоол болж, унтсан нойр нь нойр болж байдаг тэнэг бузруудыг шийтгэх гэлгүй намайг хоосон элгээ эвхэж, биеэ оторлож сууна гэж хэн чинь та нарт хэлээд байна вэ? гээд нүдээ анихад нь нүцгэн мөрөө хавчисхийсэн Густа

	— Ингээд л дэмийрдэг юм. Тэр бузрууд гэдэг чинь тэнэгүүд биш, харин юу хийхээ мэддэг ёстой арга ухаантай улсууд шүү дээ! Эдүгээ өөрийгөө цэцэнд тоолсон хүн тэнэг, сайнд тоолсон хүн муу болж байна гэж үзэн ядсан байртай өгүүлэхэд Дидерих доогтойхон толгой дохив. Яг энэ үед Вольфганг Дидерихийг солиотой хүний харцаар харснаа чичрэгнэсэн гараараа цамцныхаа захаас зууран, сөөнгө дуугаар

	— Хэрэв би, би... харин хүн дүрст адгуус хүн төрөлхтөнд байдаг булай бузар болгон толгой тархи, бие цогцост нь нэвт шувт шингэсэн тийм нэгэн бузар амьтны багалзуурыг тас базаж болдог сон бол... гэвэл царай нь бүжигт өмсөж ирсэн цамцныхаа өнгөтэй адил цайсан Дидерих хажуугийнхаа сандлыг зайлуулан ухарсаар байв. Густа айснаасаа дуу алдан хананд хярсан байв. Дидерих ээрэн

	— Шарз дарс хоёрыг хольж ууснаас... гэтэл тэр хоёрыг ээлжлэн аймшигт догшноор харж байсан Вольфгангийн харц гэнэт зөөлнөөр дуниартан

	— Шарз, дарс хоёрыг хольж уусандаа биш бид ч гэсэн хэрэгцээ гарвал галзуу болж чадна гэдгээ л та нарт үзүүлсэн юм гэсэнд Дидерих сандалдаа ягхийтэл суучхав. Тэрээр

	— Та ер нь зүгээргүй сайн алиалагч юм аа! гэж сэтгэл хөдөлснөө нууж чадалгүй хэлэхэд нь Вольфганг нүдээ улам цогтой гялалзуулан

	— Та тэгж бодном уу? гэвэл Густа дургүйхэн хамраа шантайлган

	— Тийм байжээ. За та нар наргихаараа наргицгаа. Би харин явлаа гээд бостол муж улсын шүүхийн зөвлөх мөрдөн байцаагч ноёнтон Фритц хүрч ирээд эхлээд хүүхэнд дараа нь Вольфгангд хандан мэхийснээ

	— Ноён өмгөөлөгч өө! Таны сүйт хүүхэнтэй тань котильон бүжиглэхийг зөвшөөрнө үү? гэж эелдэгхэн өчихөд Вольфганг хариу эс өгүүлэн хөмсөг зангидав. Густа харин түүнд гараа хэдий нь өгчихсөн байв. Вольфганг хоёр хөмсөгнийхөө хооронд гүн үрчлээ гарган өөрийгөө умартсан байртай тэдний хойноос дагуулан сүүмийн харахад Дидерих «За, за хонгор минь. Эгчтэй чинь зугаалж яваад ирсэн ноёнтон одоо сүйт хүүхнийг чинь хамар дороос чинь аваад арилахад яаж ч чадахгүй байх шив дээ. Үнэхээр сүй тавилт чинь будилаантай болохоор хөөрхий чи минь хэрүүл шуугиан дэгдээлтэй ч биш дээ?» гэж бодлоо. Вольфганг гэнэт цочсон юм шиг

	— Одоо л би үнэхээр Густа ахайтантай суух сан гэж бодох боллоо. Урьд надад түүнтэй суух нь дэндүү эгэл юм шиг санагддаг байлаа. Харин одоо Нетцихийнхэн бидний алдар нэрийг мандуулж эхэлсэн тул үүнээсээ салахгүй юм сан гэж хорхой минь хүрнэ гэв. Дидерих юу гэхээ мэдэхгүй хэсэг сууснаа

	— Болдог юм бол ч яах вэ хамаагүй, суухгүй юу? гэв.

	Вольфганг

	— Сууна даа. Та бид хоёр чинь ёс суртахуунгүй болсон өнөө үеийн эсрэг тэсрэг хоёр туйлын төлөөлөгчид шүү дээ. Бид нийгмийн амьдралд өөр өөрийнхөөрөө нөлөөлөх гэж хөдөлж байна. Гэхдээ цаг үе маань нонж дорой, эсгий улавчтай байна л даа гэвэл Дидерих

	— Эсгийн дор нь төмөр давируул хийгээд өгнө өө! гэв.

	— За таны тэр төмөр давируулын төлөө! гээд Вольфганг хундагаа өргөхөд Дидерих

	— Төмөр давируулын төлөө! гээд нүдээ цахилуулан хундагаа өргөснөө, — Харин таны нийгэмсэг хүнлэг гэдэг ертөнцийг үзэх ноён нуруугүй тэр үзэл тань орчин үед хол явахгүй шүү! Харин үндэсний үзэл бол гээд ширээгээ дэлдсэнээ

	— Үндэсний үзэлд манай ирээдүй оршино! гэж хашхирах шахан хэлэв.

	Вольфганг үүнийгээ өрөвдсөн мэт сулхан инээмсэглэн

	— Ирээдүй гэв үү? Тэгвэл яахын аргагүй төөрөх чинь тэр дээ. Үндэсний үзлээр хөдөлнө барина гэдэг чинь буй болсоор хэдэн зуун жил болж, үеэ өнгөрөөгөөд байна. Харин одоо гүйцэд ялзарч гүйцсэн түүнээс чинь хүүрийн үнэр ханхалнам биш үү? Амьсгалах агаар маань хүртэл хэргээс гараад байгаагийн учир энэ ээ!

	— Таны амнаас олигтой үг гардаггүйг би мэднэ ээ. Та хамгийн ариун онгон юмыг хог новштой хутгадаг хэзээний муу заяатай хүн л дээ гэв.

	— Ариун! Онгон! Дээр нь бас ашид мөнх! гээд хэлчих л дээ! Та нарын бодлоор үндсэрхэх үзэлгүйгээр хүн ард маань оршин тогтнохгүйд хүрнэ л дээ! Та нарыг гарч ирээгүй байсан харанхуй бүдүүлэг цагт яах вэ нэг юм болоод байсан гэж үзье. Харин одоо та нарыг бий болсноос хойш дэлхий ертөнц дээр нэг ард түмэн нөгөөгөө үзэн ядахгүйгээр, нэг хүн нөгөөдөө дээрэлхэхгүйгээр амьдрахын тавилан гэгч үгүй болжээ гэвэл Дидерих

	— Бид цаг цөвүүрсэн үед амьдарч байна шүү! гэж сүржин ихэмсгээр хэлэв. Вольфганг

	— Цаг үе тань цөвүүрсэн биш ээ, харин та нарын л ухаан бодол тань царцанги мулгуу болон, цаг үеэ ойлгохгүй болоход хүрсэн байна. Гучин жилийн дайны халуун чулууг долоосон хүмүүс сайн цаг ирнэ гэж бодоогүй байсан гэдэгт би итгэдэггүй. Тэрчлэн Рококогийн үеийнхний дур зоргоороо аашлахын алив хүндийг үүрсэн эгэл хүмүүс сайн цагт итгэсээр л байсан гэж би боддог, учир нь тэгээгүй бол тэд яаж хувьсгал гаргах байсан бэ? Цаг мөч хэдий өнгөрөөд явчихсан гэвч бидний сөхөн үзэхтэй байгаа тэр эрин цаг үе бүхэн өөрийгөө мөнхийн гэж сүр бадруулан зарлаж, ашид мөнхийн ертөнцийн хувьсах жамын өмнө хоногийн тоотойгоо нуун, хөөрхийлөлтэйеэ хашхичин байсныг бид мэднэ ээ. Тэгээд түүнд нь итгээгүй бүхнийг хэрхэн хавчиж, зовоож байсныг нь бид мэднэ ээ. Та нарын үндэсний үзэлч байх хэрэгтэй, үндэсний үзэл бол мөнх, үндэсний үзэлгүй бүхэн үймээн самуун дэгдээгч гэж хашхирч байгаагийн чинь учир үүнд л оршино. Гэхдээ та нарыг хэчнээн чанга хашхирах, хэчнээн галзуурах тусам олны ой той нээгдэн хоногийн чинь тоо улам цөөрсөөр байх болно. Тэгээд та нарын удам судраа мэдэхгүй тэнүүлчид, цагаачид гэж харааж зүхдэг тэрх борчуул чинь эрт орой хэзээ боловч амин голоо тасартал нуух гэж байгаа тэр бүхнийг чинь мэдэж аваад мөрийг чинь мөшгөж мөчийг чинь мултална вий. Тэд чинь тэр танхимаар л нэг байна. Хар даа! гэв.

	Тэгэхэд Дидерих Наполеон нөхдийн хамт ирчихээ юу гэж бодоод эргэхдээ хундагатай дарсаа цалгиулав.

	Вольфганг хүсэл нь ханасан бололтой инээн

	— Та намайг буруу ойлгов бололтой. Би ханан дээр байгаа эдгээр дуугүй хүмүүсийн тухай яринам. Эд нар яагаад ийнхүү хөгжөөнтэй байнам? Юунд тэд цэцэг дэвссэн замаар цувна вэ? гэснээ зургуудад хандан, — Юу та нарт баяр баясгалан аз жаргал өгнөм бэ? Ээ нөхөд минь! гэж хундагаа өргөснөө

	— Та нар үндсэрхэн явцуурахын хорт аргаар амьсгалаагүй, хүний уужим сэтгэлээр жаргалтай ирээдүйд итгэсэн хүн төрөлхтний журамт нөхөд байжээ. Аяа нөхөд минь нааш ирээч, бидний дунд ч гэсэн та нарыгаа дурсан санах хүн бий шүү! гээд хундагатайгаа уучхав.

	Вольфгангийн уйлж байгааг мэдэхдээ Дидерихийн ой гутав. Гэтэл тэр нь удаан үргэлжилсэнгүй нүүрэнд нь заль тодрон

	— Өнөө үеийн та нар харин, алба тамгын түшмэл болон хоньчны дунд инээн зогсоо тэр хүнийг өнө эртний манай хотын дарга гэж танихгүй биз ээ. Цээжин дээрх туузынх нь өнгө нь гандаж цайсан болохоор та нарт тэр нь мэдээжээр өнөө үеийн үндсэрхэх үзэлтний шүтдэг өнгө шиг харагдаж байгаа биз ээ? Үгүй тэр чинь францчуудын гурван өнгийн туг байхгүй юу? Тэр цагт тэр чинь шинэ, ганц орны туг болоогүй, харин нийт хүн төрөлхтний өглөөг бэлгэдсэн өнгө байсан юм аа. Энэ гурван өнгийн туузыг цээжин дээгүүрээ намируулна гэгч шударга ариун үзлийг эрхэмлэдгийн илэрхийлэл, та нарын сүржин хуурай яриагаар бол гадас шиг шулуун байна гэсэн үг. Ууж хайрлагтун! гээд хундагаа өргөв.

	Сандалтайгаа ухарсан Дидерих тойруулан харснаа дуулдахтай үгүйтэй

	— Та их согтож шүү! гэж шивгэнээд эвгүй байдлаас мултрахын тулд:

	— Зөөгч өө! Ахин нэг шил! гэж хашхираад биеэ цэхлэн сууж авсан хойноо, — Тэр цагаас тань нааш агуу их хүн Бисмарк тодорсныг та мартаад байна даа гэвэл Вольфганг

	— Нэг биш олон Бисмарк гэж хэлээч! Европ зүг зүгээрээ л үндэсний үзлийн хэнээтнүүдэд хүрээлүүлж, нэг тивийн улс үндэстэн хагаралдан бутарч, алалдан тэмцэлдэхийн аюулд татагдан орсоор байсан юм. Тэгэхээс өөр аргагүй байсан гэж бодъё л доо. Түүний дараагаар сайхан цаг нь ирэх байсан байж гэе. Гэтэл танайхны үзэл бодолтой өвгүүд чинь Бисмаркийн бодлого зөв байсан үед түүнийг дагаагүй, түүнтэй яаж тэмцэлдсэн билээ дээ? Тэгтэл та нар одоо өөрсдөө Бисмаркаас долоон дор загнах болохоороо түүний сүг сүүдэртэй нь зууралдан ач гавьяаг нь тэнгэр тултал магтах болжээ. Учир нь: үндсэрхэх үзэлтэн та нарын үзэл санааг чинь сэлбэн тэнхрүүлэх бодисын солилцоо даанч удааширчээ. Иймээс ч та нар хүнийг ойлгож ядсаар байтал тэр чинь их хүн байхаа хэдий нь больсон байх юм гэвэл царай нь хүрлийсэн Дидерих

	— Та үздэгээ үзнэ ээ гайгүй! Нээрээ л цус мэс хоёр шиг тавтай эмнэлэггүй шүү! Хүч байсан газар эрх дархын тухай ярих хэрэггүй! гэж өдрийн бодол шөнийн зүүд болгон бодож санаж явдаг үгээ урсгахад толгой нь хүрэнтэж чинэрээд ирлээ. Вольфганг ч бас дүрсхийн уурлаж

	— Эрх дарх, эзэнт төр гэдэг чинь шортой хиам шиг жадны үзүүрт мөнхөд тогтоод байх эд биш ээ! Ашид мөнхийн бодит ганцхан хүчин гэвэл энх тайван л юм. Та эрх дархтай улс болж сүржигнэ л дээ, яах вэ. Санаанаасаа зохиож авсан дотоод гадаадын дайсны өмнө алах зэвсгээ хангинуулцгаа, онгирцгоо! Гэхдээ та нарын хэчнээн тэгж сүржигнэлээ ч, хэрэгтэй юм хумсын төдий хүртээж чаддаггүй чинь л сайхан даа! гэвэл Дидерих уурсан

	— Юу гэнэ ээ? Хэрэгтэй юм бүтээж чадахгүй гэнэ ий? Эзэн хаан өөрөө соёрхохдоо: цагаа болоход бид армийнхаа арван найман корпусаа хөдөлгөн, дөчин хоёр сая хүн ардтайгаа аян дайны замд гарна аа... гэсэн шүү дээ гэтэл,

	Вольфганг:

	— Тийм ээ, наадахыг чинь би цээжээр мэднэ! Германы бүргэдэн сүлдэт туг байсан цагт парламентын шийдвэр гэдэг чинь хоосон үг! Манай ганцхан түших юм арми! галзуу юм шиг хашхирлаа. Дидерих яахаас ч буцахгүй төлөвтэй

	— Арми минь намайг дотоод гадаадын дайснаас хамгаалах үүрэгтэй! гэтэл Вольфганг энэ үгийг нь бушуухан өлгөн авч

	— Хүний оронцог хар урвагчдаас! гэж хашхирав. Дидерих

	— Германчууд гэж нэрлэгдэх гавьяагүй хүний оронцог хар урвагчид! гэж чарлав. Тэгээд хоёулаа, хэрэгцээ гарвал ах дүү нараа буудахаас буцахгүй! гэж хоолой нийлүүлэн бархирцгаав.

	Энэ үед цангаагаа тайлахаар уушны газар орж ирэгсэд эдний хэрүүлийг дуулмагцаа «Баатарлаг согтуурал» гэж юу байдгийг үзүүлэхээр бүсгүйчүүлээ дуудав. Тэр ч байтугай тоглоом гэхэд ухаан алдчихдаг донтой хөзөрчид хүртэл толгойгоо мөрийний ширээнээс хөндийрүүлэн сандал дээрээ тогтож ядан, ширээнийхээ өнцгөөс зуурцгаан, шүдээ хавиран, цавчихгүй сүүмийгч нүдээрээ бие биесээ гөлөрсөн хоёрыг сониучирхан харцгаана.

	— Дайсан л байдаг бол тэр миний дайсан!

	— Эзэн л байх учиртай бол тэр бол би! Хоёр эзэн байхыг зөвшөөрөхгүй!

	— Догшрохын цагт би догшин хүн шүү!

	— Хуурамч хүнлэг ёс!

	— Удам судраа мэдэхгүй тэнүүлч цагаачин, бурхны ертөнцийн дайснууд!

	— Үндсээр нь цэвэрлээд өгөх хэрэгтэй байгаа юм!

	Тэгтэл нэг лонх хананд тусч бяц үсэрлээ.

	— Чамайг гайгүй. Би болгоод өгье! Германчууд.. гутлынхаа тоосыг... гөвөх сайхан... өдөртэйгөө... гайгүй... золгоно!

	Энэ үед сэтгэлтэй хүнээ эрж олох тоглоомд оролцож байсан Густа нүдээ боолгочихсон олны дундуур тэмтчин явсаар Дидерихийг араас нь тэврэн аваад босгохоор таттал түр цааргалсанаа өнөөх л догшин сүртэй дуугаараа

	— Сайхан-өдөртэйгөө-золгоно оо! гэж хашхирав. Алчуураа яаран тайлсан Густа түүнийг айсан байртай харснаа бүсгүй дүү нарыг нь дуудав.

	Вольфганг ч явах болон, архины түншийг нь цааш явахад нь нөхөрсгөөр түших гэсэн боловч цаадах нь хаалган дээр зогсон бүжиглэгсэд болон өөрийг нь сониучаар харан зогсож байсан хүмүүст хандан

	— Гайгүй. Болгоод өгөмз! гэж ахин нэг сайн бархираад явлаа. Дидерихийг дүү нар нь хоёр талаас нь сугадаж чирсээр арай гэж гадаа гаргамагцаа сүйх тэргэнд суулгав.

	Дидерих бага үдийн хэрд өндийвөл толгой нь ангалзаж байлаа. Тэгээд арай хийж явсаар суудаг өрөөндөө ортол Эмми хялав цалав татаад гарч гүйсэнд гайхан хоцров. Харин Магда түүнд өчигдөр хэрхэн хөглөснийг болгоомжтой хэдэн үгээр ойлгуулав.

	Дидерих

	— Би нээрээ тэгсэн гэж үү? Гэхдээ бүсгүйчүүл тэнд байсныг сайн санаж байна. Өөрийгөө үнэнхүү герман хүн гэдгийг олон талаар үзүүлж болно л доо. Би чангавтар дуугарсан бол ийм л утгаар хэлсэн байх л даа. 

	Удалгүй хос морь хөллөсөн ёслолын сүйх тэрэг захиалан, сюртүк дээл, цагаан цамц, бортого бүрх малгай өмсөж, Магдагаар бичүүлж авсан нэрсийн жагсаалтыг улаачид атгуулаад замд гарлаа.

	Учир нь тэрээр хөглөснөө өнгөн дээрээ хэдийгээр өмгөөлсөн боловч тэр нь юунд хүргэж мэдэхийг тун ч сайн ойлгож байжээ.

	Тэгээд ч хотоор нэг давхин, үдийн хоолоо зооглохоор суусан Харниш, Дэймхэн, Тицийн эрхэмсэг хатагтай нарын тав тухыг алдуулан сөөнгөтсөн дуугаар

	— Сархад савнаасаа бусдыг гэдэг билээ. Миний бие хатагтай нарын дэргэд олиггүй загнасан бололтой. Харин үүнээс хойш л ёстой герман хүн шиг төлөв томоотой явахаа андгайлъя гэж уучлалт гуйв. Их үдийн хэрд орох ёстой айлын бүгдээр нь арай гэж орж дуусмагцаа гэртээ ирж хооллохоор суухдаа

	— За, одоо ч айх юмгүй болов гэлээ. Үдээс хойш тэрээр хийх ёстой хамгийн хүнд ажлаа эхлэхээр шийдэн Наполеон Фишерийг гэртээ дуудан ирүүлж

	— Фишер ээ, суугтун! гэж сандал зааснаа, — Та бидний хэрэгт Зетбир гуайг байлцахын шаардлагагүй гэж үзсэнээс би таныг зориуд гэртээ ирүүлсэн юм. Улс төрийн бодлогын тухай жаахан хүүрнэх хэрэг байна гэвэл дуудсаны учрыг аль хэдийн тааварласан Наполеон Фишер толгой дохив. Тиймэрхүү ярианд дассан механик нь Дидерихийн зангаснаар хайрцагтай янжуураас нь нэгийг авч, хөлөө ачиж суув.

	Дидерих, «За байз, яадаг юм бил ээ?» гэж эргэлзэн хэдэнтээ хоолойгоо засан шуухитнаснаа «Өчүүхэн муу би битгий хэл, их Бисмарк хүртэл тэгж байсан шүү дээ?» гэж бодохдоо гэнэт өчүүхэн ч ичиж зовох шинжгүй ил цагаан болон

	— Би хотын тамгын газрын депутат болох гэсэн юм аа. Үүнд та л тус болж чадна даа гэвэл духан доогуур шагайн харсан механик нь

	— Би таныг юу ч гэж хэлж магадгүй. Тэр байтугай хэд гурван мөнгө атгачихсан зогсож байгаа ч байж магадгүй гэж бодсон юм аа. Харин гээд «Айдаггүйгээ авдартаа хийсэн» гэсэн янзтай шар шүдээ ярзайлган хэнэг ч үгүй инээмсэглэв. Сонгуулийн тухай ярилцах нь зэрэмдэг болсон ажилчин охины тухай ярилцахаас хэцүү болохыг Дидерих энэ инээмсэглэлээс ойлголоо. Наполеон:

	— Ноён доктор! Ингэхэд ор нь онгойсон хоёр суудлын нэгэнд нь манай намын төлөөлөгч суух нь гарцаагүй. Хоёр дахийн хувьд бол чөлөөт сэтгэлгээтнүүд л санаархаж байгаа. Та тэднээс тэр суудлыг булааж авах гэвэл танд бидний тусламж хэрэгтэй болох л байх гэвэл Дидерих

	— Би ч бас түүнийг таны дайтай мэдэж байна. Бук өвгөн ч яах вэ, намайг дэмжих байх. Харин намайг чөлөөт сэтгэлгээтний нэрийн өмнөөс дэвшихэд хүрвэл хүмүүс нь миний төлөө бүгд саналаа өгөхгүй байх гэж зовном. Тиймээс ч миний бие танай талынхантай эв түнжинтэй байя гэж бодож байгаа юм.

	— Ноён доктор таныг харсан өдрөөсөө эхлээд «Энэ хүн хэдийд л улс төрийн амьдралын тавцанд гарч ирдэг бол доо?» гэж харж байсан болохоор би ч яахыгаа эртнээс боловсруулсан юм гээд янжуурынхаа утааг гогцооруулан би л гэсэн байртай үлээснээ, — Наполеон таны нэр зарга заалхай мөн дараахан нь дайнчдын нийгэмлэгт элссэн зэрэг чинь таныг бусдын нүдэнд овоо л товойлгож өгчээ. Харин улс төрийн зүтгэлтэнд хамгийн чухал нь л надад олон хүний санал хэрэг болно шүү гэдгийг мартахгүй байх явдал юм гэв.

	Ийнхүү Наполеон, Дидерихийг өөрийнхөө баялаг туршлагатай танилцууллаа. Тэгснээ Наполеон үндэсний солиорлын тухай ярьж эхэлсэнд Дидерих эсэргүүцэв. Гэтэл Наполеон эзнийхээ уураас энэ удаа огтхон ч айсангүй.

	— Та өөрөө бодож байгаад шийд л дээ. Манай намын нөхөд тэр үндэсний солиорлыг тань бас ч анхаарч үздэг юм шүү. Та нарын хэлсэн үг ямар ч байсан чөлөөт сэтгэлгээтнийхээс арай илүү нөлөөтэй билээ. Хөрөнгөтний ардчилал гэдгээс тань удахгүй эвэр туурай хоёр л үлдэх юм шүү гээд Дидерихийг

	— За, ашгүй тэгвэл бид тэрийг чинь хог дээр гаргаад өгнө өө! гэж яаран дуугарвал механик нь бах ханасан байртай хөхрөв.

	Дидерих шил пиво гаргаад ирлээ. Гэтэл туршлагатай социал-демократ түүнд тийм ч амархан ашиглагдахгүйгээ харуулан:

	— Гаг...ц...хүү гэж сунжруулснаа, — Та депутат болмогцоо үйлдвэрчний эвлэлийн байшин бариулахыг шаардана даа гэхэд Дидерих сандлаасаа огло үсрэн

	— Та үүнийгээ очиж очиж үндэсний үзэлтэй хүнээс хэрхэн зүрхлэн шаарднам? гэж хилэгнэвэл Наполеон хүйтэн бөгөөд егөөтэйгөөр

	— Тэр айхавтар үндэсний үзэлтэнд бидний шаардлага таалагдахгүй байгаа бол яах вэ, болино л биз. Ганцхан суудалгүй хоцорно гэдгээ л мэдвэл барав гэв.

	Дидерих уурлаад ч, гуйгаад ч нэмэр болсонгүй, үйлдвэрчний эвлэлийн байшин барихыг дэмжихээ илэрхийлсэн баталгаа бичиж өгч байж Наполеонтой наймаа тохиров. Тэгээд Дидерих яриа дууссан гэдгийг мэдэгдэхээр пивоны шилийг механикийн гараас угз татан авбал цаадах нь нүдээ ирмэж,

	— Доктоор та пивоны газрын эзэн Риллетэй биш, бидэнтэй түнш болсноор огтхон ч алдаагүй шүү! Учир нь тэр Рилле гэгч өөрөө депутат болох санаатай байгаа тул танд суудлаа яагаад ч тавьж өгөхгүй байсан даа.

	Ноён доктор оо! Хэрэв хөндлөнгийн хүн, тухайлбал, Рилле таны хэрэгт хошуу дүрэхийг оролдвол та л түүнээс хол яваарай! Та бидний хэрэг бол бидний л хэрэг байх ёстой. Учир нь бид хэн хэнийхээ муу сайныг мэдэлцэнэ газар даа гэчхээд яваад өгсөнд Дидерих «Тийм дээ. Бид хэн хэнийхээ муу сайныг мэдэлцэнэ» гэж бодохдоо унтууцаж айх шиг болов.

	Тэгээд «Дуртай өдрөө гудамжинд гаргаад хаячихна гэж бодож явсан гутлын минь алчуураас ч дорд энэ муу нохой түрийний бөөс толгойд гарна гэгчээр бас ийм давилуун амтай болчих гэж! Яая гэхэв, энэ мууд би даанч муугаа мэдүүлчихжээ дээ. Холлендер машин дээр яаж хөглөлөө дөө би? Тэр зэрэмдэглүүлсэн бүсгүйн тухайд ч гэсэн тэр! Нэг нууц маань нөгөө нууцтайгаа улмаа орооцолдон зангирсаар Дидерих миний бие өөрийн ажилчинтай зөвхөн үйлдвэр завод дээрээ холбоотой бус, харин бас улс төрийн хэрэгт ч холбоотой боллоо шүү» гэж бодлоо. Үнэнээ хэлэхэд тэрээр пивоны газрын эзэн Риллетэй холбоо тогтоох дур нь ихэд хүрэх боловч тэгвэл энэ зальтай Наполеон өшрөхдөө эрт орой хэзээ боловч нууцыг минь задруулчих байх даа гэж айна. Энэ мэтийн хүнд бодолд дарагдан сууснаа Дидерих гэнэт зангидсан нударгаа адар өөд гозгонуулан «Гайгүй, чи намайг ингэж хавчиж л бай! Бид ахиад уулзана аа! Өнөө биш гэхэд маргааш, маргааш биш гэхэд арван жилийн дараа би чамтай тооцоо хийнэ ээ!» гэж хашхирав.

	Дидерих тэндээсээ Бук өвгөнийд айлчлан, түүний ухаалаг бөгөөд нөхөрсөг яриаг дуулгавартай сонсож тэвчсэний үр дүнд чөлөөт сэтгэлгээтний намаас нэр дэвших боллоо.

	Тэгээд улс төрийн нэр хүндтэй зүтгэлтэн идэвх зүтгэлтэй иргэн, эгэл хүн гэх мэтээр өөрийгөө сонгогчдодоо магтан сурталчилсан өгүүллийг «Нетцихийн хуудас» сонины тэргүүн нүүрнээ том үсгээр нийтлүүлээд, харин дор нь нэр дэвшсэн ажилчин Наполеоныг эсэргүүцсэн мэдээг жижиг үсгээр хэвлүүлжээ. Наполеоны тухай тэр өгүүллийн гол санаа нь социал-демократ намынхан биеэ даасан зөндөө олон байгууллагатай мөртөө хөрөнгөтний төлөөлөгчдийн газар төлөөлөгчөө оруулах гэж зүтгэхийн хэрэг юу вэ? гэснийг үзвэл доктор Дидерих өөрийн механиктайгаа хотын тамгын газар уулзах хүсэлгүй байгааг гэрчлэх ажээ.

	Ийнхүү хөрөнгөтний сонин социал-демократуудын өөдөөс дайрахад Рилле ч хүртэл Наполеоны төлөө саналаа өгч сонгууль амжилттай болов. Дидерих чөлөөт сэтгэлгээтний намынхны саналын тэн хагасыг арай гэж аваад төлөвлөгөө нь нурахын даваанд хүрээд байтал социал-демократууд аврав.

	— Шинээр сонгогдогсод хамтаар хотын тамгын газрын хуралдаанд суух болоход хотын дарга Шеффельвайс нэг нь хөрөнгөтөн, нөгөө нь үргэлж урагшаа давшигч ажилчин ангийг төлөөлжээ гээд тэр хоёрт баяр хүргэв. Дидерих дараагийн хуралдаан дээр маргаанд маш ажил хэрэгчээр оролцож эхлэв. Тэр хуралдаан нь Геббелхэн гудамж дахь ус сувгийн асуудлыг авч хэлэлцжээ.

	Дидерих: — Хорьдугаар зууны босгон дээр ирээд байгаа энэ үед энэ гудамжны оршин суугчдын олонх нь муу усаа ил задгай нүхэнд асгасаар байгаа нь хотын энэ хэсгийн агаарыг бохирдуулахад хүрчээ гэв. «Мөнх ногоон тэнгэр» гэдэг пивоны газар орсон тэр үдэш иймэрхүү юм нээрээ л бодож явсан байжээ.

	Санхүү техникжилтийн бэрхшээлийн тухай ярьсан хотын тамгын газрын нэгэн гишүүний үгэнд няцаалт болгож тэрээр одоо:

	— Германч оюун сэтгэлгээ гэдэг бол соёлч байна гэсэн үг ээ! гэж манай агуу их эзэн хаантан маань айлдсан билээ, эрхэмсэг ноёд оо! Мөн өөр нэгэн удаад гэгээн эзэнтэн маань аливаа бузар булай эмх замбараагүй бүхнийг дуусгах цаг нэгэнт болжээ гэж хэлсэн нь бий.

	Далайцтай хөдөлье гэсэн бүхэнд, эзэн хаантан маань өөрийнхөө гэгээн тунгалаг бодлоор, өдөр нь болбоос наран мэт, шөнө нь болбоос саран мэт бидний замыг гийгүүлнэм! гэж хашхиртал

	— Урай! гэж зүүнтэйгээс нь хэн нэгнийг хашхирахад эргэж харвал Наполеон Фишерийн инээвхийлсэн доогтой царай нүдэнд нь тусав. Дидерих одоо улам гэдийж, нүдээ цахилуулсаар

	— Ухайс даа! Би яриагаа хэрхэн төгсгөхөө мэдэж байна. Эзэн хаантан маань урт удаан наслах болтугай! Урай! Урай! гэж хар чангаар бархирав.

	Танхим аягүйрхэм анир чимээгүйд автав. Тэгтэл социал демократуудыг инээлдэхэд баруунтаа суусан олны дундаас хэдэн хүн «Урай!» гэж хашхиралдав.

	Хойтойфель эмч харин ямар ч хамаагүй юман дээр ноён доктор Хеслингийн ийн эзэн хаантныг дурдаж байгаа нь чухамдаа эзэн хаантны нэр төр, алдар хүндийг доромжилсон хэрэг бус уу? гэж асуутал хурлын дарга хонхоо цохиж асуулт, санал шүүмжлэл тасалсныг айлтгав.

	Хэвлэл сонинд хотын тамгын газрын хуралдааны тухай маргаан үргэлжлэв. Депутат доктор Дидерихийн хурал дээр хэлсэн үгийг «Ардын дуу хоолой» сонин адгийн бузар бялдуучлал гэхэд «Нетцихийн хуудас» сонин гал цогтой эх оронч хүний чийрэг дуу хоолой гэж сайшаав. Тэгтэл нэг өдөр эзэн хаантны өөрийн нь сонин «Берлиний Локаль-Анцайгер»-т энэ тухай хэвлэгдсэнээс хойш бяцхан сонинуудын маргаан намдав. «Берлинер Локаль-Анцайгер» сонин Нетцих хотын депутат доктор Хеслингийн зориг самбааг магтаад энэ бол эзэн хаантны эхлэн санаачилсан үндэсний үзэл санаа хязгаар бөглүү нутагт ч түгэн дэлгэрч германчууд нойрноос сэрэн, хэн түүний эсрэг, хэн түүний төлөө! гэдгээ үзүүлж эхэлж байгаагийн яруу тод жишээ гэж дүгнэжээ. Сонины өгүүлэл: «Энэхүү ноён доктор Хеслингээс манай бусад хотын олон олон депутат үлгэр дуурайл авах болтугай» гэж төгсжээ. «Локаль-Анцайгер» сонины магтаалаар сэтгэл зүрхээ бүлээцүүлж явсан Дидерих найм дахь хоног дээр нь бага үдийн нам гүм цагаар Вильхелмийн гудамжаар замаа буруулан явсаар Клапшийн пивоны газрын араас нь сэмхэн ороод ирвэл Наполеон, Рилле хоёр тэнд сууж байв. Уушны газар өөр хэн ч байгаагүй боловч өнөө гурав нэг өнцөгт очин шигдэж суугаад Клапшийн охиныг пиво авчирч ширээн дээр тавимагц хөөж гаргав. Клапш, өөрөө очиж хаалган дээр чихээ нааж чагнавал цаас шаржигнахаас өөр юу ч эс дуулдав. Тэгэхээр нь пиво түгээдэг бяцхан цонх руугаа хүрч очтол ийм цонхны учрыг Клапшаас дутуугүй сайн мэддэг Рилле ухасхийн босоод дотроос нь хан ян түгжиж орхилоо. Тэглээ ч гэсэн доктор Хеслинг босон харайж: «Би үндэсний үзэлтний хувьд ийм баларсан юманд оролцохгүй!» гэж явахыг завдан байсныг нь Клапш мэдэж амжжээ. Эцэст Клапшийн охин пивоныхоо үнийг хурааж авахаар ороод очиход гурван хүний гарын үсэгтэй нэгэн бичиг ширээн дээр хэвтэх нь харагджээ. Тэр өдрийн үдээс хойш хоёр бүсгүй дүү нь муж улсын ерөнхийлөгчийнд цай уухаар очиход Дидерих тэдэнд бараа болон явав. Дүү охид нь дээгүүр харан ихэмсэг алхацгаана. Дидерих тэр хоёрын дунд Вильхелмийн гудамжийг өгсөн явахдаа бортого бүрхээ толгойноосоо үе үе хөндийрүүлэн өөрийн нь муж улсын ерөнхийлөгчийнд хэрхэн орохыг харахаар сониучирхан Масоныхны тагтат довжоон дээр зогсож байгаа хүмүүс рүү хандан мэндлэхчээ болно. Тэгж явсаар ерөнхийлөгчийн өргөөний урд хүрч очихдоо харуултай нь хэзээ язааны танилын байртай гар өргөн мэндчилэв. Ороод очтол хоёр дүүг нь таньдаг болсон залуухан офицерууд хатагтай нартайгаа өлгүүрийн дэргэд зогсож байв. Давируулаа хангинатал өсгийгөө хавсрах сурвалжтаны дэслэгч Брицен, Эммид гадуур хувцсаа тайлахад нь туслав. Эмми талархлаа илэрхийлэн дэслэгч рүү мөрөн дээгүүрээ эргэж толгой дохих нь хэзээ язааны гүнгийн авхай шиг намбатай ажээ. Тэгснээ Дидерихийн хөл дээр гишгээд авах нь «Дэг журам нь нарийн шүү, анхааралтай бай!» гэж дохио өгсөн хэрэг байлаа. Нээрээ л нарийн дэг журамтай ажээ. Дэслэгч Брицен дагуулан дотогш ороод ерөнхийлөгчийн хатагтайн өмнө очихдоо эрчүүл давируулаа нэг жигдээр дуугаргаж өсгийгөө нэг жигдээр хавсрах нь эдний дунд анх удаагаа орж ирээд байгаа хүнд зүрх алдмаар хэцүү санагдана. Тэгээд гоёмсог торгон даашинзтай хоёр хатагтайн дунд суудал таараад гар дахь аягатай цайгаа асгачихгүй юм сан гэж хичээн суутал хажуугийн хатагтайдаа бялууны дийз авч өгөх, тэр завсар ерөнхийлөгчийн хатагтайн жүжгийг магтах, ерөнхийлөгчийн төрдөө бүтээж өгч байгаа албаны чухлыг цохон тэмдэглэх, үймээн самуун гаргагчидтай хайр найргүй тэмцэж эзэн хаандаа шударга үнэнчээ үзүүлэхээ андгайлах, ядахдаа бас хоол гуйгаад салж өгөхгүй байгаа гэрийн эрх нохойд үмх бялуу хаяж өгөх гэгч нь хэр баргийн хүний давах даваа биш ажээ. Тэд пивоны газрын ч юм уу, дайнчдын нийгэмлэгт тааралддаг эрээвэр хураавар улстай байдаг шиг чөлөөтэй байхын аргагүй байв. Энд духныхаа тэг дундаас дагзаа хүртэл улаан халз сорвитой, сурвалжтаны Кехериш гэгч ахмадын нулимс цийлгэнэсэн хүйтэн нүд рүү гөлрөхдөө, хүчээр инээмсэглэн дээр нь бас хээрийн сургуулийн тухай уйтгартай намтар паянг нь сонсох хэрэгтэй байв. Цэрэгт явж байсан уу? гэх болов уу гэхээс хүйтэн хөлсөө асгаруулан суутал хажууд суугаа, шаргал үсээ хойш нь толийтол самнасан, наранд борлосон сартгар хамартай хатагтай гэнэт морины тухай бурж гарна. Дидерихийг хэлэх үгээ олж ядаж суутал харин Эмми аминд нь оров. Эмми нь нэлээн дотно харьцаатай болсон төлөвтэй сурвалжтаны дэслэгч Брицений дэмээр морины тухай мэргэжлийн хүний яриа эхэлснээ түдэлгүй, өөрийнхөө авга эгчийн эдлэн газар мориор очиж байсан юм ярилаа. Түүнийг нь сонссон дэслэгч:

	— Үүнээс хойш хоёул мориор хааяа салхинд явж байя л даа гэвэл Эмми

	— Ээж маань морь унахад минь дургүйцээд байдаг юм л даа гэж аятайхан татгалзаж байлаа.

	Дидерих, Эммигээ тийм гэж ердөө ч санаагүй явсан ажээ. Эммийн авхаалжтай сэргэлэн нь нөхөр сүүдрээ олоод амжсан Магдагийнхаас ч илүү байв. Тэгээд ч Дидерих хэд хоногийн өмнө өнөөх «Мөнх ногоон тэнгэр» гэгч уушны газраас буцаж явахдаа: "Энэ хүүхнүүд хэцүү улс шүү, дөнгөх дур нь хүрвэл эрчүүл биднийг яагаад ч дөнгөчих л юм даа" гэж бодож байснаа ахин санав. Ингэж эмсийн залийн тухай бодож суугаад гэрийн эзэгтэйн асуултыг анзааралгүй өнгөрүүлчихжээ. Цөм дуугүй болчихсон түүний юу хэлэхийг хүлээж байв. Тэрээр амь тэмцэн амьтны толгой дээгүүр харвал, харц нь сахлын нь хоёр үзүүрийг догшин хоёр нүд рүү нь өрвийлгөн, хүйтнээр алсыг ширтэн зогсоогоор зурсан хаантныхаа хөрөг дээр тусахад, улам ч сандран балгасан цайндаа хахаж цацтал сурвалжтаны Брицен дэслэгч нуруу руу нь алгадав.

	Тэгтэл ашгүй нэгэн хатагтай дуулах юм болж, халбага сэрээгээ тавиад зэргэлдээх өрөө рүү оров. Дидерих дуу хуур сонсохоор баясаж хөөрсөн хүмүүсийг даган ороод хаалганы дэргэд зогсоод сэмээр цагаа гаргаж хартал ард нь хүн дуугарав. Эргэж харвал ерөнхийлөгчийн хатагтай

	— Ноён доктор оо, би таныг чухал чухал алба ажил үүсгэн буй үед тань, дэмий яриа найр наадмаараа цагийг чинь үрж буйгаа ойлгож байна. Миний нөхөр таныг хүлээж байна. Морилогтун! гээд өмнө нь орон, нэг хуруугаараа уруулаа чагтлан дарсан чигээр нэгэн эзгүй өрөөн дундуур явж өнгөрснөө хаалгыг зөөлөн тогшив.

	Чимээ гарахгүй байхад нь ухаан алдталаа айсан хатагтай түүнийг эмээнгүй харснаа хаалттай хаалганд чихээ наан аргадангуйгаар

	— Отто! Отто! гэвэл хэсэг зуур болсны дараа аймшигт аргил дуун:

	— Отто, Мото гэхгүй байж болохгүй байна уу? Цаадах үхрүүдээ надгүй л цайгаа гударцгаа гэж хэл гэж хүнгэнэвэл царай нь зэвхийсэн ерөнхийлөгчийн хатагтай

	— Энэ маань толгой өндийхөөргүй ажилтай байх шиг байна. Энэ буруу номтнууд үүнийг маань бүүр галзууруулах нь шиг байна. Ээ би одоо зочид руу очихгүй бол болохгүй нь. Таны тухай хаалгач мэдэгдэх байлгүй... гээд Дидерихийг тэнд орхиод яваад өглөө. Дидерих өнөөх ирэх ёстой хаалгачийг нь тэвчээр заан үе мөчөө хөштөл хүлээв. Харин тэгтэл Вулковын аймшигт том нохой нь гэнэтэд орж ирээд түүнийг сэжиглэнгүй харснаа дэргэдүүр нь өнгөрөн хаалган дээр хүрч очоод урд хоёр хөлөөрөө маажвал тэрхэн дор нь «Шнапс аа ор, ор!» гэж өнөөх аргил дуун хүнгэнэвэл нохой ч хаалга онгойлгон оров. Дидерих хаалга онгорхой үлдсэнийг самбаачлан орчихлоо. Вулков бичгийн ширээний хажууд тамхины бөөн утаан дунд цааш харан овойн суув.

	Дидерих хоёр өсгийгөө хавсран

	— Ноён ерөнхийлөгч, лагшин амгалан уу? гэвэл Вулков эргэж ч харалгүй

	— За хө Шнапс минь чи чинь хэдийнээ хүний хэлээр чалчдаг болов? гэв. Тэгж хэлээд ямар нэгэн бичгийг хоёр нугалан янжуураа асаахад нь Дидерих «За даа одоо л нэг» гэж бодов. Гэтэл Вулков ахиад л өөр нэгнийг бичиж эхлэв. Вулковын ажлын өрөөнд чухамдаа Дидерих гэдэг хоёр хөлтэй амьд хүн байна гэж мэдэж байгаа ганц амьтан бол өнөөх нохой л байлаа. Тэр нохой яагаад энэ амьтан чинь энд ороод ирдэг бил ээ? гэсэн янзтай илэрхий дургүйцсэн байртай, хавцал шиг том хар амаа ангалзуулан шүдээ ярзайлгаж Дидерихийн борви булчинг байн байн үнэртэнэ. Тэр нь тоглоомоос асар ангид ажээ. Шуугиан дэгдээхгүйг хичээсэн Дидерих дэмий л шүд зуун, хоёр хөл дээрээ займчихад харин нохой эзэн нь мэдчихээд цаашид тэгж дамшиглахыг нь зогсоочих вий гэсэн шиг болгоомжтой архиран хоёр хөлтийг элдэвлэнэ. Дидерих ихэд зовсны эцэст арай гэж нэгэн сандал шүүрч аваад өмнөө халхлан тавьж авбал тэр нь ямар ч бай эргэхэд хүрвэл араасаа ноцуулчихгүй байх найдвар төрүүлэв. Хэсэг болоод нохой нь Дидерихийг дамшиглах хүсэл нь ханав бололтой. Эзнийхээ сандлын хөлд очин хэвтэж аваад хөлсөө арчин зогсоо хоёр хөлтийг «Чи ч дээ, хөөрхий» гэсэн байртай харна. 

	Дидерих: «Хараал идсэн муу гөлгийг!» гэж бодтол гэнэт дотор нь бачимдан, аахилах шахан:

	«Ингэж дамшиглуулж байдаг би чинь хэн сэн бил ээ! Миний хамгийн адгийн ажилчин ч өөрийгөө надаар ингэж доромжлуулж зогсохгүй дэг! Би чинь доктор гэвэл доктор, депутат гэвэл депутат! Энэ бух шиг лүглэгэр мулгуу амьтан надад хэрэг болохоос өмнө би түүнд хэрэг болно биз ээ!» гэж бодов. Дидерих бүх амьдралдаа өнөөдрийн үд дэх шиг доромжлол үзээгүй санжээ. Өмнөхөн нь бас борвины нь бохир арилаагүй нэг муу дэслэгч ууц нуруу руу нь далимдуулан өгчилгөснийг яана! «Эдгээр хувалзууд амин хувийн аар саар юмаа ярьж зугаагаа гаргахад би юугаа ярихаа мэдэлгүй балай юм шиг суусан гэж үү? Энэ ихэмсэг хувалзууд хэний хүчээр амьдардаг бил ээ? Бидний шүү дээ, бидний хүчээр!» гэж бодтол бачимдаж байсан дотор нь улам ч харанхуйлан, ариун нандин гэж бодож явсан бүхнээ үзэн ядаж эхлэв.

	«Хүний цусыг сорогч яргачин дээрэмчид! Биеэ тоосон шаарнууд! Бид та нар шиг дээрэмчидтэй учраа олон хужраа тунгаана. Гайгүй. Харж байгаарай» гэж дотроо бодон нударгаа зангидтал нь нүдэнд нь тун саяхан болтол унасан мориных нь туурайг нь ч үнсэхэд бэлэн явсан хаан нь хамгийн өөдгүй зальхай амьтан болон харагдах шиг болов. Тэгтэл: «Бид энэ өөдгүй амьтныг яагаад шүтээн болгож хүндэтгэдэг болоов?» гэсэн асуулт гарч ирэв. Хариу нь: «Боол байх нь бидний мах цусанд шингэсэн болохоор, бид өөрсдийгөө тэр амьтны цэр нулимдас доторх өчүүхэн эсхэн гэж боддог болохоор!» гэж гарч ирж байлаа. Тамхины цэнхэр утааны цаана ханан дээрээс эзэн хаан төмөр мэт догшин цонхигор царайлан, нүдээ гялалзуулан харна. Гэвч Дидерих ууртаа айхыг умартсан тул, өөдөөс нь нударгаа далайв.

	Нохой ахирч, ерөнхийлөгчийн аргил дуу гарахад Дидерих атгын чинээ болон хавчисхийв. Тэгээд «Би гэдэг амьтан юундаа ингэж аймшиггүй аашлахад хүрэв?» гэж өөрийгөө зэмлэв. Сэтгэл нь уужирч, юм бүхэн агшнаа хуучин журам байрандаа эргэж орох шиг болов. Ноён ерөнхийлөгч төрийн чухал албан ажилтай байгаа юм, түүнийг толгойгоо өөд татан, өөртэй нь ярих хүртэл хүлцэнгүй хүлээх нь Дидерихийн үүрэг ажээ. Тэгтэл сурвалжтан Вулков түүн рүү сандалтайгаа эргэн

	— Аа эрдэмтэн үү? За та тань яачхав? Харваас улс төрийн зүтгэлтэн болох тань үнэн байна. Наашаа суугтун! гэвэл Дидерих

	— Үндэснийхээ ариун хэргийн төлөө бага сага юм амжууллаа гэж өөрийгөө хуурахтай яваа минь үнэн билээ гэж ээрэгнэн өчив. Эрхэмсэг ерөнхийлөгч улаан нүүр лүү нь бөөн утаа үлээгээд онигор нүдээрээ түүнийг нэвт шувт ширтсэнээ

	— Хонгор минь! Та хотын тамгын газрын депутат болж анх дахь алхмаа хийлээ. Харин ямар аргаар хүссэндээ хүрэв гэдгийг танаас би асуухаа азная. Учир нь таны тэр үйлдвэр гэж сүр бадруулаад байгаа юм чинь дам сонсвол тарчиг даржинхан л эд юм даа гээд Дидерихийг агдас гэхэд сүртэй хөхрөн, — Та яагаа вэ? Манайд та биеэ битгий барь! Та намайг юу бичиж урдаа тавьчхаад сууна гэж бодно? гээд том сарвуугаараа урдах хуудсаа занган, — Би энэхүү өргөн толилуулах бичигтээ Нетцихэд манайхны үзэл санааг дэлгэрүүлэн буй таны зүтгэлийг үнэлэн, шагналд оруулж өгөөч гэж сайд дээдсээсээ гуйж байна. Та бодвол намайг ийм ачтай хүн гэж бодоогүй буйз? гэхэд нь мэл гайхан баярлахдаа муужрах шахсан Дидерих суугаагаараа хэдэнтээ бөхөлзсөнөө

	— Үнэндээ гэхэд юу бүтээснээ би мэдэхгүй байна... гэвэл Вулков,

	— Ямарваа нэгэн юмыг эхлэхэд хэцүү. Тэгэхэд гагцхүү зориглох л чухал даа. Лауэрийн хэргийг шүүхэд таны барьсан чиг зөв байсан. Суваг шуудууны тухай маргаан дээр таны хэлсэн үг тань манай эсрэг хэвлэлийнхнийг бултаар нь галзууруулсан тул одоогоор гурван ч хотод эзэн хаантныг доромжилсон хэргээр эсрэг этгээд шүүхийн сандал дээр муугаа үзэж сууна.

	Тиймээс ч бид таныг дэмжин хөхүүлэн урамшуулбал зохих хүн байна гэж бодож байна гэв.

	Дидерих тэгэхэд

	— Миний хувьд хамгийн өндөр шагнал бол хэнд ч үл анзаарах өчүүхэн миний нэрийг «Локаль-Анцайгер» сонинд хэвлэж нэг ч удаа бол эзэн хаантны гэгээн мэлмийд толилуулан соёрхуулсан нь юм аа гэвэл Вулков

	— Та тамхи тат л даа гэв.

	Тэгэхэд энэ чинь одоо л ажил төрлийн яриагаа эхлэх нь шив гэж ойлгосон Дидерих хэдий баяртай боловч «Вулковын энэхүү халамж ч нэг л баатай байх вий дээ» гэж эргэлзэн бодоод туршиж үзэхээр

	— Хотын тамгын газар Раценхаузен руу төмөр зам тавихыг төсөвжүүлэхээр тогтох бололтой гэвэл Вулков толгойгоо хэдэнтээ сэгсрэн,

	— Та бүхний аз болж дээ. Харин бидэнд бол Нетцихийнхэн дуртайяа зөвшөөрөх, бүүр хямд төсөл байсан юм сан. Үүнийг сайн тогтоож аваарай. Ингэхэд та хотын тамгын газрынхны төлөөлөгчдийг ухаалаг байлгахыг бодно шүү. Хэрэв тэгэхэд хүрвэл та бүхэн тодорхой болзлын дор сурвалжтан Квициний эзэмшүүн газрыг өөрсдийнхөө цахилгаан гэрлээр хангах болох байх шүү гэв. Дидерих гараа өршөөл эрэх мэт гозолзуулснаа

	— Түүнийг тань хотын тамгын газрынхан хотод хэтдээ ашиггүй гэж эсэргүүцэж байгаа юм. Учир нь сурвалжтан ноён Квицин, манд татвар төлөхгүй... Би одоо хотын тамгын газрын депутат бөгөөд үндсэрхэх үзэлтэй хүнийхээ хувиар гэтэл нь Вулков

	— Таныг би ингэж ч хэлэх болов уу? гэж бодож байсан юм. Тэгээд би танд миний үеэл сурвалжтан Квицин өөртөө цахилгаан станц бариулчихна шүү! Тэгэх нь түүнийг хотойлгох юм бус. Манай үеэлийн эдлэхүүн газар хоёр сайд үргэлж ирж ан авладаг юм... Тэгэхэд хүрвэл тэрээр Нетцихийнхэнд цахилгаан өгөхөд хүрэх байх шүү гэдгийг хэлмээр санагдана гэвэл Дидерих цэх зогсож

	— Ноён Ерөнхийлөгч өө! Миний бие дайсагналын эсрэг үндсэрхэх үзлийн тугийг өндөрт өргөхөөр баттай шийдсэн гэснээ дуугаа намсган:

	— Энэ дайснуудаас бид эхлээд хамгийн хорлонтойг нь тухайлбал Гаузенфельдийн Клюзинг л намнах хэрэгтэй байгаа юм даа гэвэл Вулков, ашгүй дээ! гэсэн янзтай эгдүүтэй инээмсэглэн:

	— Түүнийг үү? Тэр тань ч бас л миний өрөөсөн гараас хишиг горьдсон амьтан даа. Манай муж улсын сонинд цаас нийлүүлдэг ухаантай юм гэв. Дидерих тэгэхэд нь:

	— Та түүнийг цаасаа үймээн самуунчуулын сонинд нийлүүлж байгаа эсэхийг мэдэх сэн гэдэг байх аа. Уучлаарай. Ноён ерөнхийлөгч өө, би энэ талаар танаас ч сайн мэдэж байгаа шүү гэвэл Вулков

	— Одоо ч «Нетцихийн хуудас» сонин маань ч үндсэрхэх үзлийн найдвартай түшиг болжээ гэв.

	Дидерих толгой дохин:

	— Тэгэлгүй яах вэ. Ноён ерөнхийлөгч өө! Тэр тань өвгөн Клюзингийн зөвшөөрснөөр манай үйлдвэр хэрэглэх цаасны нь хагасыг нийлүүлэх болсон тэр өдрөөс хойш юм шүү. Тэр хашир хөгшин тэгж надад өгөөмөр загнахдаа Гаузенфельдийнхээ цаасны үйлдвэрийг өмнөх захиалгаа дийлэхгүй байна гэсэн юм. Тэр нь ч чухамдаа намайг ямар нэгэн өөр үндэсний үзэлтэй сонин хэвлэлийн газартай тохиролцож магадгүй биз гэж айсных байх. Ноён ерөнхийлөгч өө! Тэрхүү этгээдийн айсан нь гээд дуугаа бүр тасалснаа ихэд нухацтайгаар муж улсын сонины цаасыг ч бас үндэсний үзэлтэй ямар нэг үйлдвэрээс хангуулахад хүрэх вий! гэж болгоомжлоо биз ээ гэвэл Вулков

	— Ингэхэд та одоо «Нетцихийн хуудас» сониныг цаасаар хангалцаж байгаа хэрэг үү? гэлээ.

	— Ноён ерөнхийлөгч өө! Би туйлбартай үндэсний үзэлч хүн болохоор тэр сониныг манай үзэл суртлын дуу хоолой болгох гэснээс л цаасаа тийш нь хаяж байгаа юм шүү гэв. Вулков гуяа тулан

	— За за одоо надад тодотголгүй ойлгомжтой боллоо. Ингэхэд та «Нетцихийн хуудас» сонины цаасыг бүхэлд нь, бас дээр нь муж улсын сонины цаасыг бүхэлд нь нийлүүлж байя гэж байх шив. Түүгээр ч барахгүй засгийн хэрэгцээт бүх цаасыг ганцаараа нийлүүлье гэхээс буцахгүй нь л дээ гэвэл Дидерих ихэд хичээнгүйгээр,

	— Ноён ерөнхийлөгч өө! Би тэгэхдээ хэзээ ч Клюзинг шиг үймээн самуунчдыг дэмжихгүй. Ноён ерөнхийлөгч та бас «Библи» судрын нийгэмлэгийн даргын хувьд үйлдвэрийг минь дэмжиж өгвөл үндэсний хэрэгт маань хэрэг болох сон гэв. Вулков:

	— Юутай сайн хэрэг вэ? гээд нүдээ ирмэв. Дидерих тэгэхэд бүүр ч омогшин

	— Ноён ерөнхийлөгч өө! Гаузенфельдэд Клюзингийнх байсан цагт тэр нь үймээн самуунчдын үүр уурхай байхаа болихгүй юм шүү. Түүний найман зуугаад ажилчдаас нэг нь ч гэсэн социал-демократуудын эсрэг саналаа өгөөгүй шүү дээ гэв. Вулков:

	— Танай ажилчид социал демократуудын эсрэг санал өгсөн гэж үү гэвэл Дидерих цээжээ дэлдэн:

	— Үйлдвэр дээр минь эзэн хаанд минь үнэнч бус нэг л хүн гардаг юм бол намайг түүнтэй хонь чонондоо тулж, хувийн болон гэр бүлийнх нь гай зовлонг үл хайхран тэр этгээдийг үйлдвэрээсээ хөөн зайлуулж, хэрэв ийм ажилчдын тоо олшрох юм бол үйлдвэрээ хаахаас буцахгүйг бурхан гэрчилнэ гэв. Вулковыг

	— Зөв л санаа байна гэхэд ерөнхийлөгчийг машид итгэмжтэй харсан Дидерих:

	— Би бол армид алба хаасан л эрсийг ажилд авдаг. Манайд одоогоор сүүлчийн дайны дөчөөд баатар ажиллаж байна. Шуудайтай муусайн бөс даавууны ард хүүхэнтэйгээ шалиглаж байж надтай тааралдаад хөөгдсөн тэр үл бүтэх эр тэр үдшээ танай харуулыг өдөөн байж буудуулснаас хойш би гэнэн хонгор залуусыг бүүр ч ажиллуулахаа больсоон гэв. 

	Вулков гараа дохин:

	— За доктор минь! Тийм байж гээд энэ ярианаас салахын түүс болсон боловч Дидерих хэлье гэснээ ямар ч гэсэн хэлж авахаар шийдэн

	— Муусайн бөс даавууныхаа дэргэд ч би үймээний туламнууд ямарваа нэгэн хуйвалдаан зохион байгуулахыг тэвчишгүй. Хэнд ч! Харин бидний улс төрийн бодлогын хувьд бол өөр юм л даа. Тэр ч байтугай бидэнд хуйвалдаан зайлшгүй хэрэг болно. Учир нь тэгснээрээ бид чөлөөт сэтгэлгээтний тэр муусайн даавуугаар эзэн хаантандаа үнэнч цас шиг цагаан сайхан цаасыг гаргаж өгөх юм аа, гэж их л цэцэн юм хэлчихлээ гэж бодсон байртай додигор өгүүлэхэд тэрийг нь Вулков огт тоомсорлосон шинжгүй, харин уурсангуй мушилзан:

	— Доктор минь! Би гэнэн хонгор жаал биш шүү. Та өөрийнхөө механиктай юу тохиролцсоноо илэн далангүй ярих юм бус уу? гээд, Дидерихийг нуруугүй морь, эмээл хараад хэрхдэг шиг далбилзахад тавлангуйгаар тэр хүн тань бас л мөнөөх сүүлчийн дайны баатар уу? Эрхэмсэг депутат минь? гэв. Дидерих хий л шүлсээ хэдэнтээ залгиснаа тойрч гарах аргагүй болсныг нэгэнт ойлгомогцоо, — Ноён ерөнхийлөгч өө! гэж шийдсэн байртай дуу алдсанаа гүлсхийн ийн дуржигнуулав: — Тэр хүн Райхстагийн төлөөлөгч болох санаатай байгаа юм л даа. Үндэсний үзлийн үүднээс үзэхэд тэр бээр Хойтойфелийгээ бодвол алсдаа хэрэгтэй юм. Хэрэв тэгэх л юм болбол нэг талаас бүх чөлөөт сэтгэлгээтнүүд сандрахдаа үндэсний үзэлтэн болж болох, нөгөө талаасаа болбол бид хэрэв Наполеон Фишерийг сонгуульд ялуулбал Нетцихэд Вильхелм хаантны хөшөөтэй болох юм шүү. Би түүгээр ийм гэрээнд гарын үсэг зуруулж авсан юм аа гээд нэгэн хуудсыг ерөнхийлөгчид дэлгэн барив.

	Вулков тэр хуудсыг нь нэгэнтээ гүйлгэн харснаа гэнэт босон сандлаа хөлөөрөө өшиглөн зайлуулмагцаа янжуурынхаа утааг үе үе хүчтэй үлээн гаргаж өрөөндөө урагш хойш хэдэнтээ алхалснаа

	— Мөн дөө. Кюлманыг үхээд өгөхөд түүний таван буман маркаар хотын тамгын газар хүүхэд асрах газар бус, харин эзэн хаантны хөшөө байгуулах юм биз дээ гээд түүний өмнө ирснээ, — Хонгор минь энэ тань зөвхөн өөрийн тань хувьд л хэрэгтэй юу гэхээс өөр ямар ч ашиггүйг болгоогтун! Райхстагаа социал-демократ төлөөлөгчидтэй, харин их Вильхелм хаангүй болоход хүрвэл та намайг таньж авах болно. Тэр цагт миний заазуур таныг хүүхэд асрах газар ч очиж тэнцэхгүй болтол жижиглээд өгнө шүү! гэвэл балмагдахдаа Дидерих сандалтайгаа арагшаа унах шахан,

	— Ноён ерөнхийлөгч өө! үндсэрхэх аугаа их үйлийн нэр төрийн төлөө би өөрийгөө болон өөрийн ирээдүйгээ зориулах болно. Гэхдээ би бусад хүнтэй л адил хүн болохоор алдаа хийж болох шүү дээ гэв.

	Вулков

	— Тэгвэл таныг бурхан өршөөтүгэй гээд Дидерихийг

	— Харин аа, Кюльманы бөөрний чулуу л гэнэт хайлж хөөдөхгүй бол ч учир бий гэхэд нь Вулков сандлаа нажигнуулан суугаад

	— Та л бүгдийг хариуцна шүү. Миний хувьд гэвэл толгойгоо зольсон ажил байна! гээд бөөн утаагаа үлээснээ түүнийгээ замхрах үед гэнэт хөгжилтэй болж

	— Би Хармони театрт хэлсэндээ хүрэх хүн шүү. Райхстагийг эдүгээгийнх шиг ийнхүү найдлага багатай болсон үед та ч энэ хотод идэвхийлэн ажиллах юм байгаа биз. Бук өвгөний эсрэг та надад тусал, Клюзингийн эсрэг би танд туслах болно оо гэж инээмсэглэвэл баярласандаа биеэ барьж чадахаа байсан Дидерих

	— Ноён ерөнхийлөгч өө! Та л хэрэв түүнээс цаасныхаа захиалгыг таслахаа битүүхэн мэдэгддэг сэн болбол цаадах хөгшин чинь уулын өмнөөс бэлийн дов гэгчээр зүрх алдан, хэрхэхээ эрэлхийлэх вий, магадгүй өөрийнхөө шилийг хазагчидтай ч... гээд Вулковыг

	— ...Гэрээ хэлэлцээр хийхэд хүрнэ гэж санааг нь гүйцээхээр, өөрийн эрхгүй босон харайж хоёр өсгийгөө хавсарснаа

	— Ноён ерөнхийлөгч өө!.. Гаузенфельд гэдэг чинь зүйрлэн хэлбэл олон мянган морины хүчтэй аварга том машин л гэсэн үг. Гэвч тэрээр тэжээлгүй зэврэн зогсоно. Энэхүү тэжээл гэдэг маань орчин үед хэрэгтэй зөв үзэл суртал билээ гэв. Вулков

	— Та л харин тэр орчин үеийн зөв үзэл суртлаар дутагдахын зовлонгүй хүн байна гэвэл өнөөх хөшөөний тухай ярианд эргэн орох гэсэн Дидерих

	— Ийм үзэл сурталтай байхаа би ариун үүргээ гэж бодно оо. Их Вильхелм хаантны хөшөөг бариулах хороо ноён ерөнхийлөгч таныг зөвшөөрвөл уг хорооны хүндэт даргаар сонгох саналтай байгаа гэхэд Вулков олон таван үггүй

	— Зөвшөөрч байна гэв.

	Дидерих

	— Хороо ч хүндэт даргынхаа хүчин чармайлтыг үнэлэх болно гэхэд Вулков

	— Та юу гэв ээ? Тодруулагтун! гэв. Энэ дуунд уур уцаар нуугдаж байгааг Дидерих анзаарч сонссонгүй, 

	— Энэ саналыг хорооныхон ултай бодож боловсруулсан юм. Их хаантны хөшөөг хотын хамгийн хөл хөдөлгөөнтэй газар сүндэрлүүлэн түүний эргэн тойрон хаан эзэнтэн, харц олны хэлхээ холбоог бэлгэдэж, өтгөн сайхан мод цэцэрлэгт хүрээлэнг байгуулах болно оо. Үүний тулд хотын төвд тухайлбал: Майзе гудамжны орчинд ихээхэн хэмжээний уудам талбайг гаргах болно гэвэл Вулков

	— Аа тийм бий. Майзе гудамжийг гэв үү? гээд хөмсгөө сүртэй атируулав.

	Тэгэхэд базаахгүй юм хэлчихлээ гэдгээ Дидерих мэдсэн авч нэгэнт эхэлснээс хойш дуугүй болгочхож болохгүй тул цааш нь

	— Бид газар эдэлбэрийн тухайд зүйд үл нийцэх дам үсэргэж болох тул, энэ тухай уг ажлаа эхлэхийн өмнө сайтар шүүн ярилцсан. Тэгэхдээ бид энэ тухайд манай хорооны хүндэт ноён даргын айлтгалыг үг дуугүй дагах ёстой... гэтэл Вулков: «Бурхан минь та намайг хэн л гэж бодоод байна? Би тань панзны түнш чинь биш! Миний бие ийм ичгүүргүй юм сонсоогүй билээ. Эзэнт төрийн ерөнхийлөгчтэй бузар панз үсэргэх санаа яаж төрөв дөө! гээд паржигнатал хашхирахын зэрэгцээгээр хөлс үнэртүүлэн урагшаа дөхөхөд нохой нь ч бас үсрэн босож ирээд дайрлаа. Ингээд муж улсын ерөнхийлөгчийн албан тасалгаа тулалдааны талбар болон хувирлаа. Ерөнхийлөгч гэнэт

	— Ноёнтоон! Та албаны минь нэр төрийг гутаасныхаа бааг гайгүй үзэх болно! гэж нэгэнтээ бархирахад ар дахь хаалгаа тэмтрэн буй Дидерих нохой, Вулков хоёрын хэн нь эхлээд багалзуурт минь асдаг бол гэж айн сандарч байлаа. Айн балмагдсан түүний нүдэнд ханан дээрх эзэн хаантны зэвхий төмөр царай улам хүйтэн харагдана. Бяцхан Дидерих эрх мэдэл гэгчтэй дэндүү болгоомжгүй харьцсанаас болоод хоолойгоо тасдуулах болсон нь энэ ажээ.

	Гэтэл бичгийн ширээний цаадах хаалга гэнэт нээгдэж харуулын дүрэмт хувцаст нэгэн эр орж ирэв. Тэр нь ч айж сандарсан Дидерихэд гайхал төрүүлсэнгүй. Харин ерөнхийлөгчид бүр ч аймшигтай санаа төрүүлжээ. Тэрээр «Би заяа нь орхисон чамайг албаны хүнийг хахуульдах гэсний чинь учир тэндээ бүр, халдаж халдаж хар халзандаа гэгчээр эзэнт төрийн онц бүрэн эрхт муж улсын ерөнхийлөгчийг хахуульдах гэж оролдсоны чинь учир одоохон баривчлуулъя! Чи гайгүй шоронд хатаж шороо долоогоод ирэхээрээ юу хийснээ ухаарна!» гэж хашхирав. Дидерихийн толгой дээр аянга бууж байсан нь саяын орж ирсэн дүрэмт хувцастыг өчүүхэн ч цочоосонгүй бололтой, тэрээр барьж орж ирсэн хуудас цаасаа ширээн дээр дэлгэж тавьчхаад гараад явчихлаа. Тэгтэл бас Вулков хойшоо эргэн унтарсан янжуураа асаагаад шуналтай сорж гарах нь түрүүхэн тастчихах гээд байсан хүнээ гэнэт ор тас мартчихав уу гэлтэй. Эзнийгээ ингэхэд Шнапс нэртэй өнөөх нохой ч Дидерихийг орхиод яваад өгөх нь түүнийг хүн биш гэж бодсонтой адил байв. Тэгэхэд сая л сөгөө орсон Дидерих гараа наманчлан

	— Ноён ерөнхийлөгч минь! гэж шивнэн ээрснээ ахин гүнээ амьсгаа аван, — Ноён ерөнхийлөгч минь! Өчүүхэн надад ганц үг хэлэхийг зөвшөөрнө үү? Та бид хоёр үгээ буруу ойлголцов бололтой. Чин үнэнээсээ үндэсний үйл хэргийг гэж явдаг миний бие яалаа гэж тийм алдас хийх бил ээ? гэв. Гэтэл түүний тэр үгэнд хариу хэлэх амьтан даан ч байсангүй. Хариу хүлээж ядахдаа ахиад арай чангаар

	— Хэрэв үндэсний үйл хэргийг нүдний цэцгий шиг эрхэмлэдэггүй зөвхөн л ашиг хонжоо харсан бол... би өнөөдөр энд бус харин улигт Бук өвгөнийд байх шүү дээ. Учир нь Бук чөлөөт сэтгэлгээтний амны уншлага болсон өнөөх нялхсыг асрах газраа байгуулах зорилгоор намайг эдлэхүүн газраа худалдаач гэж гуйсан юм. Харин тэгэхэд би түүний үгэнд орохын оронд ноён ерөнхийлөгч таны өршөөл ивээлийг дуулахаар наашаа ирсэн билээ. Учир нь миний бие халаасандаа мөнгө олж хийхийн оронд зүрхэндээ их Вильхелм хаантны гэгээн хөшөөг агуулж явъя гэж бодсон бөгөөд үүнийгээ хаана ч гэсэн өндөр дуугаар хэлэх болно! гэхдээ нээрээ л дуугаа чангаруулсан тул Вулков түүн рүү эргэн

	— Үгүй та тань одоо хүртэл байсаар байгаа юм уу? гэвэл Дидерих ахиад л хавчисхийж

	— Ноён ерөнхийлөгч минь!.. гэтэл Вулков үгийг нь тасалж

	— Та надаас одоо юу шаардаад байгаа юм бэ? Би таныг таних ч үгүй, тантай хэзээ хэдийд ч ямар нэгэн ажил төрлийн холбоотой байгаагүй юм байна гэв. Дидерихийг

	— Ноён ерөнхийлөгч өө! Үндэсний үйл хэргийн ашиг сонирхлын үүднээс... гэтэл Вулков

	— Газар эдэлбэрийн дамын панзанд чинь би оролцохгүй, эхлээд панзаа үсэргэчих! Тэгсний чинь дараа ярилцамз! гэв.

	Хананд няц шахуулчих гээд байгаа юм шиг минчийж айсан Дидерих

	— Ноён ерөнхийлөгч өө! Ингэхэд өнөөх одон, Клюзингийг чимхэж өгөх, хүндэт дарга болохыг зөвшөөрөх тань яаж болж байна гэж шулганавал Вулков ярвайн:

	— За яах вэ, би амласнаа бүтээе. Харин та л газраа даруйхан шиг худалдана шүү! гэв. Дидерих бүтчих шахан: Та ингэж тушааж байгаа хойно би үгүй гэхгүй учир нь эзэн хаандаа үнэнчээ үзүүлэх гэсэн надад үзэл санаа минь хардалт сэрдэлтэд орохоос аймшигт юм гэгч үгүй гэвэл Вулков: — За яах вэ тийм байж гэв. Дидерих хэрэг явдал ийнхүү гайгүй төгссөнд баярлавч «За бидний энэ холбоо ч гэж дээ» Би механикаа өөрийн холбоотон гэж нэрлэвч түүнийг хэчнээн дорд үздэг шиг намайг бас л тийм дорд үзэж байна даа» гэж бодохдоо гутарсаар тэндээс гарав.

	Зочдын өрөөнд орвол хоёр бүсгүй дүү нь хоёулхнаа нэгэн зургийн цоморлог үзэж суув. Бусад зочид нь аль хэдийнээ тарж ерөнхийлөгчийн хатагтай сурвалжтаны хурандаа Хафкегийн хатагтайн урилгаар үдшийн зоогт явах болсон тул хувцсаа солихоор дотуур өрөөндөө орчихсон байв. Дидерих дүү нартаа

	— Ноён Вулков бид хоёрын өнөөдрийн уулзалт чинь сэтгэлийн найрсаг байдалд болж өнгөрөв гэснээ гудамжинд гарсан хойно төрдөө үнэнч хоёр хүний яриа ямаршуу үр дүнд хүрдгийг би өнөөдөр л үзлээ. Ашиг хонжоо, арилжаа наймааны ертөнцөд ч энэ тухай тийм гэж төсөөлөн бодохын аргагүй юм байна гэв.

	Өөрөөс нь дутуугүй сэтгэл нь хөдөлсөн Эмми морь унаж сурна гэхэд нь дүүгээрээ өнөөдөр анх удаа бахархсан Дидерих

	— Чамд мөнгө өгвөл чи сурвалжтаны дэслэгч Брицинийг бүсгүй дүүтэй эсэхийг мэдэж чадах уу? Бас тэгээд цаадуулаараа дамжуулан сурвалжтан Хафкегийн хатагтайтай танилцаж үдшийн зоогт нь уриулах арга бод! гэснээ яг энэхэн үед дэргэдүүрээ өнгөрч яваа ноён хурандааг үзэх лүгээ хойноос нь удтал харж зогссоноо

	— Хүний хойноос эргэж харах минь ёс зүйд нийцэхгүй л дээ. Гэхдээ тэгэхгүй байж болсонгүй гэв.

	Вулковтой хийсэн хэлэлцээр нь чухамдаа Дидерихийн санааны зовнилыг ихэсгэжээ. Төрсөн гэр орон, газар эдлэхүүнээ худалдахаар амласан нь, хэдийгээр хэтийн шинэ шинэ төлөв нээгдүүлж байгаа ч гэсэн тэр нь даан ч «бүрхэг бүдэг мэт санагдах ажээ.

	Эргэлзэж зовних, хүсэж мөрөөдөхөөс болж эргүүтэх шахан өвлийн хүйтэнд харанхуй шөнө болтол гадуур тэнэдэг боллоо. Нэгэн бүтэн сайны үдэш хотын цэцэрлэгт хүрээлэн дундуур тэнэж явтал Вольфганг Бук халз тулгарав. Залуу Бук мэнд ус ч үгүй

	— Би ч жүжигчин болохоор баттай тогтчихоод байгаа шүү дээ гэвэл Дидерих

	— Тэр чинь өмгөөлөгч болох, эхнэр авахаасаа болих гэсэн үг үү? гэж яаран асуув.

	Вольфганг

	— Өмгөөлөгч болохын тухайд гэвэл би яах вэ оролдоод үзлээ. Гэтэл жүжигчин болмоор санагдаад ердөө ч болдоггүй. Өнөөгийн амьдрал дунд ингэж алиа салбадай оргиж явснаас харин тайзан дээр очиж их хүмүүсийн ухаалаг үгээр сэтгэлээ хуурч явсан нь дээр бодогдох юм. Бас тэгээд хүүхнүүд нь ч царайлаг юм гээд Дидерихийг

	— Ээ дээ! Та тань ингээд алиалж гарах юм гэхэд нь Вольфганг бүүр чин үнэнээсээ

	— Хурим найрын тухайд гэвэл: Густа бид хоёрын тухай гарсан цуурхал надад анхандаа гайгүй зугаатай санагдсан л даа. Тэр цуурхал хэдий утгагүй үг боловч бүгдийн нэр хүндэд харш. Түүнийгээ зовоохгүйг хичээн хол явъя гэж бодох болов гэлээ. Дидерих «Мань эр цуурхлыг далимдуулан Густагаас хөндийрөөд авахаар шийдээ шив дээ?» гэж бодохдоо Вольфгангийг нүднийхээ булангаар хялайн харснаа:

	— Та ингэвэл өөрийнхөө сүйт хүүхнийг ямар байдалд хүргэхээ ойлгож байна уу? Одоо түүнтэй тань тэр болгон хүн суухгүй шүү дээ. Суудаг юм аа гэхэд цаадах нь ёстой л уужим сэтгэлтэй эр хүн шиг эр байж таарна. Тийм эрчүүл өнөө цагт өдрийн од шиг цөөн болжээ гэвэл Волфганг:

	— Тийм нь тийм л биз. Гэхдээ ингэж нэр төр нь бузарлагдсан эмэгтэйтэй суух нь таны хэлдэг тэр ёстой уужим сэтгэлт, өдрийн од шиг ховор тохиолдох эрд чинь бас ч ховор тохиолдох аз шүү! Хөрөнгө бэлтэй залуу хүүхэнтэй суухад... гэснээ «Лоэнгрин»-ы бурхны шүүхийг санаж байна уу? гэв. Дидерих

	— Энд чинь «Лоэнгрин»-ы бурхны шүүх ямар хамаа байна? гэхэд Вольфганг дуугарсангүй. Тэгээд тэрээр «Саксоны хаалга»-д ирмэгцээ нэг л хачин хулган байснаа

	— За орцгоох уу? гэв.

	— Хаашаа орох гэж?

	— Яагаавэ. Ийшээ Швайнхэн гудамжны далан долоодугаар байшин руу. Би бүсгүйд ямар ч байсан хэлэх хэрэгтэй. Харин та гэв. Дидерих шүднийхээ завсраар исгэрэн дуу алдсанаа

	— Ингэхэд та өдий болтол хүүхэнд тэр тухайгаа юу ч дурсаагүй хэрэг үү? Тийм мөртөө хотоор нэг яриад явдаг! Гэхдээ энэ бол таны хэрэг болохоор миний энд чинь оролцох юун? Больё хонгор минь, намайг л тэрнийхээ завсар битгий хавчуулж үз. Хоёрыг салгаж явдаг нь би биш гэвэл Вольфганг

	— Та ганцхан энэ удаад л зарчмаасаа няцаж үз. Би ч зовоогүйгээрээ л нэг зовж байна, ойлгооч дээ гэлээ. Дидерих

	— Би өөрийн гэсэн зарчимтай хүн шүү гэхэд Вольфганг

	— Та юу ч хэлэхгүй. Ердөө л надад хань болно. Хажуудаа хүнтэй бол арай зоригтой байх болов уу гэж би өөрийгөө бодох юм гэв.

	— Зориг ий?

	— Чухамдаа юу гэх ч юм билээ дээ? Үйлийн үрээр үүссэн тэр цуурхлын буруутныг байлцуулах ч гэх юм уу даа

	— Та ер нь юу гэх гээд байна даа?

	— Тоглож л байхгүй юу. За бид хүрээд ирлээ. Орцгооё. 

	Вольфгангийн сүүлчийн үгэнд цохиулсан Дидерих түүнийг дагаад оров. Хэлэх үг олдсонгүй. Дэймхэн авгай гэртээ байсангүй. Густа ч тэр даруйдаа гарч ирсэнгүй. Вольфганг Густагийн юунд гарч ирэхгүй байгааг мэдээд эрье гээд нөгөө өрөө рүү оров. Тэгтэл удаж удаж хүүхэн ганцаар орж ирээд,

	— Вольфганг ирлээ гэсэн биш бил үү? гэв. Тэрээр Дидерихийг ганцаарыг нь орхиод арилаад өгсөн байжээ. Дидерих

	— Би ердөө ч учрыг нь ойлгосонгүй. Түүнд тантай ярих юм гарцаагүй байх шиг байсан гэтэл Густагийн царай улайв. Дидерих хаалга руу чиглэж

	— Тэгвэл би ч явъя даа гэвэл хүүхэн тийм ч амар салах шинжгүй:

	— Вольфганг надад юу хэлэх гэсэн юм бол? Тэрээр надад урьд онцын юм хум хэлж явсан удаагүй билээ. Бас тэгээд таныг наашаа дагуулж ирдгийн учир юу бил ээ? гэж шалгаав. Дидерих ичингүйрсэн байдалтай

	— Би ч юмны учрыг мэдэхээ болиод байна. Тантай уулзаж ярих чухал юм байна гэсээр намайг наашаа дагуулж ирсэн. Уг нь би ч түүнд намайг битгий л гэрч татаж үзээрэй гэж хэлсэн л дээ. За за би явъя даа баяртай гэлээ. Гэтэл хүүхэн түүнийг ерөөс явуулах шинжгүй: «За, юу мэдэж байгаагаа яриад байгаарай» гэсэн шинжтэй өөдөөс нь шаардангуй харахад

	— Танд гэхэд сүйт эр тань амласнаа умартан, урваж буцахад хүрвэл би хөндлөнгөөс хөлөө гэгчээр та бүхний хэрэгт оролцоогүй болно шүү гэлээ. Густа түүний хэлсэн үг бүрийг залгина уу гэлтэй өөдөөс нь нүдээ дүрлийлгэн харж зогсоно. Хүүхэн сүйт эрийнхээ юу гэж хэлүүлснийг ойлгомогцоо гэнэт алмайран хөдөлгөөнгүй болсноо хоёр гараараа нүүрээ таглан уухилав. Хацар нь татвалзан хурууны нь завсраар нулимс асгарна. Хүүхэн нусны алчуургүй байгааг ойлгосон Дидерих өөрийнхийгөө өгөн, ихэд гутарсан дуугаар

	— Гэхдээ та түүнээс салснаараа нэг хохирох ч үгүй л дээ гэвэл Густа ууртайгаар

	— Та ч тэгж л хэлнэ дээ! Та түүнийг минь хэзээд нүд үзүүрлэдэг байсан. Вольфгангд хүн мундсан биш, очиж очиж таныг нааш нь илгээдэг нь сэжигтэй санагдана гэв. Дидерих хаяагаа манан

	— Та ер нь юу гэх гээд байна даа, эрхэмсэг ахайтан минь! Та тэр ноёноо хэрхэх гэж байсныг нь надаас дооргүй мэдэж байсан шүү дээ. Учир нь хаана л үзэл санаа үлбэгэр улбагар байна, тэнд бүх юм унанги дорой байдаг даа гэснээ хүүхнийг өөрийг нь доогтойхон харахад тэрээр улам ч итгэлтэйгээр

	— Би ийм болно гэдгийг танд урьдаас сануулж байсан бус уу? гэв. Густа хорсолтойгоор

	— Тийм л болоосой гэж та мөрөөсөж байсан юм чинь! 

	Дидерих тохуурхсан янзтай:

	— Тэр тань намайг аль эртнээс л тогоотойг минь хичээж жигнээрэй гээд байсан юм шүү! Хэрэв тогооных нь гадуур тийм зузаан мөнгөн жийрэг байгаагүй байсан бол доторхыг нь эрт дэвэргэн эд бадыг нь хийчих байсан байх л даа гэв.

	Густа тэвчээр алдаж гүйцсэн дуугаар

	— Гайхалтай нь тэр минь танаас даан ч өөр, миний мөнгийг юман чинээ санадаггүй байсан юм. Үүнд нь л би уурсаж гомдох юм! гэв.

	Дидерихийн сэтгэл ихэд хөдөлсөн янзтай:

	— Тийм хүнтэй чинь юу ч гэх билээ дээ? гэж шийдмэг эхэлснээ хүний ариун цагаан буяныг юман чинээ бодохгүй тийм амьтны хэрэг үйл нь хэзээ ч бүтдэггүй бус уу? гэж толгойгоо сэгсрээд

	— Мөнгөний шидийг хайхардаггүй хүн амьдралыг ойлгож байсан удаагүй гэв. Мушилзах аятай болсон Густа:

	— Та бол харин мөнгөний шидийг сайн ойлгодог л доо! гэвэл Дидерих

	— Түүнд бол итгэж болно оо гэв.

	Одоо бүсгүй Дидерихийг доголон нулимстай нүдээрээ учиртай харж

	— Тийм ээ, таных зөв өө! Гэхдээ та намайг ийм мэдээ дуулаад гашуудаж байна гэж бодвол эндүүрэл болно шүү. Би угаас түүнд хайртай ч байгаагүй л дээ. Бүүр ч салахын түүс болчхоод байсан юм. Тэр бүдүүлэг амьтан өөрөө яваад өгсөн нь ч болж... яах вэ түүнгүй л болцгооё! гэхэд Дидерих догшин царайлан алчуураа буцааж авав. Нүүрэнд нь «Надад чамаас нусныхаа алчуурыг эргүүлж авахаас өөр хүсэх юм алга шүү» гэж бодож байгаа нь илэрхий байв. Чи чинь тэр нэг үдэш «Хайрыг хангах өрөөнд» бас л ийм байдалтай байсан даа гэж бодсон Густа

	— Хөөрхий бүсгүйг та битгий тохуу хийгээрэй гэвэл Дидерих

	— Би юу ч хэлээгүй шүү дээ гэв.

	— Намайг хүмүүс элдвээр ярилцана. Гэхдээ би түүнд нь ямар өөрөө буруутай биш дээ гэхэд Дидерих 

	— Би ч бас буруутай биш гэв. Густа толгойгоо унжуулан:

	— Тийм ээ. Үүнд та буруугүй, над шиг нэр нүүрээ барсан хүүхнийг тоож авах эр олдохгүй биз ээ гээд «Юу гэх нь вэ» гэсэн байртай царайчлангуй харвал Дидерих шуухитнан

	— Тийм ч биз дээ гэчхээд дуугүй болчхов. Густаг амьсгаа даран чагнахад үг бүрээ цутгана уу гэлтэй онцолж цохон

	— Гэхдээ учир бий! Амьдралыг орчин цагийн шинэ хүний нүдээр хардаг, өөрийнхөө үр хүүхэд, бүр цаашилбал эзэн хаантан, эх орныхоо өмнө хүлээсэн үүргээ ухамсарласан тийм нэгэн эр л олны хар цагаан хэл аманд өртсөн хөөрхий бүсгүйг өөрийнхөө өмөг түшигт авах уужим сэтгэл гаргана даа гэв. Густа номой оргин, хоёр алгаа урдаа хавсран, толгойгоо гилжийлгэн өршөөл ивээл эрэх мэт Дидерихийг ширтэнэ. Гэвч энэ нь тэр эрд бас л хангалттай бус байгаа бололтой. Густа өмнө нь өвдөг сөхрөн унав. Дидерихийн хүсэл сая л ханав бололтой. 

	— Уг нь ийм л байх ёстой гээд нүдээ цахилуулав.

	Энэ үед Дэймхэн авгай орж ирлээ.

	— За энэ чинь юу болж байгаа бил ээ? гэж гайхан асуувал Густа санаа сэтгэл гундуу байгаагаа аятайхан нуун:

	— Ээж минь би бөгжөө эрж байна л даа гэхэд Дэймхэн авгай газар сөхрөв. Дидерих нэгэнт аманд орж ирээд байгаа хишгийг алдахгүй байхаар шийдчихсэн зогсоно. Густа шалаар хэсэг мөлхсөний эцэст

	— Оллоо! Оллоо! гэснээ өндийж байгаа эхдээ хандан:

	— Ээж ээ, та намайг ихэд өөр болчихсон байгааг харж байна уу гэв.

	Амьсгаадан аахилсан эх нь тэр үгийн утгыг тийм ч амархан ойлгосонгүйд залуу эр эм хоёр хэргийн учрыг түүнд ойлгуулах гэж хамтын хүчээр зүтгэлээ.

	Дэймхэн авгай арайхийж ойлгов бололтой

	— Хүмүүсийн шивэр авир гэлцэхийг би ч дуулж л байлаа. яах вэ. яах вэ. Вольфганг ч нэг л туниа муутай эр болоод байсан юм аа. Бас тэгээд архи уудгийг нь яана. Харин Хеслингийн уг удам нь арай нэг нэр сүргүй юм даа гэвэл Дидерих

	— Та тэгж бодож байгаа вий! Тэгж ярихад хүрвэл би ч яг шийдээгүй л байгаа шүү! Инж, мөнгөний асуудал яаж шийдэхийг нотлох албан ёсны баримт бичгийг харж байж л сая би зөвшөөрсөн үгээ хэлнэ. Бас хоёр гэрийн хөрөнгийг нэгтгэж байж буурьтайхан хөдлөхийг, бас энэ хөрөнгийг зарцуулахад хэн ч хошуу дүрэхгүй гэдгийг албан ёсоор дуулсан цагт сая л сүй тавилцах тухай ярилцана шүү! гэж тачигнаж гарав. Дэймхэн авгайн нүүрэнд зөвшөөрөөгүй тэмдэг илэрмэгц Дидерих явахаар завдан хаалганы бариул дээрээс шүүрч авна. Тэр болгонд нь Густагийн царай зэвхийрч

	— Ээж минь! Густагийн хоёр дахь бас л арилаад өгч гэсэн шуугиан маргааш хотоор нэг дэгдэнэ шүү дээ, больж үзээч! гэж шивнэнэ.

	Охиныхоо үгэнд аргагүй орох болсон Дэймхэн авгай бүх шаардлагыг нь хүлээн зөвшөөрсөнд Дидерих хөгжөөнтэй, нөхөрсөг болов. Тэрээр ээж охин хоёртой оройн хоол идэх болж зарц хүүхнийг сүй тавилцах ёслолд зориулан шампанск дарс авчруулахаар илгээх гэсэнд Дэймхэн авгай гоморхож: 

	— Манайд ганц шил шампаск дарсгүй гэж бодоогүй биз. Энд чинь сурвалжтаны олон офицер дарга нар орж гарч дарс үргэлж ууж байдаг юм. Та ч зүгээргүй азтай хүн юм даа, залуу ноён минь, уг нь сурвалжтаны ноён дэслэгч Брицин л Густаг минь ханиа болгон сонгох байсан юм даа гэхэд Дидерих хар бор санасан шинжгүй хүд хүд хөхрөв. Учир нь санаандгүй явж байгаад мөнгөтэй хүүхэнтэй сүй тавих болсноос гадна ирээдүйн хадам эхийнх нь тэгтэл магтаад байгаа дэслэгч Брицин нь дүү Эммигээс нь салахаа больсныг санаад аз жаргалдаа баярлажээ.

	Бүгд баяр хөөрд умбацгаан, хоёр дахь шил дарсныхаа дараа бие биесээ хүсэн мөрөөдөцгөөсөн шинэхэн эр эм хоёр бөөрөө нийлүүлэн найгацгааж хөлөө өвдгөө хүртэл зөрүүлэхэд Дидерихийн гар тэр доогуур зүгээр байхаа болив.

	Тэгээд л Дэймхэн авгайг дэмий л хуруу гараараа оролдон суутал Дидерих гэнэт эх охин хоёрын үнхэлцгийг хагарчих шахтал ширээ алгадан өрх гэрийнхээ хамаг хүнд хүчрийг үүрнэ ч, өрх гэрийнхнийгээ захирна ч гэв. Тэрээр үүнийг гэр орноор нь байнга очиж байдаг Вулковоос сурсан гэж ярилаа.

	Хэрэг явдал тиймээр эргэснийг Нетцихийнхэн мэдмэгц яаж шаагилдсан гэж санана! Талархал дэвшүүлэхийн ялдамд өөрийнхөө авааль гэргийн хагас сая маркийг юунд зориулахыг асуухад Дидерих яахаа одоогоор тогтоогүй байгаа гэж хариулсхийнэ. Тэрээр бас зарим хүнд овоо хөлтэй хөдлөхөөр Берлин рүү нүүдэг ч юм бил үү! Өгч авах нь тохиролцвол үйлдвэрээ ч худалдсан яах вэ гэнэ. Учир нь:

	— Цаасны үйлдвэр ч одоо хямралд орох болжээ. Тэр дундаа Нетцих хотын энэ одой бяцхан үйлдвэрийг сахиж суух дур үл хүрнэ. Ийм хоёрын хооронд юм одоо надад жижигдэх нь мэдээж ээ гэнэ. Гэр орныхон ч ёстой л нар мандаж навч дэлгэрэх үеийн хөөр баяслаар шуугилдаж уугилдах болов. Дүү нарынхаа өвөр халаасны мөнгийг нэмэн эх нь хэчнээн нялуун аашилж өөрийг нь өдөрт арван гурав тэвэрч озовч түүнд нь дургүйцэлгүй гэнэтийн жаргалд мансуурсан солиотой яриаг нь тэвчээр гарган сонсох болов.

	Густа амтат чихэр алим жимсээр алт мөнгөн гархи оосор бүхий гоёмсог цүнхээ дүүргэн, тэвэр тэвэр амьд цэцэгтэйгээр байн байн ирэхэд гэр орныхон нь лусын дагинатай учран золгосон мэт баяр хөөрт умбана. Густатай зэрэгцээд явж байхад Дидерихэд цэцгийн хүрээлэнд хөвж явах мэт санагдана. Өглөөний унд дээрээ шампаск дарс уун, өдөржин дэлгүүр хэсэх юм уу, хүүхэлдэй шиг чамин хувцасласан дэлбэгчтэй сүйхний дотор хоёр биедээ эрхлэлдэн айл хунар хэсэх тэр хоёрт өдөр хоног диваажингийн оронд байгаа юм шиг жаргалтай өнгөрнө.

	Жаргалтай хос нэгэн үдэш «Лоэнгрин» дуурь үзэхээр явлаа. Хоёр эх нь хүүхдийнхээ хүслийг харгалзан гэр гэртээ үлдсэн болохоор тэр хоёр ямбатны уужим ханхай лоожид орж тухлан суув. Үзэгчдийн нүднээс нууцгай тэр лоожийн памбагар зузаан сандлын улаан хилэн бүрээс нь тачаалаа дүрэлзтэл эрхлэлдэх сэтгэлтэй хосуудын сууснаар ортон толботсон нь харахаас гижиг хүргэх ажээ.

	Густа

	— Энд лав сурвалжит цэргийн дарга нар жүжигчин хүүхнүүдтэй жаргадаг биз гэхэд Дидерих

	— Жүжигчин хүүхнүүд дотор ч уг нь сайхан сайхан амьтад бий л дээ гэснээ нэрийг нь одоо хэлж хэрхэвч үл болох, ойрмогхон холбоотой байсан нэгэн жүжигчнээ битүү дурстал... Густад цааш шалгаах зав гарсангүй, хөгжмийн удирдагчийн савхны тогшилт танхимыг нам гүм болголоо.

	Тэд ч суудалдаа сууцгаав. Густа

	— Хэниш авгай ч больж дээ гэснээ хөгжмийн удирдагч руу толгой дохив.

	Тэрхүү хөгжмийн удирдаач нь Дидерихт хэдий хэвийн биш ч урлагийн үлэмжийн авьяастай хүн мэт санагдав. Үе мөч нь хөгжмийн хэмнэцээр хөдлөхөд цулцгар хацартай зэвхий нүүр лүү нь чачирлин унжих тас хар туг үс нь, фрак хүрэм өмд нь цөм л тэр ая хэмнэцийг дагаад чичрэн бүжиглэх мэт харагдана.

	Чуулга гайхалтай хүчирхэг, эгшиг төгс нүргэлэх боловч Дидерих удиртгал хөгжмийг шал балай юм гэж эс тоомсорлосон царай гаргавал Густа чи «Лоэнгрин»-ыг Берлинд үзсэн болоод тэр биз ээ гэв. Тэгтэл хөшиг нээгдэхэд бүсгүй басангуй хөхрөн

	— Ээ бурхан. Ортрудыг хараач! Энэ хүүхэн юун хөгийн тэрлэгээ нөмгөн хөдөрч, бас юугаа дээгүүр нь бэлхүүвчлэн ороогоо вэ? гэв.

	Дидерих харин том царсны сүүдэрт суугаа вангаас хараагаа эс салган, «Энэ ч харваас л агуу их хүн байна» гэж бодно. Гэвч түүний дуу сахал хоёрыг Вулковынхтой жишихэд нэг л чамлалттай санагдана. Харин үзэл суртлын хувьд эргэлзээ эс төрүүлнэ.

	— Эзэнт төрийн нэр хүндийг дорнодод ч өрнөдөд ч хаа ч хамгаалагтун! гэхийг нь дуулахад Дидерихийн үндсэрхэх сэтгэл нь хөөрч

	— Зөв дөө! гэнэ. «Германы» гэсэн үг сонстох бүрийд гараа гозолзуулахад хөгжим үүнийг нь дэмжих адил улам чангарна. Ер нь энэ хөгжим нэг л эршүүд сүртэй ажээ. «Өнөө суваг шуудууны тухай маргалдаж байхад минь ийм хөгжим байсан ч болоосой!» гэж сэтгэл догдлон бодно. Харин цэргийн дуун нэг л жавхаагүй дуулна.

	Түүний байдал төрхийг ажаад байвал урьдын өнөөх үнэнч пивочин бүдүүн Делич биш байгаа даа? гэж санагдахаар ажээ: Үүнээс санаа аван тайзан дээр болж байгаа бүхнийг хараад байвал шинэ тевтончуулын дунд ороод очсон мэт санагдана. Харин тэдний сахал, гүзээ хоёр нь урьдынхыг бодвол өсөж зузаарчээ. Бас цөвүүн цагийн эрхээр бие цогцсоосоо агсаж зүүсэн болгон нь цөм төмөр мэс ажээ. Тэр үеийн шударга сайн эрс одоо дундад зууны эгэл түшмэд гэлтэй нугастай юм шиг тонголзож бөхөлзөн, хүний мөсөөр арай тааруухан нэг нь одоо бүр ч барагтайхан харагдана. Гэхдээ Дидерихэд тэдний хэнтэй нь ч хэл амаа ололцож болох мэт санагдана.

	Энэ дуурийн тайзны анхны зургийг хармагцаа л Дидерих хэзээ язаанаас дасаж идээшсэн төрсөн гэртээ ороод явчих шиг боллоо. Учир нь тайзан дээр байгаа зүйлс гэвэл бамбай, дуулга, сэлэм жад, хангинаж харшсан иртэй үзүүртэй төмөр, хаан эзэндээ үнэнч сэтгэл, уухай хурай, эзэнт төрийн өндөр мандах туг, үндэс бат германы бэлгэ тэмдэг болсон өнөөх л гайхамшигт царс гээд дутуу юм тун ч байсангүй. Европын өнө эртний Брабант нутагт болж байгаа энэ дуурьд гарах эмс хүүхнүүдийн хувьд гэвэл харин зохимжгүй юм мэр сэр харагдана.

	Густа тэгтэл дуурийн эмсийг зааж, чамд эдний хэн нь бусдаасаа илүү таалагдана? Тэр халхгар тэрлэгтэй годронтсон ямаа шиг амьтан уу? Аль эсвэл толгойдоо алтан эвэр хатгасан тэр хээлтэй үнээ шиг бүдүүн амьтан уу? гэж шалгаана.

	Дидерихийн нүд оготор бэлхийвч бүхий хар үст дээр тогтоод байтал тэр нь үндэс угсаа цэвэр биш болох нь илрэв. Түүний нөхөр Тээлрамунд эхлээд нэлээд ухаалаг харагдаж байсан боловч харин хожим нь хов жив хөөцөлдөж гарав. Дидерих «Германы үнэнч шударга зан чанар энэ муу еврейн уршгаар эвдрэхэд хүрээд байгаа нь үнэн билээ» гэж дотроо гүнээ харамсан суув.

	Тэгтэл ч ашгүй тайзнаа Эльза ахайтан гарч ирэн тэр дуурийн эмсийн од болон, эзэд дээдсэд таалагдав. Түүний долгио татсан хонгор шаргал үс, тэнгэрлэг угсаа удмыг нь илтгэх журамт намба төрх зэрэг нь угсаа цэвэр герман бүсгүй гэдгийг нь илтгэнэ. Дидерих тэр бүсгүй рүү мэлрэн гөлөрч суутал тэр өөдөөс нь харан дур булаам инээмсэглэв.

	Дидерих тэгэхэд баярлан, дуран авахаар ухасхийвэл Густа харин урьтаж дуранг шүүрэн аваад

	— Аа чи чинь Мэрэяг шилж авах шив дээ? гэвэл Дидерих «Тийм ээ, чи таачихлаа» гэсэн янзтай инээмсэглэв.

	Густа:

	— Пөөх, очиж очиж энэ муу еврейг шүү! гээд ярвайв.

	— Еврей ий? гэж Дидерих гайхан асуув.

	— Мэрэя гэдэг нэрийг нь л бодоод үз л дээ! овог нь Мэзэриц гэдэг юм. Дөчин настай гээч! гээд тохуу хийсэн байдалтай дуранг буцааж өгвөл Дидерих зовсон байртай дуранг аваад харвал Густа худал хэлээгүй ажээ. Тэрээр «Урлагийн хуурамч ертөнц гэгч энэ ажээ» гэж урам хугаран бодоод сандлынхаа түшлэгийг налав. Тэгэвч Эльзагийн эмэгтэй хүний гоо сайхныг гадагшаа ил гаргах чадвар нь эзэн хаантан, сурвалжит баячуулын сэтгэлийг хөдөлгөснөөс дутуугүй бас Дидерихийн тачаалыг дүрэлзүүлсэн ажээ. Бурхны шүүх бол ийм үед юу юунаас ч хэрэгтэй бололтой түүнийг бодохлоор сэтгэлийн дүрэлзсэн гал арай нэг намдана. Эрхэмсэг дээдэс буруу булай юмнаас зайдуу явах нь тэртэй тэргүй илэрхий байлаа. Хөгжмийн янзыг сонсоод байвал санаанд ороогүй юм болох төлөвтэй. Дидерих амаа ангайн тайзны дээгүүр гөлөрчихсөнийг хараад Густа инээдээ барьж ядан сууна.

	Энэ үед Дидерих бусад үзэгчдийн нэгэн адил Лоэнгринийг тайзан дээр гарч ирэхийг тэсгэлгүй хүлээн суув. Тэгтэл ч өнөөх гэрэл гэгээ татуулсаар гарч ирэх шидэт хун шувууг буцааж явуулчхаад бүр ч нүд гялбуулам гэрэл сацруулав. Харчуул сурвалжтан хаан эзэн цөмөөрөө л Дидерихийн нэгэн адил биширч хоцров. Тэнгэрлэг сүр хүч гэж байдгийг тийн бултаар харав. «Малгай дээрх нь хун уу? бүргэд үү? гэдэг нь хамаагүй энэ бол ёстой эрх сүр» гэж бодсон бололтой. Эльза урд хөсөр сөхрөөд өглөө. Дидерих ч гэсэн амжиж Густаг догшноор хараад нүдээ цахилуулсанд цаадах нь инээхээ болин намсхийв. Тэрээр амьтан хүний элэг доог болон сүйт эрдээ хаягдаад орох байх газраа ололгүй байтал ивээлт гараа сунган, дээшээ татаад авсан шинэхэн эрээ дуурийн баатартай адилтган бодож суув. «Бүсгүй хүн гэдэг чинь ийм л байвал зохино» гэж өвдөг сөхрөн хэвтээ Эльза руу толгой дохих эр нөхрийнхөө мөрийг налахдаа гэмшингүйгээр зовхио буулгав.

	Дуурийн бусад үйл явдал нь яг л байх ёс зүйгээрээ тайзнаа хөвөрсөөр байлаа. Тээльрамунд ч бүүр хөөрхийлөлтэйгөөр дуусаж, эзэнт төрийн эсрэг юу ч эс тогтох нь харагдан, хаан ч хүртэл Лоэнгрины өмнө жирийн нэгэн ван шиг дуулгавартай болж, түүний ялалтыг магтан дуулна, ариун санаатан ялан дийлж, үймээн дэгдээгч бузар булай амьтад герман нутгийн хөрснөөс арчигдах нь тэр ээ!

	Густа тувт л чихэр идэж нөхцөөсөн хоёрдугаар бүлэгт шударга үйлт эрхэмсэг дээдэс гэрэл гэгээ цацарсан орд харшид ялалтын баяраа тэмдэглэн баярлан жаргаж байхад тайзны нөгөө этгээдээс тусах бүдэг гэрэлд үймээн дэгдээгчийн талын хоёр амьтан үйлээ эдлэн навсайн хэвтэнэ.

	— Бузар амьтад минь босоорой! гэж хэн нэг нь тайзан дээр хашхирахад Дидерих: "Үгүй энэ үгийг чинь би хэзээ нэгэн цагт хэн нэгэн хүнд хэлж байсан бил үү?" гэж бодов. Сэтгэлтэй эрийнхээ гараас угзрах Ортруд хүүхэн, хэдий ичгүүргүй эм мөн боловч Дидерихийн сэтгэлийг нэг л хөндөөд байв. Бусдын гар хөл болсон тэнэг шувуухай Эльзаг бодвол Ортруд ухаалаг гал цогтой хүүхэн байснаас тэгж сэтгэл эмзэглүүлэхэд хүрэв бололтой. Эльзатай сууя гэвэл дурын хэрэг байлаа. Дидерих Густа тийш хяламхийн харна.

	— Хал үзэлгүй жаргалд хүрэх нь үгүй! гэж Эльза тайзан дээрээс хадаахад Дидерих Густад:

	— Тэр үнэн гэж л найдъя даа гэв. Гэтэл Делич бүдүүнтэй төстэй мөнөөх эр, тайзнаа үзэгдэн, ихэд наргисныхаа эцэст унтаж, унтаж сая л толгойгоо өөд татахтай болсон ихэс дээдэст эзэн тэнгэрийн ивээлээр тэд шинэ эзэн хаантай болсныг зарлаж байв. Өчигдөрхөн нь Тээльрамундад морь, нохой шиг үнэнчээр зүтгэж байсан хүмүүс ийнхүү өнөөдөр Лоэнгрины дуулгавартай албат болчихсон байлаа. Өөрийн гэх бодол санаагүй, төр засаглалын алив хууль дүрмийг шагшин дагацгаах тэднийг Дидерих хараад ийм л байгаа учраас Райхстагийн хурлыг ч тарааж болох юм даа! гэж дуу алдав.

	Харин Ортрудыг Эльзагаас урьтаж сүмд очиж суух гэхэд нь Густа уурсан:

	— Энэ хүүхний түүнд нь миний уур хүрээд болохгүй нь. Нэгэнт орох орон, оочих аягагүй болчхоод одоо бас тийшээ очоод яана! гэхэд Дидерих

	— Еврейчүүлд эрээ цээр гэж байдаггүй хойно яая гэхэв? гэв. Тэрээр Лоэнгрин, Эльзад нэр усаа хэлж өөрийнхөө хэн болохоо мэдэгдэн хамаг ажил явдлаа замхруулчих дөхсөнд дотроо дургүйцэн: «Ээлээ гэж! Эм хүнд юунд ингэтэл итгэнэм дээ!» хэмээн халаглан бодов. Нэг талаас нь Тээльрамунд гэгч амьтан хорлох гэж оролдовч Лоэнгринд өөрийгөө нэр бүтэн, гар цэвэр гэж эрчүүдийн өмнө нотлох хэрэгцээ байсангүй, учир нь тэдний үндсэрхэг үзэл санаанд эргэлзэхийн аргагүй байв.

	Густа, Дидерихэд гуравдугаар бүлэг бүр ч гоё доо гэж магтаад, одоо чихэр нэмж захиалахгүй бол, цүнх минь хоосорчихлоо гэв. Захиалсан чихэр ирээгүй байх тэрхэн үес хуримын марш нижигнэж Дидерих ч тэсэлгүй даган аялав. Хурим найрт хуяг дуулгагүй ирсэн бараа бологчид нь нэг л сүр сүлдгүй харагдахад өвч зэвсэглэж ирсэн Лоэнгрин бүр ч сүр жавхлантай үзэгдэнэ. Үүнийг хараад Дидерих дүрэмт зэр зэвсэг гэдэг чинь ийм л хэрэгтэй зүйл дээ гэж бодно. Хатагтай ахайтнууд азаар орь дуу тавьцгаан, хулжин одоцгоов. Харин өнөөх хаан л итгэмж олох гэж ядсан байртай, гэр бүл бологсдын дэргэдээс салах царайгүй зогсов. Түүнийг түрүүн л хэтэрхий дорой байна гэж голж суусан Дидерих одоо бүүр гутлын алчуур гэж хараав. Хааныг арай гэж одоход Лоэнгрин Эльза хоёр бурхан тэнгэрээс л хайрласан жаргалаа эдлэхээр урт зөөлөн сандал дээр шигдэн суугаад, анхлан холоос гар сарвайн тэврэлдсэнээ, харин цааш харилцан дуулалдах тусмаа хөгжмийн удирдаач Хэнишийн нүүрнээ бие биес рүүгээ улам ойртсоор байв. Хэнишийн гар хөл улам ч галзуу юм шиг хөгжим улам улмаар чангарвал суудалдаа тавлан чимээгүйхэн шуухитнан суугаа Дидерих Густа хоёр ч бие бие рүүгээ тачаадсан харцаар өөд өөдөөсөө ширтэлцэнэ. Хүмүүсийн санаа сэтгэл хөгжмийн увдист хөтлүүлэн, гар нь ч тэр л эгшиг яруу аясаар нэгнийг эрэх мэт доогуур хөдөлнө. Дидерих гараа Густагийн араар оруулан бэлхүүсийг нь чангад тэврэн:

	— Би чамайг үзсэн даруйдаа л «Эсвэл чамайг, эсвэл хэнийг ч биш!» гэж бодсон билээ гэж шивнэв.

	Харин тэгтэл Нетцихийн урлаг сонирхогчдын санаанаас тийм ч амар гарахааргүй юм болсон нь: Лоэнгрин: «Цэнгэг агаараар чи минь надтай цуг амьсгална уу?» гэж дуултал хантаазных нь товч тайлагдахад цаана нь ан авд мордохдоо өмсдөг цамц нь харагдана.

	Сандарсан Эльза ухасхийн хантаазыг нь товчлох хүртэл танхимд нам гүм болов. Удалгүй бүгд хөгжмийн увдист автав. Тэрхэн зуур чихрээсээ нэгийг идэж амжсан Густа эргэлзсэн байртай

	— Энэ хүн тань хэдий болтол тэр хүрэмтэй явах хэрэг вэ? Ер нь ингэхэд түүнийг хаанаас авсан юм бэ? Ид шидийн хун нь аяны даалинтайгаа арилаад өгсөн бус уу? гэхэд Дидерих уурлан:

	— Чи чинь яг л Эльза шиг тэнэг гичийнүүдийн нэг нь байх нь ээ! гэв. Учир нь Эльза одоо бүр нөхрийнхөө улс төрийн бодлын тухай мэдэхийг эрмэлзэн ингэснээрээ гай түйтгэрт оруулах нь л дутуу байв. Үймээн дэгдээгчид бүрмөснөө дарагдаж, Тээльрамундын халдлага бурхны авралаар эс бүтсэн ч Дидерих «Харин энэ авгай хүүхнүүд үү? Эднийг чинь сайн шиг хантайрч байхгүй бол үймээн дэгдээгчдээс долоон дор юм болох нь байна!» гэж дотроо бодож суув.

	Тэгтэл ч ашгүй дуурийн дараагийн үйл явдал Дидерихийн санаж байснаар үргэлжиллээ. Өнөөх түмэн наст бат царс харагдан «Герман» гэдэг үг ахин дахин сонстон туг намиран, «Герман орон чинийхээ сүр хүчийг илд мэсээр илтгэе!» гэсэн уриа чих дөжрөөм цуурайтна. Харин тэгтэл нийгмийн тэмцэлт амьдралаас хол явахыг эрмэлзэх болсон Лоэнгрин

	— «Хаана л бол хаана намайг сэжиглэцгээнэ» гэж үглэн дуулж эхэлснээ үхсэн Тээльрамунд өөрийн гэх ухаангүй байгаа Эльза хоёрыг зэмлэхэд тэдний хэн нь ч өөдөөс нь эс дуугарах тул, түүнийх зөв байсан боловч тэрээр сэтгэл нь ханасангүй, жинхэнэ нэрээ нэрлэчихлээ. Энэ нь хуралдагсдыг бүүр мэл гайхуулж цэл хөхрүүлж орхив.

	Гайхаж бачимдсан хүмүүсийн сэтгэл нь огт тайвширч өгөхгүй байлаа. Учир нь тэд юу ч болж магадгүй гэж бодон байсан боловч түүний нэрийг Лоэнгрин гэж даан ч санаагүй бололтой. Одоо тэд: «Эзэн хаантны ширээг битгий орхиоч!» гэж уйлахын наана гуйж гувшивч Лоэнгрин хэлсэн үгийг нь сонсохын ч хүсэлгүй байв. Мөн хун шувуу нь хүлээж байв. Ортруд дахиад заль гаргах гэсэн боловч, өөрөө өөрийн мэхэнд унаж нийтийн хүсэл ханав. Лоэнгрины илбэт шувуу нь хун биш, тагтаа болох нь илрэн, тэрээр орхин явсан тулалдааны талбарт нь Эльза орж ирээд амь алдав. Ийнхүү гуравхан хоногийн дотор гурав дахь этгээдийн амь насыг залгин заларч ирсэн залуу хаан Готфридыг мөнөөх ихэс дээдэс охид л машид баяртай хүлээн авч түүнд үнэнч байхаа андгайлав.

	Густад гадуур хувцсыг нь өмсүүлэхээр барьж байхдаа Дидерих эрх мэдэлт эзэн төрийнхөө оршин тогтнохоор үүдсэн тэр үеийн бүх хямрал сүйрэлд сэтгэл нь хөдөлсөн бололтой:

	— Тэгснээс л болж байгаа юм! гэвэл Густа:

	— Хаанаас болж байгаа гэж? Хөөрхий тэр бүсгүй, түүний чухам хэн болохыг нь л мэдэх гээ биз. Түүнд юун буруу байна? гэж зөрөв. Дидерих догшин царайлан

	— Тэнд чинь маш гүн санаа бий. Энэ бүх түүх чинь бурхан тэнгэрийн өмнө, өөрийнхөө өмнө, эзэн хаантны өмнө хариуцлага хүлээнэ гэсэн үг байна шүү дээ. Харин бид бол цөм л түүний өлмий доор байх учиртай. Нэг үгээр хэлбэл: Эзэнтэн дээдэс чамайг таалбал, чи дуртайгаа хийж болно гэсэн үг. Түүнд хүрвэл авааль эр чинь болсон би үг дуугарахгүй гэв. Густа «Цагаа тулахад энэ чинь эзэн хаантнаа гэж салбаганахдаа намайгаа ч болов золиосонд гаргахаас буцахгүй нь байна шүү!» гэж бодоод хорсолтойгоор:

	— Тэр чинь ёстой л амьдаар нь булна гэсэн үг байна даа! Лоэнгрин мэтийн дүлий дүмбэ амьтанд чинь яаж бүсгүй хүн очих юм бэ? Хөөрхий Эльза бараг хуримынхаа шөнөө ч хажуудаа эр хүн хэвтэж байгааг анзаараагүй байх аа! гэж «Хайрыг хангах» өрөөнөөс гарч байхдаа юу ч болоогүйд хорссон шигээ хамраа шантайлгав. Гэвч харих замдаа сүйт эр, эм хоёр эвлэрцгээв. Дидерих:

	— Бидэнд ийм л урлаг хэрэгтэй. Энэ бол ёстой герман урлаг гэв. Учир нь тэрхүү дуурийн үг, хөгжим хоёр түүний үндсэрхэг үзлийг бүрэн дүүрэн илэрхийлж чаджээ. Энэ дуурийн үйл явдлаас үзвэл дээдсийн үгийг эсэргүүцэх гэгч ялт хэрэг, одоогийн засаг бол хамгийн шударга засаг, угсаа сурвалж, тэнгэр хоёрын хамгийн хүндэлбэл зохих зүйлс, ард түмэн гэгч эзэд дээдсийнхээ дайсны эсрэг дуулгавартай тэмцэгч мунхаг мулгуйчуулын бөөгнөрөл ажээ. Сайх дуурийн хамгийн сайн тал нь дайчин чанарыг хаан эзний далай шидтэй хослон үзүүлсэнд оршино. Тэр нь мөн эр хүн хаан дээдэстэйгээ зүрхний цохилт нэгтэй төрийн түшиг, өрхийн багана гэж сургах ажээ. Мөн хөгжим нь ч гэсэн эр зориг ид хавыг бялхуулам эзэн хаантандаа үнэнч хэм хэмцтэй, түүнийг сонссон хэн ч атугай сэтгэл хөөрөхгүй байхын аргагүй ажээ. Ийм дуурийг тайзан дээр мянгантаа үзүүлээд орхиход герман оронд үндсэрхэхгүй хүн нэг ч үлдэх ёсгүй байлаа. Дидерих энэх санаагаа бүр ч лавшруулан

	— Театр бол миний зэвсгүүдийн нэг нь юм. Хаан эзнийг доромжилсон этгээдийн хэргийг таслах хуралдаанаас ийм дуурь хүмүүсийг илүү сэнхрүүлнэ. Лауэрыг шоронд суулгасан би ч хүртэл энэх Лоэнгрин гэгч дуурийн хөгжмийг зохиогчийн өмнө тэргүүнээ бөхийлгөнө! гэж чангаар өчөөд, уг дуурийг бичсэн Вагнер гэгчид баярын цахилгаан илгээе гэвэл Густа

	— Тэр чинь аль эрт үхээд өгсөн хүн байхгүй юу? гэв Дидерих тэгэхэд урлагийг хэрхэн зэрэглэж дугаарладгаа санан:

	— Урлагийн хамгийн дээд оргил нь хөгжим юм шүү! Яагаад гэвэл тэр чинь цэвэр германы урлаг. Дараа нь яах вэ, жүжгийг оруулж болох юм биз гэвэл Густа

	— Яагаад тэр бил ээ? гэв.

	— Яах юу байх вэ. Түүнд чинь ая оруулчихвал унших гэж залхахгүй шүү дээ. Жүжгийн дараа байз...

	— За жүжгийн дараа?

	— Эзэн хаантны хөргийг бүтээдэг юм байна. Хөрөг зургийг оруулж болох юм биз. Бусад нь цөм хэрэггүй.

	— За тийм байж. Романыг бол яах вэ?

	— Түүнийг чинь нохой долоо ямар уран урлаг гэдэг юм бэ! Аз болоход бурхан нэрийг нь хүртэл герман үг байлгаж хайрласангүй шүү гэв.

	Тэрнээс хойш удсангүй хурим боллоо. Яарсны шалтгаан гэвэл Густа амьтны хэл амнаас эмээж, харин Дидерих өөр бодлоготой байжээ. Мөн Магда Фридрих хоёрын хуримыг нэг өдөр хийхээр тогтсон тул хурим найрын дуулиан бүр ч их болов. Дидерих Фридрихтэй уулзахдаа яг л өөрийнх шиг нь торгон хоёр үзүүрийг нь дээш эргүүлээд, нүдээ цахилуулж байхад таарсан сайхан сахлаа хусчихсаныг хараад сэтгэл ихэд хямарчээ. Хүргэнтэйгээ Магдагийн инжний тухай хэлэлцвэл цаадах нь аймшигтай панзчин болохоо харуулав. Хэрэг явдал юу болж шувтрахыг мэдэхгүй болсон Дидерих өдөр шөнөгүй данс бүртгэлтэйгээ зууралдах болов. Тэр ч байтугай хуримын өглөө ёслолын фракаа өмсчхөөд байхдаа албан өрөөндөө орж данс тооцоо эргүүлж эхлэв. Тэгтэл бэлтгэл ахлах дэслэгч Карнауке гэгч хүн уулзъя гэнэ гэсээр тэр хүний нэрийн хуудсыг авчирч урд нь тавив.

	— Зетбир ээ! Түүнд юу хэрэгтэй юм бол? гэвэл өвгөнд ч мэдэх юм байсангүй.

	— За ямар ч байлаа гэсэн офицер хүнийг хүлээж авахгүй байхын аргагүй биз ээ гээд үүд рүү алхав.

	Үүдэн дээр өвч товчилсон ногоон цувных нь дээгүүр ус бөмбөрсөн, саваа шиг шулуун биетэй нэгэн эр зогсож байв. Гийчний маажиндмал шөвгөр шаахай нь шавар шавхай болсон агаад тайлаагүй ногоон бүрхнээс нь ус дусална. Тэр үл таних хүн

	— Эхлээд ус цасаа сэврээгэдэхье гээд зуух руу очсоноо енгөнөсөн дуугаар

	— Худалдах гэл үү? Жаахан шахамдаад байгаа хэрэг үү? гэвэл учрыг нь ойлгоогүй Дидерих эхлээд арга нь барагдсан янзтай Зетбир өвгөнийг хараад захидлаа үргэлжлүүлэн бичихээр суухдаа

	— Ноён ахлах дэслэгч ээ, үзтэл та байшингийн дугаар эндүүрсэн байна гэв. Гэвч тэр нь тус болсонгүй. Урилгагүй гийчин:

	— Бүү дэмийр! Ямар ч эргэж төөрсөн юм алга. Тоглож наадах завгүй байна. Дээрээс тэгж айлтгасан юм. Бага шиг чалчиж үз. Даруйхан шиг өгч авахдаа оръё. Эс тэгвээс бурхан өршөөхгүй шүү! гэв.

	Дидерих: «Ямар ч хачин яриатай хүн бэ? Хэдийгээр цэргийн хүн болох нь эргэлзээгүй ч гав шув гээд нэг л хачин эр байна даа» гэж бодоод өнөө эрээ ажиглатал хэлснийг нь батлах мэт тэрээр ногоон бүрхээ аван дээр нь тогтсон усыг Дидерихийн фрак руу шалхийтэл цацав.

	— Яаж байгаа тань энэ вэ? гэвэл сайх эр ихэд гомдон

	— Та намайг хэн л гэж бодоод байна. Бид хоёр нүүрээрээ учраа ололцож чадахгүйд хүрвэл сурвалжтан Квицин, Вулков нар миний өмнөөс тантай ярих байх аа! гэж хашхирснаа нүдээ ирмэхэд нь энэ лав л эрүүл биш дэг гэж бодсоноос уурлаж бачимдахаа мартсан Дидерих: «Үүнийг чинь яаж л гаргадаг билээ» гэж сандран бодлоо. Тэгээд

	— Хоёулаа гадаа ярья гэж шивнээд Зетбирт хандан

	— Энэ хүн ухаангүй согтуу явах шиг байна. Даруй л нэг салж амаръя гэвэл Зетбир уруулаа жимийн хөмсгөө атируулж өмнөх бичиг дансаа ч гэх янзгүй харагдав.

	— Өнөө эр ажиг ч үгүй бороон дундуур гараад явахад нь дагаж гарсан Дидерих:

	— Хүндэт ноёнтон минь битгий уурлаарай. Энд ч ярьж болох шүү дээ гэсэн боловч хувцас нь норж эхлэхээр аргагүйн эрхэнд үйлдвэртээ дагуулан орвол өнөөх нь тааз нурам чангаар

	— Аль вэ? Ганц аяга архи өгөөдөх! Архи дарс юутай хүүтэй нь цөмийг нь худалдаж авамз! гэж хашхирав.

	Хурим ёслол хийх тэр өдөр хэдийгээр хамаг ажилчдаа амраасан боловч Дидерих айсан байдалтай эргэж хараад шуудайтай хлори хураасан хашлагыг нээн өнөөх эрээ тийш нь түлхэн оруулав. Нил өмхий өмнөөс нь ханхийхэд хэдэнтээ найтаасан дэслэгч

	— Миний алдрыг Карнауке гэдэг. Танай энд ч юун муухай үнэр танартай юм бэ? гэвэл Дидерих

	— Та хэн нэгнээ зуучилж яваа юм бус уу? гэтэл өнөөх чинь дахиад л дүрсхийн уурлаж

	— Та ер нь юу гэх гээд байна вэ? Аа тийм би ерөөс хүн авч болох бүх юмыг чинь худалдаж авахаар явна аа гэснээ Дидерихийн ажиглаж буй харцыг дагуулан норсон хувцас руугаа хараад

	— Арилжаа наймааны хэргээр хөдөө хөхөрч, гадаа гандаж явсаар энэ дээ. Тийм ээ, би зуучлагч хүн. Хүндтэй ажил шүү гэв.

	— Таны эзэнтэн хэдийг өгөх нь вэ?

	— Бөөний үнээр нэг бум хоёр түм дээ

	Дидерих яаж ч уурлаж уцаарлаад хэчнээн ч дахин: «Хоёр бум аа, хоёр бум» гэж хашхичаад тус болсонгүй өнөөх этгээд «Нэг бум хоёр түм» гэдгээсээ хөдөлсөнгүй. Тэгэхээр нь:

	— За тийм бол ярихгүй! гээд гарахаар хаалга руу явтал зууч эр зогсоохоор ухасхийв. Болгоомжгүй байсан Дидерих шуудайтай хлори дээр унахад дээрээс нь өнөөх эр даран унав. Дидерих

	— Хурдхан шиг босогтун! Бид чинь хоёулаа хлорит түлэгдчих нь байна! гэж хашхирвал цаадах нээрээ л хувцас нь нэвт түлэгдчихэв үү гэж бодогдохоор орь дуу тавьсаар өндийж ирсэн боловч тэр дорхноо өнөөх л тоомжиргүй дээрэнгүй янздаа эргэн орж, нүдээ ирмээд

	— За худалдахгүй бол ерөнхийлөгч Вулков мөрөөр чинь мөшгөж мөчийг чинь нэг нэгээр нь болгоно байх шүү. Түүний үеэл нь болох сурвалжтан Квицин ноён, өөрийнхөө эзэмшүүнийг өргөтгөж байгаа юм. Таны энэх дуулгавартай бусыг тэр ч бас л зүгээр өнгөрөөхгүй байх. Бөөний үнээр зуун хорин мянга! Эцсийнх! гэхэд яг л хлор дотор умбаж хэвтсэн юм шиг цонхигор царайлсан Дидерих ахин нэг хэлээд үздэг юм уу гэсэн байртай

	— Адаглаад нэгэн бум таван түмээр өгөх сөн дөө гэх гэтэл хоолой нь чичрээд дуу нь гарч өгсөнгүй. Түүнд энэ аймшгаас мултарч гарах арга байсангүй. Вулков гэгч хахуульд үл хөдлөх, нэр төр, бурхны шүүх биеэрээ байв.

	Дидерих арга тасарсан байдалтай өнөөх бэлтгэл дэслэгч Карнаукег харснаа: «Ээ дээ, Вулков ийм амьтанд хэрэг явдлаа итгэмжлэн даалгаад, тэгээд би бас түүний 

	 

	 

	 

	Саяхан бид хоёр чинь өөд өөдөөсөө харан сууж нууц хэлэлцээр хийж болоогүй бил үү? Ай даа энэ юнкерүүд хүний багалзуур луу үсчихээс биш, арилжаа наймаа суртал ч бас өдий байна даа!» гэж бодов.

	Тэгснээ:

	— За та бичиг баримт баталдаг газар луу яв даа. Би араас чинь дагая гэж арга тасарсан байдалтай шивнэлээ. Явахаар болоход хөгшин галдаа нь уруулаа хазалсаар замд нь хөндөлсөв. Дидерих өөрийгөө буруутан гэж мэдсэн хүний төрхөөр

	— За, та юу гэх гээв? гэж сулхан асуув.

	— Залуу ноёнтоон, таны одоо хийх гэж байгаа хэрэгт чинь би огтоос оролцоогүй шүү! гэж өвгөнийг хэлэхэд

	— Оролцох ч хэрэггүй, юу хийх гэж байгаагаа би мэдэж байна гэж толгойгоо гэдийлгэн хариулав.

	— Үгүй эзэнтэн минь, та мэдэхгүй байна. Би таны талийгаач эцгийн болон өөрийнхөө бүхэл амьдралд зовж олсон энэ бүхнийг хамгаалахдаа нэг хамгаална. Таны өдий зэрэгт хүрээд байгаа тань бидний зовж зүтгэсний үр дүн мөн. Гэтэл та дураараа загнан, нэг бол их үнэтэй машин авч, эсвэл чөлөөт захиалга хүлээн авахаасаа татгалзан, ингэснээр үйлдвэрийг сүйтгэхэд хүрч байна. Одоо болоход энэ чинь багадаад бүгдийг наймаалах гэж байна! гэж гараа наманчлангуй өргөн өчив. Дидерих ёжтойгоор:

	— Та бас л хаалганы цаанаас чагнаадах аа юу? Та ч өөрийнхөө оролцоогүйгээр юу ч хийлгэхгүй нь шив дээ! Ингэж байж өтөлсөн насандаа битгий л салхи цохиулчхаарай! Хөгшин царайчлангуй дорой дуугаар

	— Ай эзэн минь! Хөөрхий эцгийнхээ гал голомтыг бүү наймаалж алга хийгээч! Нэг насаараа цуг зүтгэсэн хүний маань буянаар таны ингэж гараа угаахыг чинь харахаас хөгшин миний нүд далдираад байна.

	Дидерих өвгөнийг өөлсөн харцаар харж:

	— Зетбир ээ! Та нарын үед буурьтай хөдлөх гэгчийг мэддэггүй байжээ. Өнөөдрийн бидэнд өвгөд та нарын тэр үеийн арга ухаан чинь тэнцэхээ байжээ. Миний өнөөдрийн шийдвэр ямар учиртай байсныг та хожмын нэгэн өдөр харж ойлгоно оо гайгүй гэв. Зетбир ч мөчөөгөө үл өгөн:

	— Тийм ээ. Та түүнийхээ гайг хожмын өдрөө амсаж ойлгоно оо. Өөрөө санхүүгийн сүйрэлд орсны эцэст ч юм уу, эсвэл хүргэн дүү Кийнаст тань тантай шүүх зарга болохын цагт та ойлгоно оо. Та хоёр дүү, хөгшин эхийнхээ хожмын амьдралыг бодолгүй, явган заль хөөж байна даа! Би таныг чадъя гэвэл хүргэн дүүд тань багагүй юм мэдээлж болох л доо. Даан ч би талийгаач эцгийг чинь бодоод байна л даа! гэж хэлэхдээ уурласнаас улаанаар эргэлдэх нүдэндээ нулимс цийлгэнүүлэн чарлавал Дидерих өвгөнд ойртон ирж, зангидсан нударгаа хамар дор нь тулган, нүдээ цахилуулан тун ч хорсолтойгоор:

	— Тэгээд үз л дээ, зөнөг минь! Хариуд нь би таныг энэ үйлдвэрийн хөрөнгөөр нэг насандаа гараа угаасан өөдгүй, луйварчин болохыг чинь нотлоод өгөмз! Та намайг малгай өмссөн мануухай гэж бодно уу? гэж хашхирвал хөгшин ч бас нударга зангидан хоёул өөд өөдөөсөө амьсгаадан, зогсоход, Зетбирийн нүдэнд улмаа цус хуран Дидерих нүдээ байдгаараа цахилуулав. Тэгснээ өвгөн гэнэт зөөлөрч:

	— Даан ч иймдээ хүрнэ гэж санасангүй. Би морь, нохой шиг үнэнч зүтгэсээр насаа элээлээ. Тэгээд ч би алдыг нь аваад дэлэм дээр нь гэгчээр хөл дээрээ тогтож байгаа цагтаа ганц хүүг нь харж харгалзан явъя гэж бодсон юм сан гэвэл Дидерих хүйтнээр:

	— Сүрхий юмаар гялайлгах нь ээ! Өнөө хүртэл би таныг гудамжинд хөөж гаргаагүй байгаад та баярлаач! Санасан дээрээ гэхэд та даруйхан шиг халагдах өргөдлөө бич! Би хүслээр тань болгоод өгнө өө! гэж хэлээд гүйн гарав.

	Баримт бичиг батлах газар очоод өгч авалцах актад худалдан авагчийг «Үл мэдэгдэх хүн» гэж бичээрэй гэж Дидерих шаардвал Карнауке доогтой инээмсэглэн:

	— Үл мэдэгдэх хүнд гэдэг чинь сайхан хэрэг байна даа. Бид хэзээ л сурвалжтан Квицинийг мэдэхгүй явлаа? гэвэл албаны түшмэл ч инээмсэглэв. Тэрээр юмны учрыг мэддэг хүний байртай:

	— Ноён Квициний эзэмшүүн газраа өргөтгөж байгааг бултаараа мэдэж байна. Тэрээр өнөө хүртэл Майзе гудамжинд байдаг «Тахиа» гэдэг бяцхан уушны газрын эзэн байлаа. Харин одоо ноён доктор таны хоёр ч хөршийн тань газрыг худалдаж авах гээд хэлэлцээ хийж байгаа. Энэ нь бүтвэл хотын цэцэрлэгт хүрээлэн хүртэлх уудам талбай цөм түүний мэдэлд шилжиж юу ч бариулсан ганцхан түүний л эрхийн хэрэг болох нь ээ! гэв.

	Дидерих ахиад л чичрэх шиг болон өнөөх түшмэлээс энэхүү наймааных нь нууцыг олонд зарлуулахгүй байхыг гуйгаад тэр хоёроос салахын түйс болов. Гэтэл бэлтгэл дэслэгч мөрөн дээрээс нь шүүрч аваад

	— Тийм амархан салчихдаггүй юм аа, хонгор минь! Панз наймаа амжилттай болсныг тэмдэглэн хоёулаа «Райхьскоф» зочид буудалд очиж өглөөний зоог барих хэрэг ээ. Би чинь ингэнэ гэж бүр зориуд сайн хувцсаа өмсөөд ирсэн юм байхгүй юу гээд гадуур ногоон цуваа тайлан үрчлээс хуниас болсон хүрмээ харуулав. Дидерих өнөөхийг яаж гуйж гувшаад ч нэмэр болсонгүй, «нууц чинь л задрахад хүрнэ шүү!» гэсэнд айсандаа дагаад шогшив.

	Өнөө гайт Карнаукегээс арай гэж нэг салаад ирвэл Густа нь нүдээ бөлцийтөл уйлчихсан, эх нь мөн хадам эх нь тайтгаруулсан, дэргэдэх бүсгүйчүүл нь бах тав нь ханасан байдалтай инээмсэглэсэн хөгийн юм болчхоод байжээ. Учир нь бүсгүй хоёр дахь нөхрөө ингээд бас л алдчихав гэж айхдаа гасалж чарлаж гарсан юм байжээ.

	Магда, Кийнаст хоёр ч уурлаж бачимдан Майзе, Швайнхен хоёрын хооронд элч тахар гүйлгэж байжээ. Бүр цөхрөнгөө бараад байж байтал Дидерих ёслолын хувцсаа үрчийлгэж харчийлгачихсан хүрч ирээд хаана, юу хийж явснаа хэлсэнгүй: «За явъя!» гэж яаруулж гарчээ.

	Гэр бүлийн товчоо, сүмд очиж эр эм бололцохын ёслолыг үйлдэхэд Дидерих нэг л уйтгартай байв. Үүнийг анзаарч мэдсэн хүмүүс:

	— Эдний энэ гэрлэлт ч дээ, юу л болж төгсөх бол? гэж жиг жуг гэлцэнэ. Мөн гэлэнтэн Целлих гэрлэгсдийг адислахдаа энэ ертөнцийн эд баялаг гэгч нь мөнх бус болохыг дурдсан нь нэг л учиртай байв. Кээтхэн ирээгүй байв.

	Хуримын цайллага дээр Дидерих нэг л дүнсгэр царайлан суух нь бодол санаа нь алсад бэлчсэнийг гэрчилнэ. Тэрээр урдаа байгаа тавагтай хоолоо идэхээ мартчихаад гөлрөн суутал бэлтгэл дэслэгч ороод ирэхэд сая л нэг ухаан орох шиг болж давхийв. Гэхдээ дэслэгч өөрийнхөөрөө загнасан нь мэдээж ээ. Зочид шөлөө л дөнгөж ууж гүйцээд байтал хөлчүү Карнауке хүүхний эрүүл мэндийн төлөө хундага өргөж, ил далд утгатай нэлээн хэдэн үг хэлээд тавьчихсанд сархдад халж амжаагүй байсан хүмүүст тэр нь нэг л гойдгүй санагдав бололтой. Бас тэрээр байн байн өөр лүү нь нүд ирмэж, нууц үг цухалзуулахад Дидерихийн яс хавталзан: «Энэ айхавтар Кийнастын дэргэд болиосой л билээ» гэж дотроо залбиран суув. Тэгтэл ч Дидерихийн айж байсан өнөөх агшин нь болж, Кийнаст босож ирээд:

	— Хоёулаа түр гарч хоёр нүүрээрээ хэдэн үг солих уу даа? гэв. Гэтэл яг энэ агшинд бас бэлтгэл дэслэгч Карнауке год үсрэн босож ирээд сэрээ шүүрч аваад шилэн аягыг жингэнэтэл тогшиход олны анхаарал тэр зүгт нь хандваас мань эрийн урт хуруунаас цэнхэр тууз унжиж, туузны үзүүрт алтадмал хөвөө бүхий загалмай одон харагдав. Дидерих өөрөө учрыг нь сайтар ухаж ойлгоогүй байтал зочид юу гэгч нь болсныг мэдчихээд нэг нэгнээсээ өрсөн босож хөлөрч сульдсан гарыг нь атган баяр хүргэж гарлаа. Тэгээд сая л нэг юмны учрыг олохтойгоо зэрэг баярласнаас зүрх нь хэзээ ч цохилж байгаагүйгээр тийм чангаар цохилон Дидерих хоёр гараа тосон өвдөг сөгдөөд

	— Ээ эзэнт төрийн минь сүлд... ийм хайр хишиг... миний өчүүхэн зүтгэл... шударга санаа, чин зориг... гэж юу ярихаа мэдээгүй байхдаа л ярьж гарав. Тэрээр одонг бэлтгэл дэслэгч Карнаукегийн биш, Германы эзэн хааны гараас авч байгаа юм шиг нүдээ анин, цэх зогссоноо одонгоо зүрхэндээ даран, ахин дахин бөхөлзөв.

	Энэ өршөөл хайрыг дагаад санаж мөрөөдөж явсан бусад бүх юм нь биелэх нь илэрхий байв. Аврал! Ялалт! Вулков хэлсэн амандаа хүрчээ! Их эзэн хаантны дөрөвдүгээр зэргийн одон ийнхүү Дидерих Хеслингийн цээжинд гялалзах болсон нь нээрээ ч их Вильхелм хааны хөшөө Нетцихт сүндэрлэн босож, Гаузенфельд дампуурч, түүнтэй холбогдсон бас бусад олон үйл явдал гарахын эхлэл болж байна гэдэгт тэнд байгсдын хэн нь ч эргэлзсэнгүй.

	Юм гэнэт ийм өөрөөр эргэсэнд Кийнаст дотроо хэдий уур нь хүрэвч, нэг л номой дорой болчхов. Дидерих одоо түүнээс болгоомжилж эмээхээ болиод Хеслингийнхээр барахгүй бас Кийнаст түүний өмнө нээгдсэн хэтийн сайхан төлөвийн тухай хэдэн жинтэй үг буулгаад Густаг сугадан яваад өглөө...

	Удалгүй тэд хуримынхаа аянд гарч, Цюрих хотод хүрч ирэв. Төмөр замын буудал дээрээс нэгдүгээр зэргийн суудалд суумагцаа Дидерих дэлбэгчид гурван марк атгуулаад хөшгөө буулгуулав. Дидерих бүртгэл дансыг дуулгавартай бөглөөд, даамлыг гараад явмагц Цюрих болон тэр зочид буудлыг харааж гарав. Хормоос хоромд уур нь улам дүрэлзэхэд

	— Чамайг байз би Бедекерт1 ховлоод орхиёо! гэж хашхирав. Гэхдээ удалгүй ингэж сачий нь хүрэхгүйгээ мэдэв бололтой, дийлэхээр нь гэсэн шиг авгай руугаа агсч:

	— Чиний наадах гайтай бүрхнээс чинь л болоод байгаа юм! гэж дүрэмдэв. Гэвч цаадах нь мөчөөгөө өгөх шинжгүй:

	— Миний бүрх ч яах вэ. Чиний наадах үеэ өнгөрөөсөн Хохенцоллерынхны өгөр цувнаас чинь болж бид амьтны шившиг болж гүйцэв! гэлээ.

	Тэгээд мань хоёр хоол идэхээр зоогийн газар орж ирэхэд хэн хэнийх нь нүүр уурласнаас минчийн улайсан байв.

	Цюрих мэтийн том хотод аль арван жилийн өмнөхөөс нааш өмсөхөө байсан бариу хар хүрэмтэй эр, өд сөд, саа тууз орой дээрээ сагсалзуулсан бүрхтэй эм хоёрыг босго алхмагц улс амьтан цөм эргэж харсан тул, баатрууд маань үргэсэн хонь шиг дороо хуйлран, эргэж зугтах нь холгүй болов. Гэтэл ашгүй өнөөх танил даамал нь хүрч ирээд, дагуулан аваачиж, суудалд нь суулгав.

	Орой болоход тэд Цюрих, зочид буудал хоёртой эвлэрсэн байлаа. Учир нь дөрөвдүгээр давхрын өрөө нь хэдийгээр тух муутай ч гэсэн хямд, бас орны эгц өөдөөс ажил үйлс нь ийн амжилттай бүтсэнд сэтгэл хөөрсөн Дидерих авааль эхнэрийнхээ дээрээс галзуу юм шиг даран унасанд урьд гомдлын үг бишгүй цухалзуулдаг байсан бүсгүйн сэтгэл нь ганцат ханаж байгаа бололтой.

	— Чи минь Лоэнгрин бус юм аа! гэж дуу алдав. Гэвч бүсгүйг нүдээ анин дараагийн үйлийг хүлээн хэвттэл эр нөхөр нь өндийн босож, цээжин дэх одонгоо гялалзуулан, нүдээ цахилуулан

	— Бид ажил үйлдээ орохоос өмнө агуу их эзэн хаанаа дурсвал зохино. Учир нь хаандаа үнэнч эр эм бид хоёр энэ тэмдэглэлт мөчид түүндээ үнэнч, эрүүл чийрэг цэрэг олныг төрүүлж өгөхөө андгайлбал зохино! гэв. Энэхэн агшинд Густад дээрээс нь эр нөхөр нь болох Дидерих Хеслинг биш, харин хүрэл хөшөө харж байх мэт санагдсан тул, 

	— Аяа— Энэ— Чи— Дидерих минь— мөн үү? гэж шивнэлээ.

	 

	Боол 4 (e-nom.mn)

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

